
	ЗОХИОГЧИЙН ҮГ

	 

	"Ард түмэн хойч үедээ бие бялдар, оюун санааны хувьд эрүүл чийрэг үр удмаа үлдээх үүднээс эр эмийн ёсны амьдралаа зохицуулж байдаг юм"

	Профессор М. ГРУБЕР

	 

	Аз жаргалтай гэр бүлийн эцэг эх байхын гайхамшиг, эрхэм баяр баясгалан юунд байдаг вэ? Үр хүүхэдгүй гэр бүлийг ямагт дутмаг гаж үзсээр иржээ. Үнэрлэх үр хүүхэд эс заяах явдал гэр бүлийн эв түнжингүй амьдрахын шалтгааны нэг болох нь цөөнгүй бөгөөд гэргий нөхөр хоёрыг тайван бус, уур уцаартай болгож, тэдний хоорондын хийгээд ажил төрлийн харьцаанд ч эвгүйгээр нөлөөлөх төдийгүй хааяа салж сарнихад ч хүргэдэг. Хүүхэд гэр бүлийн холбоог бэхжүүлнэ. 

	Эрт цагт үндэстэн бүр олон хүүхэдтэй байхыг аз жаргалтай амьдралын шинж гэж үзэж, хүүхэд төрүүлсэн эмэгтэйг ихэд хүндэтгэн үздэг байжээ. Эрдэмтэд, зохиолчид ч эхийн сэтгэлийг уран бүтээлдээ бишрэн бичиж, уран зураачид уран зурагтаа тусган харуулдаг байлаа. Сэргэн мандалтын үеийн уран зураг, баримлын нэрт урчууд болох Рафаэл, Симон Вуэ, Н. Пуссен, Э. Мурильо, Боттичелли, Микеланжело, С. Ферруччи, Г. Имгофо, Леонардо да Винчи, Коррежо, Понтормо, П. Рубенс, Франчабижо, Яно Ван Эйко нар балчир хүүхдээ энхрийлж буй олон дагинын дүрийг бүтээж бараг эхийн тухай сүлд дуулал бий болгож байжээ. Өнгөрсөн үеийн суут зураачдын дуртай сэдэв нь гар дээрээ хүүхэд тэвэрсэн эх, эмэгтэйчүүдийн дүр цогц байжээ. Амьд бус дагинын дүрд энэ дэлхийн эмэгтэйчүүдийн гоо сайхныг шингээн дүрсэлдэг байлаа. Эх, нялх хүүхэд бол энх амгалан, сайн сайхан, мөнх амьдралын бэлгэ тэмдэг болсоор иржээ. 

	Ардын цэцэн үгэнд "Ертөнцийн хамгийн сайхан газар гэвэл эх орон, хамгийн гоо сайхан эмэгтэй бол эх" гэж онож хэлсэн байдаг. Эхийгээ хайрлах хайраас эх орон, хүн ард, байгаль дэлхийгээ, ер нь бүхнийг хайрлах хайр эхэлдэг. Гэвч хамгийн анхны хамгийн үнэн сэтгэлийн бөгөөд гүнзгий хайр бол эхээ хайрлах хайр юм. Хүүхдийн анх түрүүн гар сунган тэмүүлдэг нар нь эх. Хорвоод мэндлээд анх хэлдэг үг нь "Эх" гэдэг үг байдаг. Эх хүн нялх үрийнхээ өсөж бойжих зайлшгүй ухаан нөхцөлийг хангаж, үрээ хүн төрөлхтний соёлын үлэмж их өв болох эх хэлдээ сургаж, нийгмийн дотор хүмүүстэй харилцах харьцаа, зан төлөвийн эхний язгуур үндсийг уламжлуулж өгдөг юм. Өнгөрсөн зууны нэрт сурган хүмүүжүүлэгч И. Песталоцци "Эх хүн үр хүүхдэдээ бүр ертөнц болдог зөвхөн түүгээр дамжуулан хүүхэд ертөнцийг танин мэддэг" гэж хэлсэн байдаг. Эх үрийн хоорондын салшгүй нэгдлийг байгаль "урьдаас" буй болгосон юм. Энэ ертөнцийн бүх мэдрэхүй хүртээмжийн дотроос эхийн хайр хамгийн тогтмол нь юм. 

	ЗХУ˗д эх˗эмэгтэйчүүд зүй ёсоор алдар хүнд эдэлж, хайр халамжид умбаж байдаг билээ. Октябрийн социалист их хувьсгал зөвлөлтийн эмэгтэйчүүдэд соёл, аж ахуйн, нийгэм улс төрийн үйл ажиллагааг хослуулан аз жаргалтай эх байх боломжийг олгосон юм. Социализм манай орны эмэгтэйчүүдийн хувь заяаг ийнхүү өөрчилсөн билээ. Манай орны ирээдүй үеийнхний сайн сайхан хувь заяа, элбэг баян амьдрал, хүүхэд эмэгтэйчүүдийн эрүүл мэндтэй холбоотой юм. Эх нялхсыг хамгаалах явдал эрүүлийг хамгаалахын нэгдмэл систем, нам, социалист төрийн чухал зорилт болж байдгийн учир нь чухам үүнд оршино. 

	Бүр 1918 оны нэгдүгээр сарын 31˗нд В. И. Лениний гарын үсэг зурсан анхны тогтоолоор эх нялхсыг хамгаалах улсын системийн үндэс суурийг тавьсан билээ. Ингэж бүх улс орон, ард түмний түүхэнд анх удаа эх нялхсыг хамгаалах арга хэмжээний өргөн төлөвлөгөөтэй ажил хэрэгжсэн юм. 

	1936 онд ЗХУ˗ын Төвийн гүйцэтгэх хороо, ардын комиссариатын зөвлөлийн тогтоолоор төрөх эхчүүдэд үзүүлэх материаллаг тусламжийг нэмэгдүүлэх, олон хүүхэдтэй эхчүүдэд улсын тусламж үзүүлж байхаар тогтжээ. Эх орны дайны хүнд жилүүд 1944 оны долоодугаар сарын 8˗нд ЗХУ˗ын Дээд Зөвлөлийн Тэргүүлэгчдийн "Жирэмсэн эмэгтэйчүүд, олон хүүхэдтэй болон ганц бие эхчүүдэд улсаас тусламж үзүүлэх явдлыг өргөжүүлэх, эх үрсийг хамгаалах ажлыг сайжруулах тухай", "Баатар эх", "Эхийн алдар" одон, "Эхийн медаль" буй болгох тухай зарлиг гарчээ. Энэ зарлиг хүүхэд төрүүлэх явдлыг эдийн засгийн болон ёс суртахууны хувьд урамшуулах, гэр бүлийн хүмүүжүүлэх үүргийг дээшлүүлэх, энхийн тэнгэр дор амьдрах шинэ үеийнхний талаар хайр халамж тавьж буйн илрэл болсон юм. Энэ зарлигийг хэрэгжүүлснээс хойш 1974 оны долоодугаар сард 30 жил болжээ. Энэ гурван арван жилийн дотор холбооны бүгд найрамдах 15 улсын 191000 гаруй эмэгтэйчүүд эхийн гавьяаны дээд шагналыг хүртэцгээжээ. 1974 оны нэгдүгээр сарын нэгэн гэхэд "Эхийн алдар" одон, "Эхийн медаль"˗иар 13 сая гаруй эмэгтэйчүүд шагнагдсан байв. Олон хүүхэдтэй эхчүүдэд материалын тусламж, шагнал олгохоос гадна тав, түүнээс дээш хүүхэд төрүүлж, тэднийг 8 нас хүртэл нь хүмүүжүүлсэн эхчүүд 50 настайдаа тэтгэвэр тогтоолгох эрхтэй байдаг. Эх нялхсын эрүүл мэндийг хамгаалах болон тэдэнд тусламж үзүүлэх ийм том салбар байгууллага бүхий орон Зөвлөлт Холбоот Улсаас өөр нэг ч улс байхгүй. Эмэгтэйчүүдийн зөвлөгөө өгөх 10000 гаруй газар жирэмсэн эмэгтэйчүүдийн эрүүл мэндийг хамгаалан хянаж байдаг юм. Бяцхан үрсийг төрсөн анхны нь өдрөөс эхлэн хүүхдийн поликлиник өөрийнхөө асрамжид авдаг. Тийм газар 11000 гаруй бий. Хүүхдийн сувилал 1219 гаруй, биеийн тамирын сургалттай сургууль 3580 гаруй ажиллаж байна. Манай оронд хүүхдийн ном, сэтгүүлийг 52 хэлээр хэвлэж байна. ЗХУ˗д хүүхдийн эндэгдэл хувьсгалын өмнөх үетэй харьцуулбал 10 гаруй дахин буурсныг гайхах хэрэггүй юм. Хүн төрөлхтний түүхэнд хүүхэд хүмүүжүүлэх эхийн үүргийг зөвлөлт орон шиг ингэж хэзээ ч үнэлж байгаагүй билээ. 

	Манай оронд эх байх, хүүхдийг хүмүүжүүлэх болон, хөдөлмөрлөх процесс хоорондоо харшилдаггүй, харин нэг нэгийгээ дэмжиж байдаг юм. Гэвч хүний эрхэм дээд жаргал, амьдрах хүч чадлын эх булаг болсон эх хүн байх жаргал эмэгтэй хүн бүрд заяадаггүй нь харамсалтай. Гэвч эр эмийн ёсны хямрал, үр хүүхэдгүй байх явдлыг арилгаж болно. Үүний учир юуны өмнө бэлгийн үйл ажиллагаа, эр эмийн ёсны тухай мэдэж тэдгээрийг зөв залах, золгүй явдлын үед цаг тухайд нь эмнэлгийн тусламж авах нь чухал. Эр эмийн ёсны эрүүл ахуй, бэлгэ эрхтний бүтэн үйл ажиллагааны талаарх наад захын мэдлэг, мөн өөрийнхөө тухай мэдэх явдал хүн нэг бүрийн мэдлэгийн санд багтаж байх ёстой зүйл юм. 

	Эр эмийн ёс, хайр сэтгэлийн соёл хүний ерөнхий соёлын нэг чухал хэсэг болох нь нийтэд илэрхий билээ. Тиймээс ч соёлч хүн бүр эр эмийн ёс, хайр сэтгэлийн сэтгэл зүйн үндсийг заавал мэдэх шаардлагатай юм. 

	Ер нь амьдралд, ялангуяа эр эмийн ёсны хэвийн бүхий л илрэлийг багтаасан хосын заяа, хайр сэтгэлд баяр баясгалантай хэвийн эрүүл харьцдаг болж хүмүүжих явдал манай залууст зайлшгүй чухал болой. Өөрөө өөрийнхөө тухай мэдэхгүйгээр энэ шаардлагыг биелүүлж чадахгүй. 

	Германы ажилчин ангийн нэрт зүтгэлтэн Август Бебель эр эмийн ёсны зөв амьдралыг бий болгохын тулд биеийн бүх эрхтний физиологийг хүн бүр бэлхнээ мэдэж байх нь зайлшгүй шаардлагатай болохыг тэмдэглэж "аль ч хүйсийн хүний бүх эрхтний бүтэц үйл ажиллагааг мэдэх нь хүмүүсийн бусад салбарын тухай мэдлэгийн нэг адил түгээмэл байх ёстой"1 гэж онож бичжээ. 

	Зуун зуунаар шингэж хоцорсон хуучны үлдэгдэл, хортой зуршил нь өдөр тутмын амьдрал, эр эмийн харьцааны эрүүл ахуй, коммунист ёс суртахууныг нэвтрүүлэхэд саад болсоор байна. Эр эмийн харьцааны ёсзүй цаг ямагт хоцронгуй түгжигдмэл байсан бөгөөд эр эмийн ёсны хүмүүжлийн асуудалд үе залгамжилсан ямар ч горим байсангүй. Иймд эрэгтэй эмэгтэй хүний хоорондын харьцааг өөрчлөх цоо шинэ эрүүл ахуй бий болгох явдлыг шийдвэрлэж чадахгүй байжээ. Хүмүүсийн харьцааны хамгийн эгзэгтэй нарийн тал болох гэр бүлийн харьцаа, хайр дурлалын асуудалд хуучны хоцрогдсон ёс суртахууны үлдэгдэл байсаар байна. Эдгээр үлдэгдэл нь "нийгмийн удамшил"˗ын хуулиар дамжиж байдаг. Ийм нэр томьёог Г. В. Плеханов анх гаргасан бөгөөд түүндээ ямар ч үндэслэлгүйгээр ааш зан, заншил зуршил, уламжлал зэрэг хэдэн зуун жилээр бүрэлдэн бий болж хүмүүсийн хүмүүжилд үеэс үед дамждаг зүйлсийг хамруулж үздэг нь үндэслэлгүй зүйл биш юм. Манайд эр эмийн ёсны болон ахуйн ёс суртахууны хуучныг баримтлагч—консерватизм үзэл их хэмжээтэй байна. К. Маркс энэ бүгдийг тусган "бүх өнгөрсөн үеийн уламжлалууд нь өнөөгийн хүмүүсийн оюун санаанд аймшигт дарамт болж байна" гэж бичжээ. 

	Дэлхийн бараг бүх орны сексологич (эр эмийн ёсны харьцааг судлагч) нар ихэнх эхнэр нөхөр гэр бүлийнхээ эрхэм нандин амьдралд бодлогогүй ханддаг хүмүүс хайр дурлалд шинжлэх ухаанаар хэдийнээ няцаагдсан хуучин хуурамч үзлээр ханддаг гэж сэтгэл түгшин тэмдэглэцгээж байна. 

	Эр эмийн ёсны хүмүүжил, боловсрол, бие хүний өвтэгш хөгжил, шинэ хүн төлөвших нийт хүмүүжлийн салшгүй бөгөөд нэн чухал хэсэг мөн. Профессор Б. А. Грушин «Хайр дурлал гэдэг үгийг хамгийн явцуу утгаар нь авч үзвэл, аугаа их, асар нарийн шинжлэх ухаан юм. Иймээс бие хүний бүх талын өвтэгш хөгжил, оюун санаа мэдрэхүйн бүх хүч чадлыг бүхий л талаар хөгжүүлэхийг өөрийн нэг зорилт болгон тавьдаг нийгэм хайр дурлалын тухай шинжлэх ухаанд хайхрамжгүй хандаж, ямар нэг “ичгэвтэртэй” зүйл мэт үздэггүй юм. Хүмүүс үр хүүхдээ эхлээд хөлд, дараа нь хэлд оруулж, бие даан хооллуулж, уншуулж, хөдөлмөрлүүлж сургадаг боловч тэднийг ухаалаг зөв хайрлаж, хүн ёсоор дурлаж сургахаа «мартдаг» нь гайхал төрүүлж байна. Хэрэв зөв хүмүүжвэл гэр бүлийн харьцаа, ер нь эрэгтэй эмэгтэй хүний хоорондын харьцаа улам сайн сайхан, өвтэгш, бат бэх байх сан» гэж онож бичжээ. 

	Соёлтой хүн бүр зөвхөн боловсролтой, утга зохиол, урлагийг ойлгодог төдийгүй биологи, физиологийн зарим асуудлыг мэддэг байх ёстой. Эр эмийн ёс, гэр бүлийн эрүүл ахуйн тухай үндсэн мэдлэгээс манай залуу үеийнхний бие бялдрын болон оюун санааны эрүүл чийрэг байдал, эрүүл үр удмаа үлдээх явдал олон талаар хамаарна гэдгийг эцсийн эцэст ойлгох нь чухал. Академич Б. Л. Астауров «Бид энэ асуудлаар хуучирсан бодлого баримтлан хулчийж, толгойгоо далавчин доороо нуусан мэт байдлаар хандаж болохгүй. Хүмүүсийн хамгийн эрхэм дотно харьцааны хүрээнд ураг төрлийнхөө эрүүл удмын төлөө санаа тавих явдал багтах бөгөөд бид түүнд хэрхэвч хуурамч хандаж болохгүй, харин ухаантай цэцэн цэлмэг, уян хатан эвлэг хандах ёстой» гэж зөв зүйтэй бичсэн билээ. 

	Эр эмийн ёсны үйл ажиллагаа нь бие хүн төлөвших, эрэгтэй эмэгтэйчүүдийн хооронд хэвийн харьцааг тогтооход сэтгэлзүйн болон нийгмийн асар их ач холбогдолтой болохыг гүйцэд ухамсарлах хэрэгтэй. 

	Биеэ даан амьдралд шилжин орж байгаа, гэр бүл болоход бэлдэж байгаа охид хөвгүүдийн хувьд зөвхөн эр эмийн ёсны зөв харьцааны тухай төдийгүй эр эмийн ёсны хүмүүжлийн хүрээний төвөгтэй асуудал аль нэгэн хэмжээний хэлбэлзэл, хазайлт гарах явдлын шалтгааны тухай мэдлэгтэй байх нь чухал. Бас олон тооны охид, түүнчлэн эмэгтэйчүүд жирэмслэлт, төрөлтийн биологийн учир утга, хүний үүрэг зэрэг бэлгийн амьдралтай холбоотой, амьдралын хамгийн чухал эгзэгтэй үеүдийн тухай маш бага тун хангалтгүй мэдэж байгаа нь харамсалтай юм. 

	Хамтын жаргал эдлэхийн тулд гэрлэгсэд үр хэрхэн тогтдог, эхийн хэвлийд буй үр хөврөл ямар хөгжил, онцлогтой байдаг, ханийн амьдрал хэрхэн эхэлдэг, түүнийг хэрхэн залах, эр эмийн нийцэл, гэр бүлийн аз жаргал зэргийг ухаарч мэдсэн байх ёстой. 

	Залуучууд, насанд хүрэгсдийг эр эмийн ёсны сэтгэлзүйн эрүүл ахуй, бэлгийн амьдралын соёлын тухай, мэдлэгтэй болгох явдал нийгмийн асар их ач холбогдолтой юм. Зохиогч энэхүү номоо гэр бүлийнхээ амьдралыг хэвийн байлгах, түүний соёлын түвшнийг дээшлүүлэхэд тус хүргэнэ гэдэгт гүнээ найдаж байна. 

	Энэхүү номын I, II дахь удаагийн хэвлэлийн дараа сонин сэтгүүлүүдэд олон тооны нааштай үнэлэлт бүхий зүйлс хэвлэгдлээ. Зохиогч болон хэвлэлийн газар нааштай үнэлэлт, сайшаал, талархал, түүнчлэн санал, эрэлт хүсэл бүхий олон тооны захидлыг хүлээн авч байлаа. Энэхүү III, IV, V хэвлэлтэд номын зарим хэсгийг бүрэн засварлаж, зарим бүлгийг өмнөх хэвлэлтэд байгаагүй материалуудаар баяжуулсан юм. Уншигчид, эрдэмтэд энэхүү өчүүхэн хөдөлмөрт минь асар их анхаарал тавьсанд зохиогч талархлаа илэрхийлж байна. Номын агуулгатай холбоотой санал, үнэлэлт шүүмжлэлийг зохиогч талархан хүлээн авна. 


АНАТОМИ˗ФИЗИОЛОГИЙН ҮНДЭС

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул https://e˗nom.mn/book?bid=1235 хаягаас татаж авч уншина уу.

	 


ҮР ТОГТОЛТ, УРГИЙН ӨСӨЛТ

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул https://e˗nom.mn/book?bid=1238 хаягаас татаж авч уншина уу.

	 


ИХЭР ХҮЙСИЙГ ТОДОРХОЙЛОХ ШАЛТГААН

	 

	“Гайхмаар болон огт утга учиргүй зүйлс шинжлэх ухааны үүднээс судалж эхлэнгүүт алга болчихдог" 

	Ф. ВОЛЬТЕР

	 

	Ихэр хүүхэд төрөх явдал бол ховор бөгөөд сонирхолтой үзэгдэл хэмээн бүр эрт үеэс айж шагшин гайхаж иржээ. Эртний Грекийн эрдэмтэд ихэрлэх үзэгдлийн шалтгааныг тогтоохыг оролдож байлаа. Эмподикл, Демокрит зэрэг философичид "үр"˗ийн илүүдлээс ихэр үүснэ гэж үзэж байв. Худал домогт автсан тэр үеийн өөр нэгэн таамаглалаар бол ихрүүд өөр өөр эцгийн үрээс үүснэ гэж үздэг байжээ. 

	Орчин үеийн шинжлэх ухаан хүний хоёр урагтай жирэмслэлт нэгэн зэрэг үр тогтож боловсорсон хоёр өндгөн эсээс эсвэл хоёр эх үүсвэртэй өөрөөр хэлбэл хоёр цөмтэй нэг өндгөн эсээс юм уу, эсвэл өндөгний хоёр шараас үүснэ гэж үздэг. Энэ бүхэнд хоёр сперматозоид хэрэгцээтэй бололтой. Үр тогтсон эхний өдрөөс хойш өндөг хуваагдан задарч (түүний эсийн цул ялгарч эхлэхийн өмнө) хоёр хэсэг болсны дүнд хоёр хөврөл хөгжиж магадгүй юм. Эдгээрийн холбоо тасарч бие даан хөгжинө. Энэ нь үр тогтсон өндөг хоёр эс болон хуваагдсан анхны өдрийн дараа шууд үүсэж болох бөгөөд цаашид тус бүрээс нь тусгаар хөврөл хөгжиж, умайн салст бүрхэвчийн хананы янз бүрийн хэсэгт бэхлэгдэнэ. Анхны хоёр эс тус бүр өөрийн ээлжид бие даан хөгжсөн хоёр хэсэг болон хуваагдах явдал ч байдаг. Ингэвэл хоёр биш дөрвөн үр хөврөл үүснэ. Ингэж нэг, хоёр, дөрөв, тав түүнээс олон өндөгт үр хөгжиж болдог ажээ. Хоёр ихрийн үед өндгөн эс хоёр өндгөвчинд байж болох юм уу, эсвэл нэг өндгөвчинд байгаа хоёр цэврүү нэгэн зэрэг хагарахад үүссэн байж болно. Түүнчлэн хоёр өндгөн эс нэг цэврүүнд боловсордгийг баталжээ. Ингэвэл нэг цэврүү хагарахад хоёр өндгөн эс гарч, тэр нь нэгэн зэрэг хоёр сперматозоидтой үр тогтож болно. 

	Ердийн үед эмэгтэй хүнд 28 хоног тутамд нэг уутанцар овойж байдаг. Гэтэл өндгөн эс овойхын өмнө өндгөвчийг шинжлэхэд бүрэн хөгжсөн хэд хэдэн уутанцар байгааг илрүүлжээ. Гэвч өндгөн эс овойх үед ихэнхдээ нэг уутанцар үлдэж, бусад нь хөгжилтөө зогсоож эргэж шимэгдэх өөрчлөлтөд орно. Заримдаа нэг бус нэг хэсэг уутанцрууд устахгүй байдаг. Ингэвэл шууд хэд хэдэн боловсорсон өндгөн эс гарч нэгэн зэрэг үр тогтоож олон үрт жирэмслэлт болж болно. 

	Нэг өндөгний хоёр ихэр (эсвэл дөрвөн ихэр) нь үргэлж ижил хүйстэй байна. Хоёр өндөгт ихрийн үед ураг ижил буюу өөр өөр хүйстэй, нэг нэгтэйгээ ижил төстэй, эсвэл төсгүй байж болно. Тэдний гадаад төсөө нь нэг гэр бүлийн ах эгч нарын ердийн төсөөгөөс их ялгагдахгүй. Нэг өндөгт "жинхэнэ" ихрүүд нэг нэгтэйгээ үргэлж их төстэй байдаг. Нэг өндөгт ихрүүдэд "эдийн тохирохгүй хориг" гэж байхгүй, өөрөөр хэлбэл нэгээс нөгөөд, эд, бүхэл бүтэн эрхтэн шилжүүлэн суулгахад их хялбар байдаг. Жишээлбэл, нэг "жинхэнэ" ихрээс нөгөөд бөөр амжилттай суулгажээ (өөр өөр өндгөн эсээс хөгжсөн ихрийг "хуурамч" гэж нэрлэдэг). 

	Нэг өндөгт ихрүүд ижил өвчнөөр өвдөх нь олонтоо. Тэдгээр нь хүүхэд ахуй цагаасаа эхлэн олон өвчнөөр "хувааж" зэрэгцэн өвддөг. Жишээлбэл, 50 настай эгч дүү ихэр болох Вера, Надежда Васильева нар хэдийгээр нэг нэгээс хол амьдардаг боловч (нэг нь Ленинградад, нөгөө нь Брянскт) хоёулаа нэг хугацаанд зэрэг өвддөг ажээ. 1905 онд төрсөн нэг өндгөн эст ихрүүдийн нэг нь 1955 онд гол судасны бүдүүрлээр, нөгөө нь түүнээс хойш 4 жилийн дараа мөн өвчнөөр нас барсан тухай бичсэн байдаг. Үүнд удамшлын хүчин зүйлтэй холбоотой тодорхой зүй тогтол байгааг эрдэмтэд ажиглажээ. 

	Нэг өндөгт ихрүүд царайгаараа хоорондоо маш төстэй байх бөгөөд нялх үрсээ эх нь хооронд нь ялгаж чадахгүй байдалд хүрдэг. Арьс, нүд, үсний өнгө, нүүр, хамар, чихний хэлбэр, биеийн ерөнхий галбир энэ бүхэн туйлын адилхан байдаг. Тэдгээрийн гарын алга, хурууны өндөгний хээ, цусны бүлэг нь ижил байдаг. Цаашид ихрүүд насанд хүрэхдээ өөрсдийн гаднах төстэй байдлаа алдахгүй төдийгүй өөрийн сэтгэл зүй, яриа, бичгийн хэлбэр, хоолойн өнгө, зан ааш, дур авьяас, биологийн ба удамшлын шинжээрээ адил хэвээр үлдэнэ. Тэдний нэг нь нөгөөгөө өвчсөн мэт байдаг. Нэг хүний зургийг хоёр дахин авсан юм шиг байдаг. Байгаль "тэднийг нэг л хэвээр цутгасан" юм шиг байдаг. 

	Гурван ихэр гурван өндөгнөөс буюу гурван үр нэг өндөгнөөс хөгжсөн байж болох бөгөөд нэг үр нэгээс хоёр нь нөгөөгөөс хөгжсөн ч байж болно. Янз бүрийн нөхцөлд зохицолдлогоор дөрөв буюу таван үртэй жирэмслэлт байж болно. 1934 онд Канадад нэг өндгөн эст 5 эгч дүү Диони төрсөн тухай хэвлэлд олон удаа бичиж байсан билээ. Энэ таван охид сайхан өсөж, насанд хүрч, дээд боловсрол эзэмшицгээсэн байна. 

	1971 оны V сард Польшийн Гданьск хотод амьдардаг Рихертийн гэр бүлд өөр өөр өндгөн эст 5 хүүхэд Адам, Ева, Петр, Агнешка, Роман нар төрсөн билээ. Тэднийг эмнэлгийн хяналтын дор тусгай асарч, хэвийн өсөж хөгжицгөөжээ. 1973 оны эхний өдөр Парисын ойролцоох хотод амьдардаг нэгэн гэр бүлд 5 ихэр төрсөн нь бүгд хөвгүүд Никола, Стефан, Мартиаль, Эммануэль, Дикки байлаа (нэг өндөгт). 

	Зөвлөлт Литвийн Шелутс хотын хөдөө аж ахуйн техникумын ажилчин Альбины Чепонас 1 охин, 3 хүү дөрвөн ихэр төрүүлжээ. Бага жинтэй төрсөн явдал хүүхдийн туршлагатай эмч нарыг айлгасан боловч хэвийн өсөж 4 нас хүрчээ. Дээр дурдсан таван ихрээс гадна дэлхийн янз бүрийн оронд одоо хэд хэдэн тийм ихрүүд амьдарч байна. Эдгээрийн хамгийн ахмад эгч нь Аргентины Дилингентис одоо 31 настай, Английн 5 ихэр Хенсон 5 настай, Венесуэлийн ихрүүд 11 настай, Шинэ Зеландын ихрүүд 9 настай байгааг тэмдэглэхэд сонирхолтой юм. 

	1970 онд Ромийн иргэн 35 настай Лоредана Петрони 6 ихэр төрүүлсэн тухай сонинд мэдээлсэн билээ. (3 хүү, 3 охин). Хөвгүүд нь хэвийн, охид нь их жижигхэн төржээ. Гэр бүл болсноос хойш 11 жилийн дараа анхных нь төрөлт ийм ихрүүд төржээ. 

	1971 онд Чилид 36 настай Гарсолина Кадьдерон Авила 7 ихэр төрүүлсний 6 нь амьдарчээ. Саявтар 1377 онд Голландад (Схермерхорн хотод) 23 настай Корнелин Нейсенийн төрүүлсэн 6 ихрийн 4 охин, 2 нь хүү байжээ. Эх хүүхдийн эрүүл мэнд сайн байсан ажээ. 

	Хоёр өндөгт хоёр ихэр нэг өндөгт ихрээс 3 дахин олон. Хоёр ихэр 89—90 төрөлтөд 1 удаа тохиолдох бөгөөд бусад олон үрт жирэмслэлт нэлээд ховор юм. Ердийн 100 жирэмслэлтэд дунджаар олон урагт жирэмслэлт нэг тохиолдоно. Эмэгтэйн ихэр төрөлтийн дээд хэмжээ 26—30 насанд ихэнхдээ дахин төрөлтийн үед элбэг тохиолдоно. Олон үр тогтоох чадвар эрэгтэй, эмэгтэйн хоёр талд адилхан удамшин дэмжих бөгөөд зарим гэр бүлд үеэс үед үргэлжилж байдаг ажээ. Олон тооны хөхтөн амьтад (нохой, харх, хулгана г. м.) зөвхөн ихэрлэн үрждэг. 

	Нэгэн эмэгтэй олон ихэрлэсэн тухай (1945) бичсэн байдаг. Тэр 38 нас хүрэхдээ 44 хүүхэд төрүүлжээ (13 нь хоёр ихэр, 6 нь 3 ихэр). ЗХУ˗ын нэгэн клиникт нэгэн эмэгтэй 2 ихэр 6 удаа, гурван ихэр 7 удаа, 4 ихэр 4 удаа төрүүлж байжээ. 1964 онд Краматорск хотын Андресовын гэр бүлд 1 охин, 3 хүү дөрвөн ихэр төржээ. Эцэг, эх нь тэдэнд сансрын нисгэгчдийг алдаршуулан Валентина, Андриян, Юрий, Павел гэсэн нэр өгчээ. "Сансрын" балчир хүүхдүүд хэвийн өсөж байна. 

	Хоёр гурван ихрүүд ихэнхдээ хэвийн өсөж хөгждөг. Жишээлбэл, алдарт тамирчин хоккейчид ихэр ах дүү нар Борис, Евгений Майоров, ах дүү ихэр Александр Анатолий, Михаил Рагулия нар байсан билээ. Ах дүү хоёр ихэр Разумов, Вектор Валерий нар 1974 онд сонгомол барилдааны тэмцээнд алтан медаль авчээ. Бүр саяхан Блекинг хотод (Швед) ах дүү ихэр Мартин, Рудольф нар өөрсдийн зуун насныхаа ойг тэмдэглэжээ. Олон урагт жирэмслэлтийн бүр гойд цорын ганц тохиолдлын тухай хэвлэлд гарлаа. 1966 онд Зүүн Пакистаны Пунжарай тосгоны залуу эмэгтэй амьдрах чадвартай 9 ихэр хүүхэд төрүүлсэн байна. Гэвч заримдаа олон үрт жирэмслэлт хугацаанаас өмнө төрж, ихрүүд дутуу хөгжилтэй, амьдрах чадваргүй байдаг2. 

	Олон ихэр жирэмснийг ген зохицуулахгүй. Тэдгээр нь бамбай булчирхай, өнчин тархины бэлгийн гормонуудын илүүдлийн үед олонтоо илэрдгийг шинжлэх ухаан нотолжээ. Олон ихэр жирэмслэлтэд арьсны онцлогийн ямар нэгэн нөлөө байна гэж үздэг. Жишээлбэл, цагаан арьстныг бодвол негрүүдэд ихэр төрөлт их, япончуудад ихэр төрөлт маш ховор ажээ. 

	Янз бүрийн байрлалд барьцалдан ургаж хөгжсөн нэг өндөгт ихрийн үед хоёр ихрийн зэрэмдэг согог маш ховор тохиолдоно. Тэдгээрийн ихэнх нь бүр умайн доторх хөгжилтийн үедээ нас барах бөгөөд төрсөн ч амьдрах чадваргүй байдаг. 1939 онд Москва хотод профессор П. К. Анохин барьцалдан ургасан хоёр охин 1 жил 22 хоног амьдарсныг ажиглажээ. Турина (Итали) хотод барьцалдан ургасан хоёр охин Сантина, Жузеппина Фолья нар 9 насаа хүртэл амьдарчээ. 1965 онд тэдэнд маш нарийн ховор мэс засал хийж салгажээ. Одоо тэдгээр ихэр охид тус тусдаа амьдарч байна. 

	Зур. 6 Барилдан ургасан нэг өндөгт ихрүүд (зэрэмдэг)

	 

	 

	1971 онд Бирмийн Рангунд мэс засалч Пе Ньюн барьцалдан ургасан ихэр охин Ма Тит, Ма Хнит нарыг салгах маш ховор нарийн мэс засал амжилттай хийжээ. 1811 онд Тайландын Сиамд цээжээрээ нийлсэн ах дүү Чанг, Энг хоёр ихэр төржээ. Эх нь тэднийг циркийн эзэнд худалджээ. Хожим тэд АНУ˗д шилжин очиж эхнэр авч хүүхэдтэй болжээ. Эдгээр ихрүүд 1874 онд 63 настайдаа нас барцгаажээ3. 

	Үр тогтсон нэг өндөгнөөс яагаад эрэгтэй, нөгөөгөөс охин өсөж хөгжиж байна вэ? гэдэг асуудал хүн төрөлхтний санааг зовоож байлаа. Энэ асуудлыг шинжлэх ухаанд ч удаан хугацаагаар шийдвэрлэж чадахгүй байлаа. Хүйс тодорхойлогч шалтгаануудад жишээлбэл, нас, эх эцгийн эрүүл мэндийн байдал, зан ааш, хоолны чанар, үр тогтсон хугацаа, эмэгтэйн бэлгийн замын орчны урвал гэх мэтийг нэрлэж байв. Мухар сүсэгт ч буруу байсангүй. 

	Бүр эрт дээр Платон (манай зуунаас өмнөх IV зуунд) эрэгтэй эмэгтэй хоёр үрийн тухай онол бий болгосныг тэмдэглэхэд сонирхолтой. Анасагор, Аристотель нар хоёр мянган жилийн өмнө цэвэр сэтгэхүйгээрээ хүүхдийн хүйсийг нь бүр хөврөл үүсэх үед урьдчилан тодорхойлж болох бөгөөд үр тогтоох үрд хадгалагдсан удамшлын үр тогтолтоос шалтгаална гэж үзжээ. Эрт үеийн эдгээр зоригт сэтгэгчдийн нарийн төвөгтэй ухаан алдсангүй. Үрийн утасны удамшлын үр тогтолтоор нөхцөлдсөн, өндгөн эс, сперматозоид нийлэх үед хүйс тодорхой болдгийг сүүлийн үеийн шинжилгээ харуулж байна. 

	Хүний биеийн эс бүрийн цөмд 23 хос хромосом байдаг. Эрэгтэй, эмэгтэйн биеийн бүх эсийн хос бүрийн хромосом нь ерөнхий байдлаасаа ижил байдаг. Ганцхан хос эсийн хромосом нь бэлгийн (гоносом) юм. Бусад 22 хосыг аутосомууд гэж нэрлэнэ. Эмэгтэй хүйсийн бэлгийн хромосыг X, X гэж (икс˗хромосом) тэмдэглэнэ. Эдгээр нь ижил байна. Эрэгтэй хүйсийн бэлгийн нэг хромосомыг X (икс), нөгөөг У (икрек) гэж тэмдэглэнэ. Хромосомууд гадна байдлаараа амархан ялгарна. X˗ хромосом сунасан, нарийн, У˗хромосом богино, бүдүүн байна. Хүний бэлгийн хромосомыг харах боломж 1929 онд олджээ. Хромосомын хэмжээ маш бага учир зуун мянга дахин томруулсан үед л харж болно. Бүх хөхтөн амьтад болон хүний эр бэлгийн булчирхай хоёр янзын дүрсийн сперматозоидыг адил хэмжээгээр ялгаруулна. Өөрөөр хэлбэл бие гүйцсэн сперматозоидын 50 хувь бэлгийн хосын хромосом нь хоёр иксээс (ХХ), үлдсэн 50 хувь нь икс, икрекээс (ХУ) тогтоно. Нэг дүрсийн үр тогтолт нь эмэгтэй хүйсийн хөгжилтөд (XX, өөр дүрсийн үр тогтолт нь (У˗хромосомтой сперматозоид) эрэгтэй хүйс (ХУ)˗ийн хөгжилтөд түлхэц үзүүлнэ. Хоёр өндгөвчийн өндгөн эс адил байна (XX). Өндгөн эсийн цөмд У˗эр хромосом байхгүй. 

	Ургийн бэлгийн тэмдэг гэнэт бий болохгүй, харин хөврөлийн хөгжлийн явцад аажим бий болно. Хэдий тийм боловч бэлгийн булчирхай нь хүйсийн анхдагч шалтгаан биш юм. Тэдгээр нь өөрсдөө бэлгийн булчирхай үүсэхээс өмнөх хүйс тодорхойлогч, хөврөлийн эсийн цөмийн хромосомын байгуулалтын нэлээд гүнзгий шалтгаанаас хамаарна иймд бэлгийн хоёрдогч шинж тэмдгийн хөгжилт бэлгийн булчирхайнаас хамаарахгүй. 

	Бамбай, бөөрний дайвар булчирхай зэрэг дотоод шүүрлийн булчирхайнуудаас боловсруулан цусанд ордог гормоны химийн нэгдлүүд их ач холбогдолтой. 

	Гормоны систем нь хромосомд байгаа удамшлын даалгавраас гүйцэтгэгч мэт байдаг. 

	Хүмүүсийн дунд зарим эмэгтэй зөвхөн хүү, зарим нь зөвхөн охин төрүүлэх чадвартай мэт байдаг мэт буруу ойлголт байдаг. Хүү төрөх нь зөвхөн эцгээс л хамаарна. Яагаад гэвэл эцэг нь У хромосомтой байдаг. 

	1946 онд Английн нэгэн генетикийн сэтгүүлд 11 үед нь зөвхөн эрэгтэй хүүхэд төрж байсан тэр гэр бүл олдлоо гэж мэдээлсэн байлаа. Энэ нь тэр удмын бүх эрэгтэйчүүдийн төмсөг нэг төрлийн, өөрөөр хэлбэл зөвхөн У˗хромосомтой сперматозоид боловсруулж байсныг гэрчилж байна. Ер нь хүү охин хоёрын аль нэг нь төрөх адил боломж байгаа юм. Хүний хүйсийн тооны харьцаа бүх үндэстэн арьстанд дундаж төрөлтөд 100 охин, 106 хүү ногдож байгааг дүн бүртгэлийн аргаар нэлээд зөв тогтоосон байна. 

	Зур 7. Эцэг эхээс хүүхдэд (Хүй тодорхойлогч) Бэлгийн хромосом дамжих нь. 

	Хөврөлийн хүйсийг үр тогтолтын үед тодорхойлох бөгөөд өндөг, сперматозоидын бэлгийн хромосомын хослолтоос хамаарна. 

	 

	 

	Эцэг эхүүд төрөх хүүхдийн хүйсийн тухай асуудлыг нэлээд сонирхдог юм. Орчин үеийн шинжлэх ухаан энэ асуудлыг удахгүй шийдвэрлэнэ гэж үздэг. Төрөхөөс нэлээд өмнө хүүхдийн хүйсийг (хромосомын цогцоор) мэдэх боломжтой болно. Жишээлбэл, үхэр зусгийн хромосомын бүрэлдэхүүнээр үр тогтсон өндөг умайн салстад бэхлэгдэхээс өмнө түүний хүйсийг тодорхойлж чадсан байна. 

	Ураг эхийн умайд байхдаа бүр эрт бэлгийн гормоныг цусанд ялгаруулж эхэлдэг учраас эрэгтэй, эмэгтэйн цус гормоноор ханадаг. Эрдэмтэн Мацуйлов, Бернацк нар жирэмсний ургийн хүйсийг тодорхойлох боломжтой тусгай урвал цусанд тавьж үзжээ. 

	Үүнтэй уялдуулан бэлгийн хроматин гэж нэрлэдэг зүйлийн тухай дурдахад сонирхолтой юм. 1949 онд Канадын эсийн генетикч Барр, Бертран нар эрүүл эмэгтэй бүхэнд (XX) бүтэц бүхий жирийн бэлгийн хромосом байдаг, бөөмийн бүрхүүлийн дотор талын гадаргуу дээр тод үзэгдэх бараан өнгийн биенцрийг бэлгийн хроматин юм гэж тогтоожээ. Эрүүл эмэгтэйн үр хөврөл биеийн аль ч эсийн бөөмд бэлгийн хроматин байдаггүй. 

	Эхийн хэвлий дэх хүүхдийн хүйсийг тодорхойлохын тулд ургийн усанд байгаа хучаас эс буюу амьд хөврөлөөс "наалдац" бэлтгэн шинжлэхэд түүнд бэлгийн хроматин илэрвэл эм хүйс, байхгүй бол эр хүйс болох нь тодорхой. Эрэгтэй, эмэгтэйн биеийн аль ч хэсгийн эсийг (арьс, салст бүрхүүл буюу аль ч хэсэг) авч шинжлэхэд энэ ялгаа илэрч байдаг. 

	Саяхан АНУ˗ын Сан˗Франциско хотын анагаах ухааны төвийн хүүхдийн тасагт доктор Янин Валькановский хүүхдийн хүйсийг жирэмслэлтийн дөрөв дэх сард тодорхойлох аргыг боловсруулжээ. Энэ аргаар бол жирэмсэн эмэгтэйн цусны лимфоцитын цөмд ХУ˗хромосом (эр бэлгийн бүрдэл) байвал хүүхэд эр хүйстэй, байхгүй бол эм хүйстэй хүүхэд байна. Энэ нь ургийн лимфоцит эхсээр дамжин эхийн биед орж, улмаар цусанд нэвчдэгийг харуулж байна. 

	Ургийн хүйсийг тодорхойлох люминесцентийн арга гэж байдаг. Люминесцентийн бичил харуурын хэт ягаан туяанд У˗хромосомд гэрэлтсэн хэсэг тодордог. Х˗хромосомд тодордоггүй билээ. 

	Хүйс нь хромосомтой холбоотойг нээсэн одоо үед л хүйсийг удирдан чиглүүлж болох уу? гэдэг асуудал гарч байна. Өөрөөр хэлбэл хүмүүсийн санал хүсэлтийн дагуу "захиалгаар" хүү буюу охин төрүүлж болох уу? Энэ бүхэн одоогоор төвөгтэй юм. Яагаад гэвэл эцэг эх нь хэрэв хүү төрүүлэхийг хүсвэл Х˗хромосомтой сперматозоид үр тогтох процессоос салах "тушаал" өгнө. Тэгэхэд өндгөн эс У˗хромосомтой спермтэй үр тогтоно. Ийм ч учраас энэ асуудлыг одоогоор шийдвэрлэж болохгүй байгаа юм. Хүйсийг зохицуулан удирдах асуудлыг одоогоор зөвхөн ялмын торгоны эрвээхэй дээр турших боломжтойг шийдвэрлэсэн юм. 

	Гэвч удамзүйн шинжлэх ухааны түргэн хөгжилтийн үед хүйсийг удирдан чиглүүлэх арга зүйг ойрын үед боловсруулах болно. Гэрийн тэжээвэр амьтдын хүйсийг зохицуулан чиглүүлэх нь хөдөө аж ахуйд, хүний хувьд хүний явцуу сонирхлын ихээхэн ач холбогдолтой юм. Манай нийгэмд хүү охины аль нь ч төрсөн адилхан үнэ цэнтэй билээ. 


БЭЛГИЙН ХӨГЖИЛТ, БОЙЖИЛТ

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул https://e˗nom.mn/book?bid=1239 хаягаас татаж авч уншина уу.

	 

	 


БЭЛГИЙН ЗӨН, ХАЙРЫН СЭТГЭЛ

	 

	“Хүн адгуус ч биш, бурхан ч биш болохоор адгуус амьтныхаар ч бус, хий хоосон сэтгэлээр ч бус, харин хүний ёсны хайраар дурлах ёстой" 

	В. Г. БЕЛИНСКИЙ

	 

	Инстинкт˗зөн бол бие махбодын гадаад дотоод орчны цочруул, ааш зангийн тухайн үеийн хувиралттай уялдан төв мэдрэл хэт сэрэмтгий болсноос үүсэж буй хөдөлгөөний олон янзын урвалаар илэрдэг сэрэл юм уу, дур юм. Энэ нь хүн амьтны сурсан зан, туршлагаас үл хамааран хөгжлийн явцад зүй ёсоороо бий болж, боловсорч байдаг удамшлын (болзолт бус) рефлекс мөн. 

	Инстинктийн маш чухал шинж нь тухайн зүйлийн амьтанд маш тогтвортой байдагт оршино. Инстинкт бол өмнөх олон удмынхнаасаа удамшлын замаар тархинд тогтсон хөтөлбөрөө өөрөө аяндаа хэрэгжүүлдэг зүйл, бэлгийн инстинктийг оролцуулаад рефлексийн олон нарийн зохицуулалтаас тогтсон амьтны ертөнцийн түүхэн хөгжлийн гүн уламжлал бүхий тогтвортой автомат чанар мөн. Үүнд болзолт бус рефлексийн (инстинкт) үйл ажиллагааг болзолт рефлексийн эсрэг сөргүүлэн тавьж үл болно. Учир нь энэ хоёр ухагдахуун бол нэг бүхэл бүтэн зүйлийн хоёр тал юм. Амьтан, хүний төрсний анхны л өдрөөс аливаа инстинктийн үйлдэл маш түргэн зуур янз бүрийн болзолт рефлекс "болж", бүхий л амьдралын туршид маш олноор үүсдэг. Учир иймээс болзолт рефлексээс болзолт бус рефлекс цөөн байдаг. Инстинкт бол амьтан гадаад орчиндоо дасан зохицох үндсэн аргын нэг юм. 

	И. П. Павлов инстинктийг баримжаалах, хамгаалах, хооллох, үржих, үр удмаа хайрлах сэрэл гэж ялгажээ. Бид энэ удаад хожуу хөгждөг, мэдрэлийн тогтолцооны байдал, дотоод шүүрлийн булчирхайн үйл ажиллагаанаас хамаарч янз бүрээр илэрдэг нэлээд өвөрмөц сэрэл болох үржих болон үр удмаа хайрлах сэрлийн талаар авч үзье. 

	Нэг хүйсийн амьтан эсрэг хүйсийнхээ амьтанд ойртох гэсэн зөн, үржих гэсэн сэрэл ухамсраас гадуур явах боловч амьтны ертөнцийн түүхэн хөгжлийн олон зууны турш үржиж олон болох, үр удмаа үлдээх эрмэлзлээс тодорхой чиглэлтэй болж иржээ. Энэ нь гол төлөв хамгийн жижгээс эхлээд хамгийн том амьтан болох халим хүртэлх өсөж үрждэг бүхий л амьд амьтанд нийтлэг илэрнэ. 

	Тачаал тухайн зүйлийн амьтан оршин байх хүчирхэг хүчин зүйл мөн. Хурьцах үйл ажиллагаа бол үр удмаа үргэлжлүүлэх зорилгоор хийж буй шинэ амьд биет үүсгэх эх булаг юм. Энэхүү эцсийн зорилгоо хангахын тулд нас бие гүйцэх үед, хавьтах сэрэл аяндаа дур тайлах ухамсартай эрмэлзэлд шилжинэ. Өөрөөр хэлбэл ухамсраас гадуурх бэлгийн сэрэл аажмаар ухамсрыг даган амьдралын нийгэм, ёс суртахууны нөхцөлийн дагуу тодорхой чиглэлтэй болно. Хүн өөрийн тачаал, үйл ажиллагаагаа ухамсартайгаар хянана. 

	Хүмүүс эсрэг хүйсийнхээ хүнийг мөрөөсөж байхдаа хүслээсээ болж үржих сэрлээ умартана. Инстинкт хүний нийгмийн хөгжлийн хөдөлгөгч хүч, хүний идэвхтэй байхын хүчирхэг эх булаг, хүрээлэн буй орчинтой холбоотой зүйлийн тодорхой хэрэгцээ болсон, олон тооны болзолт рефлекстэй хамт илэрнэ. Хурьцах нь хоол ундны хэрэгцээ шиг байгалийн жам ёсны хэрэгцээт зүйл мөн. Байгаль эр эмийн харьцааны замаар амьдралыг шинэчлэх төдийгүй түүнийг төгөлдөржүүлж байдаг. Эр эмийн байгалийн хэрэгцээ бол тачаалаар илэрдэг. 

	Тачаал бол хүний олон талт болзолт рефлекс, инстинкт механизмын үйл ажиллагааны хоорондох харилцан үйлчлэлийн дүн мөн. Хүний тачаал бусад сэрлийн нэгэн адил, уураг тархинд их гадрын байнгын хяналт, нийгмийн ёс зан суртахууны нөлөө, түүний хуулийн зохицуулалтын дор оршдог. Иймээс инстинктийн зөвхөн болзолт рефлексийн түлхээсээр тодорхойлж үл болно. Уураг тархины их гадар болзолт төдийгүй болзолгүй рефлексийг зохицуулж байдаг билээ. 

	Тухайн амьтны хувьсал хөгжлийн зэргэмжээс хамаарч бие махбодын инстинктийн механизм өөр өөр байдаг. Сармагчны инстинктийг хорхой шавж, шувуу тэр тусмаа хүнийхтэй жишиж болохгүй. Инстинктийн нийтлэг чанар нь рефлексийн олон янзын нарийн шинжтэйд (болзолт бус рефлексийн шинж) оршино. Инстинкт амьтны бие махбодын бүхий л үйл ажиллагааны нэгэн адил гадаад орчин, дотоод (цусны найрлага, гормон, фермент зэргийн өөрчлөлт) тодорхой шалтгаантай байдаг. Дээр өгүүлснээр рефлексийн бүх ажиллагаанд, уураг тархины их гадар оролцоно. Уураг тархи бол сэтгэхүй, ухамсар, ой ухааны сан хөмрөг, инстинктийг орхилгүйгээр бүх тодорхой чиглэлтэй үйл ажиллагааг зохицуулдаг удирдах төв эрхтэн мөн. 

	Хүний амьдралын тодорхой үед бэлгийн эрмэлзэлтэй уялдан сэтгэлийн бүхий л сэрэл тодордог билээ. "Сэтгэл" гэсэн нэр томьёо хүний амьдралын сэтгэхүйн олон тал, маш өргөн хүрээг хамардаг. Сэтгэл бол сэтгэл хөдлөлийн дээд шат, хэмжээлшгүй баян, маш сайхан зүйл юм. Түүнийг физиологийн цочруул төдийгүй нийгэм сэтгэл зүйн шалтгаантай маш нарийн, энгийн зүйлс үүсгэнэ. Хүнд сэтгэл хөдлөл үүсэхэд нийгмийн орчин, хүмүүжил, шийдвэрлэх ач холбогдолтой билээ. Хүний сэтгэл бол бүх ертөнцийн түүхэн хөгжлийн бүтээгдэхүүн мөн. Хүний сэтгэлийн хамгийн сайхан, маш хүчирхэг зүйлийн нэг нь хайр сэтгэл юм. 

	Сэтгэлийн хүрээнд баярлах, сэтгэлээ барих, уйтгарлаж гуниглах, сэтгэлээр унах, хөөрч бахдах, гайхах зэрэг хөдлөлийн маш олон байдал багтана. Сэтгэл хөдлөл амьтанд ч байх боловч онцгой шаналал болох мэдрэмж зөвхөн хүнд л бий. Хүний сэтгэл хөдлөлийн дээд хэлбэр нь доод хэлбэрээ дарангуйлан залж байдаг билээ. Сэтгэл хөдлөлийн хамгийн баян, сэтгэл шаналахын хамгийн гүнзгий ул мөр хүүхэд, өсвөр насанд илэрнэ. Хүн бүрийн сэтгэл хөдлөл тун өвөрмөц, маш өргөн хүрээтэй байдаг билээ. 

	Тачаал хүрэх үед бодит байдлын өө сэв, эрээн барааныг арилгахын тулд хүний бүхий л бодол санаа төвлөрч ирнэ. Энэ агшинд тачаал хэмжээлшгүй оргилж, жаргал цэнгэлдээ автаж, хайртай дуртайгаа шивгэнэн хэлж, үнэнч сайн байхаа андгайлна. Өдөр тутмын явдал жирийн бус болно. Энэ учраас хүн жинхэнэ дурлалаасаа болж шаналан бодох, бодит байдлаас будилж сэтгэлээ татан авахад хэцүү болдог. 

	Хөрөнгөт ертөнцөд тархсан фрейдизм гэдэг онол уураг тархинд өөрийн эрхгүй үүссэн тачаал маш хүчтэй бөгөөд ухамсрыг боолчилж, тархины их гадрын үйл ажиллагааг саатуулан зогсоож, хүн өөрийнхөө сэтгэлийг залах боломжоо алддаг гэж нотолдог. Нэг үгээр хэлбэл бэлгийн инстинкт хүний бүх үйл ажиллагааг хөдлөгч ганц хүч болдог гэнэ. Уг онол хүнд нийгмийн орчны нөлөөлөл байдгийг харгалздаггүй. Гэтэл нийгмийн орчин хүний соёл, хүний биологи, түүний дотор эр эмийн ёсыг гүнзгий тусгадаг билээ. 

	Эдүгээ материалист шинжлэх ухаан бэлгийн инстинктийн ер бусын чадлыг үгүйсгэж байна. Гэхдээ хүний хувийн болон нийгмийн амьдралд чухал үүрэг гүйцэтгэдэг бэлгийн зөн мэдрэмжийг бүрмөсөн үгүйсгэдэггүй билээ. 

	Тачаал бол хүний хүчтэй дур хүслийн нэг мөн. Энэ тухай Ф. Энгельс "Дэр нийлүүлэх бололцоогүй байх, салж хагацах явдал хос хоёрт хамгийн их биш ээ гэхэд маш золгүй хэрэг болох учраас дур тачаал хүчтэй илэрч, удаан үргэлжилдэг4" гэж бичжээ. 

	Бэлгийн сэрэл бойжилтын үед эрс тод, хурц илэрдэг. Зөвлөлтийн эрдэмтэн В. Д. Кочетов "Фрейдизмийг хүлээн зөвшөөрөхийн оронд бэлгийн сэрэл бүх бие махбод, сэтгэхүйн үйл ажиллагаанд онцгой нөлөө үзүүлдэг гэж үзэх хэрэгтэй. Сэтгэл мэдрэлийн олон өвчин бэлгийн бойжилтын, хааяа хөгшрөх үетэй давхацдаг"5 гэж маш зөв дүгнэжээ. 

	Инстинктийн илрэл бие махбодын удамшлын тодорхой урвал болох үйл ажиллагааны төрөлхийн хэлбэр юм. Тодорхой инстинкт үүсэх нь зүй ёсны бөгөөд байгаль, хүний нийгэмд ямар нэг нөхцөл бий болоход түүний илрэлийн тодорхой ул мөр илэрдэг. Энэ учраас тодорхой инстинкт ямар нэг ер бусын "хүч" юм уу, "дээд зэргийн ухаан" ч биш, сохор тохиолдол ч биш юм. Хүмүүс шинжлэх ухааныг мэдэхгүй байсан үедээ инстинктийг ямар нэгэн "хувь заяа", "үйлийн үр" гэж үздэг байжээ. Энэхүү хуурамч зүйлд үндэслэн эр эмийн завхайрал, ёс журамгүй явдал, согтуурал зэргийг онолын хувьд үнэн болгох гэсэн оролдлого үүсжээ. 

	Хүн ухамсартай амьтны хувьд инстинктийн илрэлийг өөрчлөх төдийгүй өөрийгөө хамгаалах инстинкт зэргийн эсрэг үйлчилж чадна. Академич В. М. Бехтерев "Нийгмийн гадаад хүчин зүйлийн үйлчлэлийн дор инстинктийг бүрэн өөрчлөх боломжтойг батлах жишээ баримттай учирч байдаг. Жишээлбэл, өөрийгөө хамгаалахын эсрэг гардаг амиа хорлох үйлдэл амьтны ертөнц, хүмүүст ч илэрдэг"6 гэж бичжээ. Александр Матросов эх орноо хайрлах хайр, ухамсар, эр зоригоо хөвчлөн өөрийгөө хамгаалах инстинктэд автан биеэрээ дайсны их бууны амыг таглажээ. Тарас Бульба өөрийн үрээ гэх инстинктийг иргэнийхээ үүргийг ухамсарт захируулан хүүгээ өрөвдөлгүй цаазлуулжээ. Бэлгийн инстинкт илрэхэд нийгмийн хүчин зүйл, тухайн хүний ухамсартай эр зориг маш хүчтэй нөлөөлнө. Инстинкт хүний нийгмийн хууль, ухамсарт захирагдсаар иржээ. 

	Хурьцах болон хооллох, өөрийгөө хадгалах (хамгаалах) инстинкт бие махбодын төрөлхийн маш хүчирхэг урвал мөн. Хооллох, хамгаалах инстинкт амьтныг амьд байх, хамгаалахад чухал бол бэлгийн инстинкт тачаалыг хангах замаар төрөлтийг хангана. Бехтерев хооллох, үржих, хамгаалах инстинктийг "давших шинжтэй рефлекс" гэж нэрлэжээ. Эдгээр инстинкт дээр суурилан хүн, амьтны амьдралын үйл ажиллагааны явцад алдсан улам нарийн бусад урвал бэхэжнэ. 

	Инстинкт хүний бие махбодод төрсөн цагаас үйлчилж эхлэхээр бэлэн байхаар тогтсон байдаг. Бэлгийн инстинкт бусад инстинктээс хожуу илэрнэ. Иймд эр эмийн үйл ажиллагаа бол бие махбодын нэлээд хожуу боловсорч, хөгждөг үйл ажиллагаа юм. Энэ нь төв мэдрэлийн тогтолцоо, дотоод шүүрлийн булчирхай ялангуяа өнчин тархи, бэлгийн, тэрчлэн бэлгэ эрхтний хөгжилтэй холбоотой билээ. 

	Хүний нас, нийгмийн хүчин зүйлийн нөлөөтэй холбоотойгоор инстинктийн илрэл улам нарийсаж, олон талтай үйл ажиллагааг гүйцэтгэнэ. 

	Дээд хөгжилтэй амьтдыг бодвол хүний инстинкт хүч багатай ч маш олон талтай илэрч хөдөлмөрөө тодорхой зорилготой зохиох, хүмүүжил, хүрээлэн буй нийгмийн орчин, утгачлан сэтгэх чадвар, нийгмийн олон талтай мэдрэмжид үйлчилдэг. Нийгмийн ухамсартай хөдөлмөр, үгээр дамжих бодол санаа хүний үйл ажиллагаанд онцгой ул мөрөө үлдээнэ. Амьтдын бүхий л зан аашийг инстинкт, орчин залах бөгөөд хүнийхэд инстинкт, орчноос гадна ухамсар, сэтгэхүй, соёл, урлаг, нийгмийн олон талт амьдрал хүчтэй нөлөөлнө. Учир иймд хэвийн хүний амьдралыг зөвхөн хооллох, хурьцах инстинкт дэмжиж эс чадна. 

	Байгалийн нуугдмал хүч болох болзолт болон болзолт бус рефлекс тухайн өвөрмөц нөхцөлд тэр бүр ашигтай, тодорхой чиглэлээр үйлчилж чадахгүй. Амьдралын нарийн төвөгтэй эгзэгтэй үед хэвийн үйлчилж байсан мэдрэлийн үйл ажиллагаа хааяа эмгэг (өвчтэй) болдог. Үүнд хүний ухаан санаа, ухамсар ямагт холилдон оролцоно. 

	Хүний ухамсартай эр зоригоос шалтгаалан бэлгийн инстинкт бусад инстинктийн адил хувирч болно. А. М. Горький "хүн гэдэг нэрийг бардам сонсгохын" тулд хүн гэсэн нэрийг хүлээсэн хэн ч гэсэн өөрийн инстинктийг хэрхэн засаж, эр зоригоо яаж хүмүүжүүлж, үйл явдлаа ухан мэдэж, биологийн хэрэгцээгээ "хүнийх" болгож байгаа чадвар тэргүүтнийг нь харгалзан нэрлэнэ хэмээн хэлжээ. Иймд сэрэлдээ захирагдахгүй, харин нь түүнийгээ зөв төлөвшүүлбэл зохино. "Дур хүслээ захирч, түүнээсээ татгалзаж чадаж буй хүн хөлөг онгоц, хүлэг морийг хааш нь бол хааш нь, ашигтайгаар залах шиг тустай тал руу нь чиглүүлж чадна" гэж эртний грекийн философич Аристипп бичжээ. А. М. Горький соёл бол хүмүүсийн амьтны шинжтэй инстинктийг дарангуйлах цэгцтэй ухаан мөн гэжээ. Ф. Шиллер үүнтэй төстэй "Ариун тунгалаг оюун ухаан ёс суртахууны сэрлийг сэргээнэ. Тархи нь зүрхээ хүмүүжүүлэх ёстой" гэж хэлжээ. 

	Тачаал байгалийн үзэгдэл бөгөөд ичих зүйл биш, түүнийг залах л хэрэгтэй. Жан Жак Руссо "бидний залж чадаж буй үеийн бүх шунал сайн, түүндээ захирагдаж буй үеийнх муухай" гэж онож хэлжээ. 

	Дур тачаал, инстинктээ залж чадахад хүний хийгээд биологийн хэрэгцээ яг тохирч ирнэ. Жишээлбэл: ёс суртахууны зарчим сайн баримталдаг залуугийн эв дүйг дурласан бүсгүйдээ харьцах харьцаа нь тодорхойлж өгнө. Эр хүний үүргээ ухамсарласан байдал, хайрласан хүнээ хүндэтгэх үед тачаадах инстинкт хүчтэй илэрнэ. 

	Өөрөө өөрийгөө болон сэтгэлээ захирахад академич П. К. Анохины дэвшүүлсэн сэтгэл хөдлөлийг хүмүүжүүлэхэд хүн бүрд хэрэгтэй "саатуулах сэрэл" чухал ач холбогдолтой юм. Энэ нь эр эмийн хэрэгцээ өссөн, жинхэнэ хайр дурлал хараахан үүсээгүй сэтгэлээ ялихгүй юманд үрэхгүй, сарниулахгүй байхын тулд биеэ барьж, аль нэгэн үйл ажиллагаанд анхаарлаа төвлөрүүлж чадахыг хэлнэ. 

	Тачаал юм уу, сэтгэлийн шаналгааг нийгмийн хүчин зүйл саатуулах юм уу, дэмжиж болно. Үүнд нийгмийн ухамсар, инстинктийн илрэл зөрөлдөнө. Олон янзын цочруулыг агуулсан нийгмийн амьдрал хүний дотоод сэтгэхүйг ямагт дэнслүүлж, биологи, нийгмийн үргэлжийн сэтгэл тэвдүүлсэн тэмцэлд байлган, дур тачаалын илрэлийг чанарын талаар өөрчилж байдаг билээ. Нийгмийн шалтгаан хүний биологийн шалтгааныг ямагт дарангуйлж байдаг. Хүмүүсийн харилцаа, нийгэм, хөдөлмөрт харьцах харьцаа, янагийн харьцаа тэргүүтнийг биологийн хүчин зүйл төдийгүй гол нь нийгмийн хүчин зүйл тодорхойлдог билээ. 

	Хурьцах инстинкт амьдралын хүчирхэг хүчин зүйлийг хүмүүжил, хүний зан төлөв төлөвшихөд нөлөөлөх талаар дутуу үнэлэх явдал цөөнгүй гардаг. А. С. Макаренко "Хурьцах инстинкт, ер нь инстинкт үйлчлэх асар их хүчтэй бөгөөд анхны "зэрлэг" байдал юм уу, "зэрлэг" байдлыг дэвэргэсэн хүмүүжил нийгэмд харш зүйл хийхэд хүргэж болно. Гэвч нийгмийн сайн сайхан болгосон туршлага хүмүүсийн нэгдмэл туршлага, аз жаргалын хамгийн сайн сайхан, гоо сайхны нэг үндэс болж ирдэг"7 гэж маш онож хэлжээ. 

	Ухамсраас гадуур, инстинктийн хүрээнд үүссэн дур тачаал хамгийн сул хүсэл, инстинктийг дарангуйлан далдлан дарж байгаад амьдралын тодорхой үед гадагшаа илэрнэ. 

	Хоолны физиологиос тэжээллэг бодис дутмаг байхад цусны химийн найрлага өөрчлөгдөн ("цусны өлсгөлөн") мэдрэл шингэний тодорхой хазайлт болж бие махбод хоол унд хүсэж хооллох төв өөрөө аяндаа цочирч, хоол ундны талаарх мэдээллийн дохиог маш эмзэг мэдэрнэ. "Хоол унд хэрэгтэй байгаа" ийм үед бие махбод бэлгийн зэрэг бусад цочруулд хариу өгөхгүй. Харин цусанд буй бэлгийн булчирхайн гормонууд ихсэж, бэлгийн сэрэлд чиглэсэн бие махбодын бүхий л үйл ажиллагааг залдаг мэдрэл˗сэтгэхүйн өөрчлөлт гарна. Уураг тархины гадарт дур тачаалтай (либидо) холбоотой хурьцах голомт үүснэ. 

	Үүнтэй холбогдуулан В. М. Бехтерев "Голомт үүсэх процессыг дурлаж буй хүний аливаа цочруул гэж тайлбарлаж болно. Гэхдээ энэ нь эр эмийн хүрээ, бэлгийн хоёр дахь шинжтэй шууд холбоотой дурлаж байгаа хүний дур тачаалыг эрчимжүүлнэ. Эндээс дурлалцсан хоёрын бие биеэ хэт үнэлэх чанар гарч ирнэ... Голомтын хэлбэрээр илэрч буй бэлгийн бойжилтын сэрэл жинхэнэ дур тачаалд шилжиж хайр дурлал гэж нэрлэдэг болзолт рефлексийн байдлыг бий болгоно8 гэжээ. 

	Орчин үеийн шинжлэх ухаан хайр дурлалыг зөвхөн уураг тархины дэд бүтэцтэй холбоотой болзолт бус рефлексийн механизм гэж үздэг үзлийг алдаатай хэмээн тэмдэглэж байна. Уураг тархины бор гадар хайр дурлалыг ямар нэгэн тодорхой объектод чиглүүлнэ. Дур тачаалын энэхүү чиглэл төрөлхийн бус бөгөөд бэлгийн инстинкттэй холбоотой хувь хүний туршлагын явцад төлөвшинө. 

	Дур тачаалыг гагцхүү болзолт бус рефлексийн түлхээсээр тодорхойлж болохгүй юм. Зөвлөлтийн нэрт физиологич И. И. Павлов, К. М. Быков, П. К. Анохин нар аливаа болзолт рефлекс (инстинкт) уураг тархины гадарт байрладгийг баталсан билээ. Тэгэхдээ уураг тархины бор гадрын үйл ажиллагаа болзолтоос төдийгүй болзолт бус рефлексээс хамаарна. 

	Уураг тархины их гадрын, үйл ажиллагааны шинж чанар, хүч чадалд тархины дэд бүтэц, бэлгийн булчирхайн гормоны ажиллагаа хүчтэй нөлөөлнө. 

	Хүний эсрэг хүйсээ мөрөөсөх дур тачаал нь хөгжих явцдаа хүний сэтгэлийн зовлон, сэрлийн олон янзын нийлбэр, хайрлах сэтгэлтэй нийлдэг юм. Хайр сэтгэлийн сэрэл дур тачаалтай нягт холбоотой бөгөөд эсрэг хүйсийг мөрөөдөн шаналж буй хүний бэлгийн инстинктийн зүй ёсны илрэл байдаг. Хайрлах сэтгэл бий болоход хүний ертөнцийг үзэх үзэл, итгэл, зан төлөв, тухайн хүний амьдарч байгаа нийгмийн уламжлал, заншил, зөв ёс суртахуун, гоо сайхны байдал нөлөөлнө. 

	Эрэгтэй, эмэгтэйчүүдийн хоорондын бие биеэ хайрлах харьцаа түүхэн хөгжлийн өнө эртний үед үүсжээ. "Хүмүүсийн ялангуяа эрэгтэй эмэгтэй хүмүүсийн хоорондын үндсэн харьцах сэтгэл хүмүүсийг үүссэн тэр цагаас бий болжээ9. 

	Хүний хайр дурлал зүгээр л үржих, үр удмаа хамгаалах шинжтэй адгуусан амьтдын бэлгийн инстинкт илрэлээс илүү нарийн юм. 

	Гэхдээ хүний хайр дурлалыг дур тачаалаас салангид авч үзэж болохгүй. Бэлгийн сэрэл, хайр дурлал нийлж ертөнц дээрх хүний амьдралыг удамшуулах, эр эмийн хэрэгцээг хангах нэгэн зорилгыг хангадаг билээ. Хүний хайр сэтгэл, дур тачаал хоёр бие биеэ эн тэнцүү жигд тэтгэж байдаг биологи, нийгмийн зүй тогтнолт элемент мөн. Хайр дурлал, эр эмийн үйл ажиллагаа нийлэн, хүний эрхэм дээд сэтгэл болж хувирдаг билээ. Хэрэв хайр дурлал үр удмаа үлдээхгүй, гагцхүү хурьцах л зорилгыг агуулбал түүний бүх илрэл, дотоод агуулга учир утга хэрэггүй зүйл болох сон билээ. 

	Хайр дурлалыг цэвэр ариун хэвээр нь байлгах гэж ямар ч хэмжээнд дээдлэн үздэг ёс зүйн үед ч гэлээ тачаал бол түүний хүчирхэг үндэс болсон хэвээр байх агаад зөвхөн хурьцах чадвар бүхий эсрэг хүйсийн хоёр хүний хооронд байх зүйл юм. 

	Эртний энэтхэгийн сургаалд хайр дурлал гэдэг ухагдахууныг "Сэтгэлийн хүсэл нөхөрлөлийг төрүүлнэ, биеийн дур хүслийг төрүүлнэ. Ухааны дур итгэлийг төрүүлнэ... Энэ гурван хүслэнгийн нийлбэрээс хайр дурлал үүснэ...” гэж тодорхойлжээ. Хайр дурлал удамшил, инстинкт биш хэр нь эдгээртэй холбоотой юм. 

	Жинхэнэ ухаалаг хүнд л сэтгэл санааны хүсэл, хүнлэг харилцаа байдаг. Гэвч хүн эрхэм дээдийн эрмэлзэлгүй бол түүний амтыг ч мэдрэхгүй, эсрэг хүйсийнхээ хүнийг хайрлах цэвэр сэрлээс ангид байж эс чадна. Хайр сэтгэлийн эрхэм дээд агуулга нь физиологитой нягт холбоотойд оршино. Сэтгэлийн дурлал физиологийн инстинктийг хүний жинхэнэ дурлал хүртэл өргөж өгнө. Хүний ухаан, оюун санааны олон талт амьдрал нь амьтны аймгийн овгоосоо уламжлагдсан биеийн төрх байдлаас хэзээ ч ангид байж үл чадна. Ийнхүү хүний хайр дурлал, дур тачаал ямагт нийлсэн, биологи, нийгмийн үзэгдэл байдаг билээ. Дан дур тачаал бол амьтны жирийн сэрэл юм. 

	Германы нэрт эрдэмтэн, эрүүл ахуйч, сексологич Р. Нойберт "Хайр дурлал биеийн дур, нийгэм, оюун санаатай нягт холбоотой. Хайр дурлал бие цогцсын илрэлгүйгээр бодит зүйл огт биш...”10 гэж маш онож бичжээ. Эр эмийн амьдрал бол соёлын төдийгүй байгалийн бүтээгдэхүүн юм. Ф. Энгельс "Бидний бие, цус, тархи байгалийн бүтээгдэхүүн бөгөөд бид ч байгалийн дотор байдаг ч түүнийг захирч, хууль зүйг нь зөв мэддэг, хэрэглэж чаддагаараа бусад амьтад амьтнаас ялгаатай юм" гэж бичжээ. 

	Хүний нийгмийн түүхэн хөгжлийн олон үеийн туршид соёл хүний биологийн эртний инстинктийг дийлж, эр эмийн харьцаа сэтгэхүйн үйл ажиллагаанд сайнаар нөлөөлсөөр иржээ. Энэ бол мэдээжээр инстинкт ухамсар болж хувирлаа гэсэн үг хараахан биш юм. Эр эмийн ёсонд байгалиас заяасан зүйл илрээд зогсохгүй соёлоор авчирсан сайн муу зүйлийн аль аль нь илэрч байдаг"11.

	Хүний эр эмийн амьдралын бие бялдар, оюун санааны нь талаар А. Бебель дур сэтгэлээ хангахад зөвхөн биеийн бялдрын тал хангалтгүй, хос хоёрын хоорондоо нягт холбоотой сэтгэл санааны нэгдэл зайлшгүй хэрэгтэй гэдгийг өгүүлсэн билээ. Хэрэв ийм холбоо байхгүй бол энгэр зөрүүлэх явдал цэвэр механик зүйл болж, бид ёс суртахуунгүй гэж хэлэх үндэстэй болно. Хүний эр эмийн ёсны биологи, нийгмийн мөн чанар нь хайрлах сэтгэлтэй нягт холбоотой байдагт оршино. 

	Жинхэнэ хайр сэтгэлийн хамгийн тод илрэл нь юуны өмнө нөхөрлөл, хүмүүсийн бие биеэ үнэн сэтгэлээсээ хайрлах явдлаар илрэн гардаг. Хайрлаж дурлахын өмнө хайр ямар нэг хугацаанд үүсэж, улам гүнзгийрч байх жамтай. Жинхэнэ хайр сэтгэл нөхөрлөлөөс аажим аажмаар үүсдэг. Хэрэв дур сэтгэлийг нөхөрлөлөөр бэхжүүлэхгүй байвал хайр сэтгэл болон хувирч чадалгүй, тэр дороо замхарна. Хайр сэтгэл дурласан хүний төлөө амьдрах хүслийг төрүүлж, баяр баясгалангаа харилцан хуваалцах, хүнд хэцүү цагт хамт тэмцэх, нийтлэг нэгэн зорилгодоо ганцаараа хүрэх боломжгүй үед туслахад хүргэдэг билээ. Л. И. Толстой хайрлах гэдэг нь дурласан хүнийхээ сэтгэлээр амьдарна гэсэн үг гэж хэлжээ. Бие биедээ жинхэнэ дээд зэргээр дурласан дурлал "эр˗эм"˗ийг салгашгүй нэг хүн болгодог юм. 

	Р. Нойберт «Хайр сэтгэл бол хүний зайлшгүй хэрэгцээ мөн. Хүний итгэл, дур булаам байдал, хүнд итгэх итгэл, энэ бүхэнд эргэж нөлөөлөх сэтгэл тэргүүтнийг дан ганц биологийн үйлдэл гэж үзэж яахан болох билээ. Хайр сэтгэлийг яруу найрагчид үгээр, хөгжмийн зохиолчид аялгуугаар, зураачид дүрслэх урлагаар илэрхийлж чадна. Харин харилцан дурлалцсан хоёрын сэтгэлийг үнэнхүү хайр шалгаж чадна"12 гэж бичиж байна. 

	Хайр сэтгэл хүнд олон шинэ сэтгэл хөдлөл өгч, бусад хүмүүстэй харьцах харьцааг огцом өөрчилж, үнэнч сэтгэлтэй, ялангуяа хайрласан хүндээ эелдэг, элэгсэг анхаарал халамжтай болж, түүнийхээ төлөө өөрийгөө золиослоход ч бэлэн, улам ойртох сэтгэл төрөн, цаад хүнийхээ бие, сэтгэлийг эзэмддэг билээ. Жинхэнэ дүрэлзсэн дурлал гоо сайхан төдийгүй зан суртахууны, ухамсар, биеийн төдийгүй оюун санааны сайн сайхныг агуулдгаараа дөнгөж асаж буй дур хүслээс ялгаатай. 

	Хайрлаж дурлаж яваа залуус тайван дөлгөөн, баяр баясгалантай, аз жаргалтай болдог. Залуус харилцан бие биедээ дурласан сэтгэл, сэтгэлийнхээ холбоог бие биеэ харилцан хүндэтгэх байдлаар илэрхийлнэ. Эелдэг сайхан байдлаа харилцан мэдэрнэ. Эелдэг сайхан байдлыг үг яриа, үйл хэргээрээ илэрхийлэх нь олонтоо. Яруу найрагчдын нэг нь "Чинийхээ нэрийг шивнэхүйеэ чамайгаа үнсэн таалах мэт болдог" гэж бичжээ. Хүний амьдралын хайр сэтгэлд хөл алдаж яваа үед сэтгэл түмэн янзаар шаналж, олон талтай, тод дуртгал болон үлддэг. А. П. Чехов "Дурласан хүн өөрийнхөө хэчнээн баян, эелдэг зөөлөн, энхрий наалинхай болохыг олж мэдээд ингэж дурлан хайрлаж чадна гэж үү дээ гэж эргэлзмээр байдаг" гэж бичжээ. 

	Жинхэнэ хайр дурлал хүний сэтгэлийн бүхий л утсыг хөнддөг. Дурласан хүн байгаль, яруу найраг, хөгжмийн гоо сайхныг улам ч соргог тусган авч, ахуйн баяр баясгаланг мэдэрдэг. Эрт дээр цагаас яруу найрагчид хайр дурлал хүний сэтгэл санааны бусад сайн сайхан чанаруудыг улам сэргээн алдаршуулдаг гэж үзсээр иржээ. Дурлалцсан хүмүүст хүний сайн сайхныг ухаарах ухаарал улам гүнзгий төрж ирдэг. 

	Гёте "Байгаль нэг хүйсийн хүн эсрэг хүйсийн хүнийхээ бүхий л сайн, сайхныг соргогоор хүлээн авах чадварыг заяажээ" гэж бичсэн юм. 

	Аль ч хүн амьдралдаа ганц удаа ч хайр сэтгэлийн шаналгааг гүнзгий бөгөөд хүчтэй мэдрэх нь онцгой чухал юм. Энэ нь ялихгүй юмнаас болж хувиа хичээхээс чөлөөлж бусад хүмүүстэй харьцах харьцааг улам өргөн, сайхан болгож өгнө. Ф. Э. Дзержинский "Хайр сэтгэл бол хамгийн сайн сайхан, гайхамшигтай, хүчтэй, халуун дотно, саруул тунгалаг бүхнийг бүтээгч" гэжээ. Яруу найрагчид хайр сэтгэлийг "амьдралыг мөнхөд шинэчлэгч" гэж нэрлэдэг нь талаар бус. 

	Хайр сэтгэл бол ёс суртахуун гоо сайхны мэдрэмж бөгөөд хүний сэтгэлийн хамгийн нандин эрхэм зүйлийн нэг, чин зүрхний итгэл, эрэлхэг байдлын илрэл, хүнийг ёс суртахууны шинэ өндөрлөг лүү өргөдөг билээ. К. Маркс, Ф. Энгельс нар өөрсдийн бүтээлдээ хувийн өмчийг устгаснаар хүний бүхий л сэтгэл, шинж чанарыг бүрэн чөлөөтэй болгох учир эдгээр сэтгэл, шинж чанар жинхэнэ хүнийх болно гэж тэмдэглэцгээжээ. Хайрын сэтгэл зөвхөн социализмын үед л хувийн өмчийн нөлөөнөөс бүрэн ангижирч хүний өөрийнх нь мэдлийнх болно. 

	Зөвлөлт засгийн анхны жилүүдэд А. В. Луначарский хөдөлмөрийн мөлжлөг, боолчлолоос чөлөөлөгдсөн хүн төрөлхтөн эд мөнгөөр биш, харин хайр сэтгэл өнгөрсөн үеийнхэнд байгаагүй аз жаргал, уламжлалыг бий болгодог гэж хэлжээ. 

	Социалист нийгэмд хайр сэтгэл хүний жинхэнэ мөн чанарыг олж, бие, сэтгэлийн бүх хүч чадлыг дайчлан, хувийн амьдралын аз жаргалын эх булаг болдог. Гэхдээ хайр сэтгэл дур тачаалгүйгээр байх боломжгүй авч түүнийг өөрчилж, улам сайхан болгодог. Оргилсон хайр сэтгэл ялангуяа орь залуу насанд дур тачаалыг бууруулж өгдөг. Үүнд чухам түүний хүч оршино. 

	Хүүхэд нас өнгөрч, эр эмийн инстинктийн илрэл улам хүчтэй болж ирэхэд эсрэг хүйсийнхээ хүнийг онцгойлох, эелдэг сайн, харилцан бие биедээ сайн байгаагаа илэрхийлэх хүсэл төрнө. Ингэсээр эцэстээ ойртох хэрэгцээ гарч ирнэ. Гэвч эхний үед дур булаасан тодорхой хүнд чиглээгүй эсрэг хүйсийн хүнд чиглэсэн ойртохыг л бодсон "хэн хүнд чиглэсэн" тогтворгүй хүсэл төрдөг. Харин ухаан сууж ирэхэд ойртох, хавьтахыг бодохоо больж тухайн нэг л бие хүнийг сонирхох болж ирнэ. 

	Ийм янзаар хүмүүсийн хайрлах сэтгэл баяр хөөр болохоос эхлээд сэтгэл санаа шаналах хүртэлх байдлаар илэрнэ. Энэ нь харилцан адилгүй өнгө аястай зааг хязгаартай, олон янз, сэтгэлийг хөдөлгөх чадал нь өөр өөр хэлбэртэй, өнгө аястай, илрэлтэй байдаг. Хүн бүр өөр өөрийнхөөрөө хайрлаж дурлана. Энэ нь хүний зан ааш, мэдрэлийн тогтолцооны хэв шинж, бодгаль чанар, төрх, төлөв, оюун ухаан, бие бялдрын хөгжил, амьдралын нөхцөл, соёл, хүмүүжлээс хамаарна. Хайр сэтгэлд шантарч яваа хүн бүр өөрийнхөө өдий болтлоо мэдэхгүй байсан аль нэг талыг шинээр нээж олдог. Хүн бүрд тохирох нэг маягийн мэдрэмж, хайр сэтгэлийн илрэл гэж байдаггүй. Тэрчлэн хайр сэтгэлийн нэгдмэл онол ч байхгүй. Хайр сэтгэл "сонгомол" бөгөөд хүн бүрийн хайр сэтгэл давтагдашгүй учир хүмүүс өөрсдийн бодлоор аз жаргалтай юм уу, гунигтай ч юм уу байдлаар хайр сэтгэлтэй учирдаг. Хэрэв энэхүү харилцан хайр сэтгэлээ өгч чадвал тэд хүчтэй ч, ариун сайхан сэтгэлтэй ч болдог. 

	Цагаасаа өмнө эр эмийн ажилд орсон, хайр сэтгэлийг оюун санааны биш, цэнгэлийн зүйл гэж үздэг хүн цөөнгүй байдаг. Ийнхүү гэрлэхээсээ өмнө эр эмийн ажилд хутгалдсан хүний сэтгэл хөрж, жинхэнэ хайр сэтгэлийн амтыг мэдэрч чаддаггүй

	Түр зуурдын учралыг хөөцөлдөж, бие бялдар, ёс суртахууныхаа хүчийг алдаад "хайр сэтгэл гэж байхгүй", "зөвхөн номд бичсэн байдаг" гэж нотлох гэдэг залуус ч байдаг. 

	Зарим хүмүүс залуургүй цөмийн хөдөлгүүр, сансар, шинжлэх ухаан, техникийн томоохон ололтын зуунд "энхрийлэл янаглалын мэдрэмж" байх ёсгүй бөгөөд байвал чухам дайн, үхэл шиг заналхийллийн үед л байж болох юм гэж нотолдог. Тэд гүнзгий эндүүрцгээж байна. Бидний үед хүн олон мянган жилийн өмнөх шигээ чин сэтгэлээсээ дурлаж, үзэн ядаж, баярлаж шаналж, итгэж эргэлзэж, уйтгарлаж, хардахын мэдрэмжийг амталж болно. Гагцхүү өндөр ёс суртахуун, соёлын улмаас орчин үеийн хүмүүсийн хайр сэтгэл ялдамхан хатагтайг ганц харангуут л бусдыг ирүүлд дууддаг дундад зууны үеийн торгон цэргийнхээс өөр, ихээхэн төлөв даруу илэрнэ. 

	Хүн төрөлхтний соёл, урлагийн хөгжилд хайр дурлал чухал үүрэг гүйцэтгэдгийг түүх баталж байна. Аль ч үеийн нийт ард түмний уран зохиол хүний хайр сэтгэлийг тусгасаар иржээ. Хайр дурлалын асуудал эрт, дунд зуун, өнөөдөр ч гэсэн сэтгэгчид, яруу найрагчдын гол сэдэв болсоор байна. Хайр сэтгэлийн сэдэв хөгжим, уран зураг, сийлбэрт хэчнээн их анхаарал татдаг нь бүхэнд тодорхой билээ. Уран үгсийн их мастеруудын бүтээл нь сэтгэл судлалын салбарын гүнд орж, нийгмийн орчны төвөгтэй явдал, бэлгийн зөнгийн хүчирхэг дуу хоолойгоор хүний ухамсарт үүссэн сэтгэлийн хөдөлгөөнийг тавих боломж олгож ирсэн юм. Хайр дурлалын мэдрэмжтэй холбоотой бэлгийн дур тачаал урлан бүтээх идэвхийн үндэс болох явдал олонтоо байдаг. Оросын нэрт биологич И. И. Мечников "Эр эмийн үйл ажиллагаа доройтох нь хүний чадварыг нэлээд хомстгодог... Хайр сэтгэл яруу найрагчид, уран бүтээлчдийг сэргээдэг, яруу найргийн урлах чадвар хайр сэтгэлтэй холбоотой нь эргэлзээгүй" гэж тэмдэглэсэн билээ. Тэр бээр "Чин сэтгэлийн хайр яруу найрагчид, уран зураачдын уран бүтээлийг улам эрчимжүүлэх нь цөөнгүй. Гёте, Байрон, Виктор Гюго зэрэг олон нэрт зохиолчдын амьдралд хайр сэтгэл чухал үүрэг гүйцэтгэсэн жишээ хэнд ч илэрхий биш үү?"13 гэж бичжээ. XVIII зууны Францын нэрт материалист Клод Андриан Гельвеций "Хайр, сэтгэл зураачийн харандааг ертөнцөд анх хурцалдаг" гэжээ. Эртний философич Эвринид "Зевс өөрийнхөө аугаа их чадлаараа хайр сэтгэл төдийгүй бүх бурхдыг давж гарсан юм!" гэж хэлжээ. 

	Хүний хайр сэтгэл урлагийн амьдралд хүчирхэг хөшүүрэг болдог бөгөөд амьдралд уриалан дуудах, сэтгэлийн утсыг хөндсөн хөгжмийн маш нарийн гайхамшгийг бүтээхэд тус хүргэдэг билээ. Хүний сэтгэлийн хөдөлгөөнийг ялангуяа хайр сэтгэлтэй холбоотойгоор илэрхийлэхэд маш хэцүү, гагцхүү үгсийн урнаар л гаргаж чадна. Иймээс ч хайр сэтгэлийг дүрслэхэд шүлэг төдийгүй урлагийн бусад төрөл, ялангуяа хүний сэтгэл хөдлөлийн бүхий өнгө аялгууг шингээж байдаг хөгжим л илэрхийлж чадна. Жинхэнэ урлаг хайр сэтгэлийг ямар нэг хэлбэрээр илэрхийлээгүй байлаа ч хүний сэргээж, сэтгэлийг нь хөдөлгөж байдаг билээ. 

	М. И. Глинк "Руслан Людимила хоёр" гэдэг алдарт дууриа Екатерина Кернд дурласан хайрынхаа онгодоор бичжээ. Тэр бээр бас хүч чадал, гоо сайхан, сэтгэлээ илэрхийлсэн "уран сэтгэмжийн вальсаа" зориулжээ. Хайр сэтгэлийн тухай аялгуугаараа нэрт бүтээлчид мөнхөрч үлддэг. Хөгжмийн зохиолч Г. Берлиоз дурласан бүсгүй жүжигчин Гетфиетта Смитсонд зориулан алдарт "уран сэтгэмжийнхээ симфонийг" туурвижээ. Залуу бүсгүйд ухаангүй дурласан сэтгэлийнхээ онгодоор 1792 оны дөрөвдүгээр сарын 25˗наас 26˗ны хоорондох ганцхан шөнө Рейний армийн явган цэрэгт зориулж хожим нь үүрд мөнхөрсөн "Марсельез"˗ийн үг аяыг зохиосон тэр үе хүртлээ нэр нь алдаршаагүй байсан залуу ахмад Руже де Лилийг Стефан Цвейг "ганцхан шөнийн суут ухаантан" гэж нэрлэжээ. 

	Оросын нэрт физиологич И. М. Сеченов, И. П. Павловын хэлснээр "Оросын шинжлэх ухааны сэтгэлгээний оргил" болох "Уураг тархины рефлекс" бүтээлээ өөрийн цаашдын гэргий нь болсон Мария Александровнад хязгааргүй дурлаж байсан 1863 оны зуны богино хугацаанд туурвижээ. 

	Гёте 74 насандаа 19 настай Ульбрикт туйлгүй их дурлаж, өөрийн уран сайхны чадал, гоо сайхны ааг амтагдсан шүлгийг («Мариенбадын ерөөл») бичжээ. Хэдийгээр яруу найрагч өнгөрөх насандаа байсан ч хайр сэтгэлээ «залуу цагийнх шиг улам ундарч байгааг» илэрхийлж байжээ. 

	Францын нэрт реалист зохиолч Стендаль «үнэн сэтгэлээсээ дурлаж яваагүй хүний амьдралын тэн хагас нь, гэхдээ бүр хамгийн сайн сайхан хагас нь далд өнгөрдөг» гэсэн нь үндэсгүй зүйл биш ээ. 

	Анатоли Франс «Шунал шохоорхол тайван байхын дайсан ч түүнгүйгээр ертөнц дээр урлаг, шинжлэх ухаан байхгүй байх сан. Хүнд хайрлаж дурладаг хамгийн сайхан мөнхийн хэрэгцээ заяажээ» гэж хэлжээ. 

	Германы аугаа их философич Георг Гегель «тачаадан дурлалгүйгээр амьдрал сайхан байж чадахгүй» гэж нотолжээ. Францын материалист Гельвеций, Дидро нар асар их тачаал дурлал их хэрэгт даллан дуудах чадалтай гэж тэмдэглэжээ. Вольтер «Хайр сэтгэл бол хамгийн хүчтэй шунал учраас толгой, зүрх, бие рүү шууд л довтолдог» гэжээ. 

	Жинхэнэ хайр дурлал бусад бүх элдэв ёсорхлоос ангид бөгөөд хэрэв зөвхөн зориг ухаанаар илэрч байвал тэр мэдрэмж тачаал байж чадахгүй гэж В. Г. Белинский хэлдэг байжээ. 

	Германы эрдэмтэн И. Блох «Хайр сэтгэлийн түүх бол хүн төрөлхтөн, соёлын түүх» мөн гэж бичсэн нь үндэсгүй зүйл биш ээ. Үүнийг Мольер:

	 

	«Амраг хайрын сэтгэлийг үүрд хөөчихвөл

	Алдхан бие минь хөрж алтан дэлхий харанхуйлах сан, 

	Алаг зүрхний энхрийллийг огоорохгүй алд биеийн зугааг бодвол

	Амьдарч үзэлгүй үхсэнтэй адилхан сан» 

	 

	гэж илэрхийлжээ. 

	Энэ ертөнцийн суут ухаантнууд Маркс, Энгельс, Ленин нар хүн төрөлхтний аз жаргалын тусын тулд ихийг хийж, хайр сэтгэлийн талаар бодож бичицгээжээ. Тэд хайр сэтгэл нийгмийн бүхий л хөгжилд нөлөөлөхгүйгээр хүмүүсийн хувь тавиланд нөлөөлж чадахгүй гэж үзэцгээжээ. 

	Зөвлөлт нийгмийн эрүүл саруул харилцаанд эрэгтэй, эмэгтэй хүмүүсийн хоорондын хайр сэтгэл шинэ шинэ агуулгаар баяжиж, эрэгтэй эмэгтэй хүний хооронд цоо шинэ харилцааг бий болгосон билээ. Гэвч гэр бүлийн эвсэг найрсаг харьцаанд ганцхан хайр сэтгэл учир дутагдалтай юм. Орчин үеийн хүний аз жаргалтай юм уу, аз муутай амьдрахад ганцхан инстинкт, хайрлах сэтгэл төдийгүй олон янзын соёл, нийгэм˗эдийн засгийн амьдралын байдал хүний харилцааны хөдөлгүүр болно. 

	Гэрлэгчдийн эв нэгдэл, гэр бүл батжилттай байхад, сэтгэхүйн онцлог, тухайн хүмүүсийн зан төрхийн нийцэл, үзэл санаа, нөхөр эхнэрийн бие биеэ ойлгох дадал нөлөөлнө. Сэтгэл санаа, ёс суртахуун, эр эмийн янз бүрийн нийцэл тохирох тутам хүний хайр сэтгэл, сонирхол улам бадарч, гэр бүлийн амьдрал бүр ч нийлэмжтэй болно. 

	Хүний ханьсах дур, хайр сэтгэлийн зовлон маш нарийн, олон янзаар илэрнэ. Хүн эр эмийн амьдралтай уялдан гарч буй сэтгэлээ зөв сонгож, ухаалгаар үнэлэх ёстой. Үүнээс эрэгтэй, эмэгтэй хүний эр эмийн харьцааны олон асуудлыг зөв шийдэх асуудал хамаарна. 

	Эцэг, эхийн үр удмаа хайрлах хайр маш гайхамшигтай юм. Хань бүл бологсдын сайн муу харьцаа үр хүүхдээ хайрлах хайрын нөлөөгөөр түргэн нийлж, ханьсах дур улам ч сайхан болгодог. Үр хүүхдээ хайрлах эцэг эхийн хайр ханийн хайр сэтгэлийн нэг хэсэг юм. 

	А. М. Горький эмэгтэйчүүд, эхчүүдийг хайрлах сэтгэлийг маш яруу сайхан өгүүлсэн билээ. Тэр бээр «Ертөнцийг цагаан сүү, ариун хайраараа тэтгэсэн эхчүүдийн алдрыг алдаршуулан магтъя! Хүнд буй сайн сайхан нарны цацраг, эхийн сүү бидний амьдралд дурлах сэтгэлийг тэтгэдэг шим билээ». 

	«Хүмүүс төрүүлсэн эхдээ ямагт хүү нь байдаг... Хүнд төрсөн эх, төрүүлсэн хүү... байх агаад наргүйгээр цэцэг цэцэглэхгүй, хайр сэтгэлгүйгээр аз жаргал байхгүй, эмэгтэйчүүдийн хайр, эх байхгүй бол яруу найрагч ч, баатар зоригтон ч төрөхгүй сэн билээ!»

	«Аугаа их хүмүүсийг төрүүлсэн эхчүүдийн өмнө мэхийн ёсолъё! Аристотель эхийн хүү билээ. Бал бурам шиг тансаг шүлэг бичсэн Фирдоуси усан үзмийн дарс, арзтай хольсон шиг аагтай яруу найраг туурвисан Саади, Омар Хайям, Искандер, сохор Хомер баатар эхийн хүүхдүүд бөгөөд тэд эхийн сүү хөхөж, алтан зул цэцгээс өндөргүй байхдаа эхдээ тэврүүлж явсаар энэ ертөнцийн бахархал болсон билээ»14 гэжээ. 

	Залуу эхийн нялх үрээ хайрлах хайр, хүүхдээ асарч байх үеийн баяр баясгалан тэргүүтнийг өөр ямар нэг сэтгэлтэй жишиж болно гэж үү. Эхийн хайр бол эр эмийн хайрын үр дагавар, өөрөөр хэлбэл эхийн инстинкт хайрлах сэтгэлээс гардаг ч, эр эмийн хайрын дээр байдаг билээ. Үр хүүхдээ хайрлах эхийн хайр сэтгэлийн жаргал амсах шинжтэй агаад жишээ нь хүүхдээ хөхүүлэх үед сэтгэл нь аргагүй ханадаг юм. 

	Хайр сэтгэлийг хэрхэн уртасгах вэ? Бүх амьдралынхаа туршид хайрлаж дурлаж болох уу? Нас ахисан үеийнхний бодвол залуу насанд хайр сэтгэл шохоорхол илүү хүчтэй байдаг нь хэнд ч ойлгомжтой. Ханьсах дур, хайрлах сэтгэл бүх амьдралын туршид нэгэн эрчмээр байдаггүй. Жилээс жилд аажим аажмаар буурч, мэдрэмжийн өнгө аяс, хурц тод байдал нь суларч байдаг билээ. Гэхдээ хайр дурлал тухайн тухайн хүнд өөр өөр бөгөөд ижил төстэй болж ирэхийг бид нөхөрлөл, бие биедээ ойртох гэж нэрлэдэг. Ер нь хайр сэтгэлийн үргэлжлэхийг Ф. Энгельс «янз бүрийн хүнд харилцан адилгүй, ялангуяа эрэгтэйчүүдэд өөр өөр байдаг» гэж тэмдэглэжээ. 

	Аливаа амьд ертөнц, түүний дотор хүн өсөж бойжих, нас бие гүйцэх, хөгшрөх зэрэг амьдралын байгалийн мөчлөгтэй байдаг. Мэдээжээр хүний бүхий л сэрэл насан туршдаа хувирч байдаг. Ихэнх хүмүүс өдрийн нүд сохлом нарны дараах үдшийн бүрий барай шиг болох шиг байгалийн энэхүү жам ёсыг тэр янзаар нь тайван хүлээн авдаг. Үүнтэй холбогдуулан И. И. Мечников эр хүн амьдралынхаа нас бүхэнд хайрласан эмэгтэйг хайрлах тодорхой янзын сэтгэлтэй, хайр сэтгэлийн тодорхой агуулгатай, эмэгтэй хүн ч эр хүнийг хайрлах мөн ийм шинж байдаг гэж тэмдэглэжээ. 

	Чин сэтгэлийн халуун дотнын, эелдэг нөхөрлөл хайр сэтгэлийн дэвсгэр болж, цаашид хайрлаж дурласан үеийн турш үргэлжлээд төгсөнө. 

	Хайр дурлалын аз жаргал харилцан дурлалцсан хоёрын хэн хэнийг тайвшруулна. Хайр сэтгэлтэй болсон хосуудын сэтгэл ханаж, хүслийнхээ дээдийг эдлэх авч аз жаргалаа үргэлжид хадгалах нэгэн үзүүрт сэтгэлтэй юм. Гэхдээ энэхүү сэтгэлийг үргэлжид үргэлжилдэг гэж үзэж яахан болох билээ. Тэр ч байтугай хамт амьдарсан, аз жаргалтай амьдралд ч харилцан хайр сэтгэлтэй хүмүүс сайн сайхан харьцаагаа бэхжүүлэх, түүнийг тэвчин барьж сурахыг ямагт хичээх хэрэгтэй. 

	Социалист нийгэм улам боловсронгуй болж хөгжих тутам, коммунист нийгэм рүү ойртох тутам хүмүүсийн соёл, ухамсар дээшлэхийн хэрээр оюун санааны ертөнц улам ч баян болж ирнэ. Үүний дотор хайрлаж дурлах, ханьсах сэтгэл улам бэх бэх, төгс болж ирнэ. 

	Хүн амьдралдаа хэдэн удаа дурлаж болох вэ? гэсэн асуудал гарч ирдэг. Дур хүслэн бүхнийг, ялангуяа залуу насны шохоорхол бүхнийг хайр дурлал гэж ойлгох юм бол амьдралд дурлал олон дахин ирэх нь мэдээж. Ийм шохоорхол гэнэт төрөөд мөн удалгүй алга болохдоо урам хугарсан, хайхрамжгүй байдлаар солигддог. Жинхэнэ хайр сэтгэлтэй, тухайлбал ёс суртахууны хүмүүжилтэй, зарчимч, буурьтай хүмүүс амьдралдаа нэг л удаа хайрлаж дурлах нь цөөнгүй. Ийм хүмүүст хайр сэтгэл хамгийн эрхэм, бүх л насан туршид үлдэх үнэт зүйл байдаг. А. Г. Грибоедовын залуу эхнэр Нина Чавчавазэ эр нөхрөө нас барснаас хойш эр нөхөртөө үнэнч хэвээр байж, ханилж сууя гэсэн олон хүний саналыг хүлээж авалгүй үлджээ. Гэтэл хааяа дахин дурласан сэтгэл анхны хайраас дутуугүй хүчтэй байж болох ч И. М. Сеченов жинхэнэ хайр сэтгэлийн зовлонг амссан хүн хоёр дахь удаагаа хайрлаж дурлаж чадах уу даа? гэж тэмдэглэсэн байдаг. Дахин дурлах явдал нь өмнө хайр дурлал бүтэмжгүй байсны ердийн шинж юм. Гэхдээ насан туршдаа ганц ч удаа дурлаж чадаагүй хүн ч байдаг. 

	Түүхийн бүхий л үеийн туршид хүний эр эмийн амьдрал эр эмийн ердийн сэтгэл хангах хэрэгцээ байснаа сэтгэлзүй˗физиологийн хамгийн нарийн сэтгэл болон хувирах замаар тасралтгүй боловсорсоор иржээ. 

	Орчин үеийн хүний хайр сэтгэл (өөрийнхөө хамгийн дээд хэсгийн илрэлээрээ) эр эмийн явцуу хүрээг аль хэдийнээ давжээ. Хайр сэтгэл нийгмийн ёс суртахууны олон элементийг агуулж, хүний сэтгэлийн хөдлөлийн явцуурал юм уу, өгөөмөр байдлыг илчилдэг талбар юм. 

	Эрэгтэйчүүд эмэгтэйчүүдийн хоорондын коммунист харилцааг төлөвшүүлэхэд "Бэлгийн дур хүсэл, хөгжиж нарийсгах нь чухал... Коммунизм нь даяанч байдлыг биш хайр сэтгэлийг бүрэн дүүрэн амьдралаас үүдсэн баяр баясгалан, сэргэлэн цовоо байдлыг авчрах ёстой"15 гэж Ленин хэлсэн билээ. 

	Залуус хайр сэтгэл амьдралд ямар ач холбогдолтойг ойлгосон, хайр сэтгэлийг ангид хайрладаг байх бэлтгэлийг хангасан байвал зохино. Зөвлөлт нийгэмд хайр сэтгэл гэр бүл бий болохтой нягт холбоотой байдаг. Зан суртахууны хувьд зөв хүмүүжилтэй, ёс суртахууны сайн сайхан чанарыг шингээсэн хүн бусад хүмүүс, ялангуяа эмэгтэйчүүд, эх хүнд энэрэнгүй эелдэг зөөлөн хандаж, үр хүүхдээ хайрлан халамжилж, хүний хайр сэтгэлийг удаан хадгалж чадна. Энэхүү санааг гүнзгийрүүлэн А. С. Макаренко "Хэрэв хүүхэд эцэг эх, ах эгч, өөрийн сургууль эх орноо хайрлаж сураагүй бол, эхнээсээ амиа хичээж хүмүүжсэн бол хайрласан бүсгүйдээ чин сэтгэлээсээ дурлана гэж үзэхэд маш хэцүү"16 гэж бичжээ. 

	Багаасаа бусдыг хуурч мэхэлдэг, худлаа хэлдэг, нөхөрлөдөггүй, үерхлийг мэдэхгүй өссөн хүүхэд хайр сэтгэлдээ үнэнч, төлөв төвшин хүн болж чадахгүй, хайрлаж дурласан хүндээ ямагт үнэнч байж чадахгүй. Хүүхдийн бага балчраас нь найз нөхөдтэй болгож тэдэндээ тусалж, тэднийхээ төлөө анхаарал халамж тавьдаг, нэр төрийг нь хамгаалж сургах нь маш чухал юм. 

	Жинхэнэ үнэнч нөхөрлөлгүй, хүний сайн муу чанаруудын талаар өргөн мэдлэггүйгээр бат тогтвортой, дурдаж чадахгүй, батжилттай, эрүүл саруул гэр бүлийг бий болгож чадахгүй. Учир иймд зөвлөлтийн залуус, бүсгүйчүүд харилцан бие биеэ хайрласан үед л хамтын амьдралаа зохиож чадна. 

	Зөвлөлтийн хүний хайр сэтгэл ашиг хонжоо, эд мөнгөний тооцоо, үндэсний дайсагнал, шашны хуурамч үзлээс бүрэн ангижирч, хамгийн хүнд хэцүү шалгалт сорилтыг даван хамгийн сайхан, өгөөмөр сэтгэл байдаг билээ. Залуусын хайр сэтгэл нь сэтгэл хөдлөлийг улам сайхан болгох, хос хоёрын бие биеэ улам сайхан байлгах нөхцөл мөн. Хайр сэтгэл бол хүний мэдрэл˗сэтгэхүйн байдалтай холбоотойгоор сэтгэл санаа, шаналах хамгийн сайхан үе юм. Цаашид хайр сэтгэл бие хүн улам бойжих, урлан бүтээх чадвар нь оргилох, хөгжихөд туслах ёстой. 

	Залуус эр эмийн амьдралын замд алдаж онож болох ч манай цоо шинэ амьдралын хязгааргүй баян тансаг, урлан бүтээхийн их цэцэглэлт бүхий царай, амьдралд хэрэгжсэн коммунист үзэл санаа эр эмийн өсөлтийн согог, зөн бэлгийн маш хэцүү үеийг даван гарах ухамсрыг гийгүүлэх гэрэлт дэнлүү болой. 

	 


ЭР ЭМИЙН ҮЙЛ АЖИЛЛАГААНЫ НИЙЦЭЛ

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул  https://e˗nom.mn/book?bid=1252 хаягаас татаж авч уншина уу.

	 

	 


АНХНЫ ХУРЬЦАЛ, ГЭР БҮЛИЙН БАТЖИЛТ

	 

	"Сайн сайхан гэр бүл гэдэг хоёр зүрх, нэг тэмүүлэлтэй байхыг хэлнэ"

	М. СЕРВАНТЕС

	 

	Хүний амьдралд анхны хурьцал маш чухал үйл явдал болдог. Эр эм хоёрын хооронд бий болсон бие, сэтгэлийн дутууг гүйцээж, ахуй амьдралын хамгийн гүн нууцыг нээдэг. Эр эмийн ажил эхэлснээрээ энэ үеийг хүртэл илрээгүй байсан хурьцах сэрэл, шаналгааг амьдралын хамгийн том, бүрэн төгс, учир утга бүхий цоо шинэ хуудсыг нээдэг билээ. Гэр бүл бологчид хуримласныхаа дараах хугацаанд өдөр тутмын амьдралд бие биеэ мэдэж, хамтран амьдрах туршилтын сорилтыг зайлшгүй давах, анхны хурьцал үйлдэх нарийн төвөгтэй явдал гардаг. Хурьцал бол эрэгтэй, эмэгтэй хоёр хүн оролцохыг шаарддаг физиологийн өвөрмөц үйл ажиллагааг хэрэгжүүлж буй үйлдэл юм. 

	Гэр бүл болсон хоёр эр эмийн амьдралаа зохиож эхэлнэ. Энэхүү нарийн үйл ажиллагааг гүйцэтгэхэд бэрхшээл, зөрчил зайлшгүй гарна. Яагаад гэвэл хүний физиологийн үйлдэл бол гэр бүлийн сайн сайханд асар их ач холбогдолтой нийгмийн үзэгдэл юм. 

	Хурьцах үйл ажиллагааг "дан ганц физиологийн" гэж үзвэл маш их алдаа юм. Дурлалцсан хоёрын хурьцал бол булчингийн нарийн хөдөлгөөн, биеэрээ шүргэлцэх явдал төдийгүй юуны өмнө хүний сайн сайхныг сэргээдэг таатай сэтгэл хөдлөл, сэтгэлийн шаналлын бүхэл бүтэн найрал хөгжим мөн. Иймд хурьцах үед халуун бие төдийгүй харилцан сэтгэл нийлэх нь маш чухал. Аль ч үеийн дэлхийн олон суут хүмүүс хурьцал бол ариусгах зүйл, үүгээр дамжин хүн төрөлхтөн эцсийн эцэст бие бялдрын болоод оюун санааны дэвшил рүү хөдөлдөг гэж тэмдэглэсээр иржээ. Эр эмийн амьдралын эх булагт хүний оюун санааны дээд зэргийн сэтгэл хөдлөл төрнө. 

	Анхны хурьцалд хөнгөмсөг хандаж болохгүй. Бие биеэ харилцан дээд зэргээр хайрлах, үргэлж тод санаж явах зүйл, хайр дурлал минь дахин давтагдахгүй онцгой сайхан зүйл гэж бодох ёстой. 

	Эр эмийн ажлыг хэрхэн зөв чиглэлтэй эхлэх бэ? Юуны өмнө залуус хэн хэнийгээ дээд зэргээр хүндэтгэж, дотночлон хайрлаж, дурлаж, дурлалаа сайн шалгаж, гэрлэснээсээ хойш удаан жил хурьцахыг хичээх хэрэгтэй. Үүний тулд орь залуу, бүсгүй хоёр гэрлэхийнхээ өмнө бие биеэ сайн таньж, ойр байхыг хичээвэл зохино. Тэд гэрлэхээ хүртэлх хугацаанд ойр дотно нөхөрлөж, гэрлэснийхээ эхний өдрөөс бие биеэ гаднын хүн шиг харж байж таарахгүй. Гэрлэх гэж буй залуус бие биеэ сайн мэддэг юм шиг санагдана. Тийм ч байж болно. Гэхдээ бие биеэ "таних" хугацаа дуусаагүй, цаашид ч үргэлжилнэ. "Би" гэдэг хоёр хүнийг "бид" гэсэн бат, бэх нэг хүн болгох хэрэгтэй. Гэрлэсний дараах эхний үеийг хамгийн сайхан, аз жаргалтай үе гэж тооцвол зохино. Гэвч энэ үе хамгийн төвөгтэй үе ч байх нь цөөнгүй бий. 

	Маш олон залуус хамтран амьдрахын өмнө ямар сорилт байгаа, эрүүл мэндээ тэр бүр цэгнэж боддоггүй. Ихэнх нь гэрлэгчдийн бүртгэлд л бүртгүүлээд авбал эр эмийн амьдрал хэвийн байна, аз жаргалын аралд дураараа жаргана гэж гэнэн боддог. Гэтэл амьдрал тэр бүр санаснаар байдаггүй. Гэрлэсэн хосууд эр эмийн ажлын нийцэл тэр дороо бий болдоггүй, нийцүүлэх хэрэгтэй гэдгийг ухаарч, харилцан тэвчээртэй байх хэрэгтэй. Гэхдээ энэхүү төвөг, бэрхшээлийг засахын тулд ухаан, ааш зангийн тодорхой төлөвшил хэрэгтэй. 

	Зарим залуус анхны энгэр зөрөхөд айдас нь төрж эцэстээ аятайхан болох эсэхэд эргэлзэх сэтгэл төрдөг. Хэрэв анхны учрал олиггүй болбол эргэлзэх нь улам ихсэж, тархинд нь саатлын процесс арилгахад амаргүй сэтгэл санааны үүсэлтэй бэлгийн сулрал үүснэ. Иймээс анхны энгэр зөрөхөд яарахын хэрэггүй. Гэрлэснийхээ шөнө л хурьцал үйлдэхийн албагүй. Хурьцал үйлдэх нь "зүгээр л тэврэхийн хэрэг биш" харилцан ойртох гэсэн сэтгэл төрүүлэх хэрэгтэй. Энэ бол ганцхан хар аминыхаа дур хүслийг тайлах зорилготой байж таарахгүй. Гэрлэж амьдрахаар шийдсэн залуус эхлээд бүх харьцаа, түүний дотор эр эмийн харьцааг хамгийн энгийн, илэн далангүй, албадмал биш байлгахын тулд бие биедээ сайн дасаж, бүх талаараа ойртож нөхөрлөвөл зохино. Ийм нөхцөлд л анхны хурьцал үйлдвэл байгалийн хэрэгцээт зүйл болж өнгөрнө. 

	Амьтдын хурьцах үйлдэл дан ганц зөн билгийн шинжтэй байдаг. Хүний хувьд бол үр удмын амьдралыг уртасгах гэсэн нийгэм, байгалийн үүргийг биелүүлэх ухамсартай үйл явдал юм! Хүн нийгэм, төрийнхөө өмнө үр удмынхаа өв тэгш, ухаалаг хүмүүжлийг хариуцдаг, мэддэг байх ёстой. 

	Гэр бүлийн амьдралын эхэн, эмэгтэй хүн урьд нь үзээгүй, эхлээд эвгүй ч байж болох зүйлтэй холбоотой байдлыг давахад хүрдэг учир эр хүн маш болгоомжтой, маш хязгаартай хандах хэрэгтэй. Иймээс ч эр нөхөр нь маш эелдэг ялдам хандвал зохино. Эр эмийн ажил эхлэх нь ялангуяа эмэгтэй хүнд ихээхэн шаналал, сэтгэл догдлолыг төрүүлдэг билээ. Эмэгтэй хүнд анхны ойртолт бараг л гэр бүлийн албадмал найр тавих үүрэг байдаг. Гагцхүү цаашид эр эмийн ажил аажим аажмаар сайхан хүслэн төрүүлж, хос хоёр хоёулаа хамт амсах байгалийн заяасан сэтгэл таатайхан зовних цэнгэл болно. 

	Эр нөхөр нь анхны энгэр зөрүүлэх үед онгон хальс нь цоороход (онгон хальс урагдах) маш болгоомжтой, эвлэг хандах хэрэгтэй. Онгон хальс цуурахгүй, сунаж цоорно. Онгон хальс цоороход сэтгэл санаа, биеийн хувьд хоёр саадыг давахад хүрнэ. Залуу эхнэр нь яах бол гэж айж онгон хальс цоорсонтой уялдан өвдөнө хэмээн эмээж зовно. 

	Бид дээр онгон хальс байхгүй байх нь гэрлэхээсээ өмнө хурьцал үйлдсэнийг тэр бүр батлахгүй гэдгийг өгүүлсэн билээ. Төрөлхийн онгон хальсгүй байхаас гадна элдэв гэмтэл, бага насанд нь охидын бөгсөн биеийг их болгоомжгүй угаах үед өөрчлөгдөж болно. Бэлгийн бойжилтын үед биеийн юм ирсний дараа олон дахин угаах, спортоор хичээллэх, дугуй унах үед болгоомжгүй огцом, эвгүй хөдлөх, тэрчлэн онгон хальсыг оролдоход гэмтэж болдог. Ийм үед анхны хурьцал өвдөхгүй, цус гарахгүй өнгөрч болно. 

	Эр эмийн үйлдлийг хэвийн байлгахад элэгсэг дотнын харьцаа, байдал ихээхэн ач холбогдолтой юм. Эр нөхөр нь залуу эхнэрийнхээ сэтгэл санааг сэвтүүлэхээс аль болохоор болгоомжлох хэрэгтэй. Эр нөхөр нь болгоомжтой, эвлэг хандсанаараа эхнэрийнхээ сэтгэлийг амархан эзэмдэж, эхнэр нь нөхөртөө болзолт рефлексийн саатуулах нөлөө үзүүлдэг. Энэ нь гэрлэсний анхны шөнө залуу эхнэрт ямар нэгэн үл мэдэх зүйлээс болгоомжилж, айх байдал илрэхэд бүр ч чухал юм. Биеийн дарангуйлал, урам хугаралтаар эхэлсэн хурьцал, цаашид цэнгэл эдлэхэд бэрхтэй болгодог. Өмнө нь бэлтгэлгүй, ялангуяа эр эмийн ажлыг "бохир заваан", "эвгүй зүйл" гэж үзэж хүмүүжсэн бүсгүйд сэтгэлийн хүчтэй шаналгаа төрдөг билээ. 

	Хамтран амьдрахын эхний өдрүүд, эр эмийн харьцаа гэрлэгчдийн цаашдын хамтын сайн сайхны амьдралд хааяа шийдвэрлэх ач холбогдолтой байдаг. Эмэгтэй хүний ичимхий занг нь бүдүүлгээр эвдэх, тоохгүй байх нь урмыг нь хугалдаг. Эмэгтэй хүнд хурьцахын өмнөх ярианы өнгө аяс, байдал, царайны илрэл, харц зэрэг бусад нөхцөл ихээхэн ач холбогдолтой билээ. Энэ бүхэн хурьцлын гоо сайхан, ёс зүйн шаардлагыг хангаж өгнө. 

	О. Бальзак "гэрлэлтийн физиологи" гэдэг номдоо "гэрлэлтийг цөөнгүй байдаг хүчээр түрүү барих байдлаар бүү эхэл. Энэхүү "хууль ёсны хүчээр түрүү барих байдал" цаашдаа эхнэрээ эр нөхөртөө хөрөхөд хүргэдэг" гэж онож өгүүлсэн билээ. 

	Хааяа ханилан суусан эхний үед эхнэр нь гэнэт хөрөх явдал гардаг. Гэхдээ залуу эмэгтэйд энэ нь заяаны үзэгдэл байдгийг мэдэх хэрэгтэй. Эр нөхрийн нь хянамгай эелдэг, ялдамхан харьцаа эхнэрийнхээ ийм байдлыг аажмаар өөрчилж чадна. Эвгүй, бүдүүлэг харьцвал эмэгтэй хүний сэтгэлийг гэмтээж, бүр биш юмаа гэхэд удтал хурьцах дур нь хөрж болох юм. 

	Гэрлэж буй залуус хоёр биеийнхээ хүслийг хангахын тулд нэг нь нөгөөдөө дасаж харилцан үйлчлэлцэх хэрэгтэй. Энэ нь гэр бүлийг бат тогтвортой, цаашид хурьцлыг хэвийн эрүүл саруул байлгахад маш чухал ач холбогдолтой юм. Эр эм хоёр бие биеийнхээ дур хүрэх онцлог, хэр хэмжээг мэдэхийг хичээвэл аажимдаа тэдэнд хурьцах хэм, дур ханах тодорхой хэмжээ нэгэн зэрэг төрж болох юм. Энэ нь харилцан бие биедээ эвлэг байх, эр эмийн ажлын талаар илэн далангүй байх зэрэг олон зүйлээс хамаарна. 

	Эр эм хоёрын нандин чухал харьцаанд үл ялих жижиг зүйл байхгүй, харилцан бие биедээ харьцах харьцаа, ялангуяа эр эмийн дотнын харьцаа чухаг юм. Хааяа эр, эм хоёр нэгэн адил дур хүрдэг, ижил хурьцлын ижил боломжтой байдаг нь гэр бүлийн аз жаргалыг амсахад саад болдоггүй билээ. 

	Эхнэр, нөхөр хоёрын эр эмийн харьцаа зохицож байх нь харилцан бие биедээ сайн үйлчлэх, амьдралын бусад харьцаа хэвийн байхад нөлөөлнө. Эр эмийн харьцаа нийцэж байх нь хайрлаж дурласан хүндээ бүхнийг бэлэглэхэд бэлэн байх өвөрмөц байдлыг үүсгэхэд нэн чухал юм. 

	Эрэгтэй, эмэгтэйчүүдийн хайр сэтгэл нийцэж байх нь хүний аз жаргалын нэг үндэс мөн. Гэрлэсний эхний үед эр эм хоёрын хурьцал хэн хэнд нь тааламжтай, хэвийн байвал гэр бүлийг бэхжүүлэхэд зайлшгүй хэрэгтэй нэгэн тулгуур болж өгнө. Хэрэв гэрлэлтийн эхний үед л эр эмийн харьцаа эвгүй, олон янзын эгзэгтэй байвал нөхөрлөлийг нь бэхжүүлэхэд саад болж, гэр бүлийн цаашдын хувь заяанд нөлөөлж мэдэх билээ. Бие биедээ харилцан дурлалцсан хайр учир утгаа алдаж, итгэлгүй болбол гэр бүлийн харьцаа бэхжихгүйд хүрнэ. 

	Эрэгтэй хүн эр эмийн ажилд аминч, бүдүүлэг байвал эмэгтэй хүний дурыг хангахгүй, сэтгэлийг нь сэргээхгүйд хүрэх нь цөөнгүй гэдгийг санах хэрэгтэй. Энэ нь эмэгтэй хүнд муугаар нөлөөлж, эр нөхөртөө хөрөхөд хүргэнэ. 

	Эмэгтэй хүн ч сэтгэлээ өгч, өөрийгөө эзэмдүүлэхийг хичээх хэрэгтэй. Гэхдээ сэтгэлээ өгөх, хайр найргүй зориглох хоёрын хооронд зааг их бий. Ухаалаг эр хүн хэдийд хурьцах, өөрөөр хэлбэл эр эм хоёрын дур тохирох үе, жирийн ичингүйрэх зүгээр л дургүйцэх аядах хоёрыг ялгаж чадаж байх хэрэгтэй. 

	Эмэгтэй хүний дур өөрийн нь хойноос хөөцөлдөж байгаа дурласан хүнээс л болж төрдөг. 

	Олонх гэрлэгчдийн тойрч гардаггүй нэгэн алдааны талаар энд өгүүлье. Гэрлэхээсээ өмнө залуус бие биеийнхээ дурыг татах гэж сайхан хувцаслаж, нягт нямбай, эелдэг ялдам, анхааралтай, соргог харагдах гэж хичээж байдаг. Гэтэл дөнгөж гэрлэлтээ батлуулангуут л өөртөө тавих шаардлага сулруулдаг гэм бий. Хайхрамжгүй хандах, бохир заваан хувцаслах, биеэ цэвэрч авч яваагүй зэргээс бие биеэ хүндлэх байдал хөрж ирдэг. Иймд гэрлэсэн хосууд өөрийгөө "нэгэн хэвдээ" байхаар хүмүүжүүлж, бие биедээ аль болохоор сайн сайхан харагдахыг хичээж, сайхан байдлаа улам бэхжүүлж хадгалж явах хэрэгтэй. 

	Биеэ сайхан авч явах, эрүүл ахуйн дэглэм сахих талаар маргаж болохгүй. Бага хөдлөх, их идэх нь таргалуулж гадаад үзэмжид чинь эвгүй нөлөөлөх тул, хөнгөн намилзсан алхаа, гоолиг сайхан галбираа хадгалах, булчинг чинь бэхжүүлж, чангаруулдаг биеийн тамирыг сайн хийвэл зохино. 

	Зарим хүн ажил их хийдэг эмэгтэйчүүд эмэгтэй хүнийхээ шинжийг алдана гэж буруу боддог. Гэтэл зөвхөн гэрийн ажил хийдэг эмэгтэйгээс алба ажил хийдэг эмэгтэй өөрийнхөө гадаад үзэмж, харьцаанд илүү санаа тавьдаг байна. Гэрлэгчид бие биеэсээ хөндийрөхгүйн тулд улам ойртохыг хичээх хэрэгтэй. Үүнтэй холбогдуулан Н. Г. Чернышевский "... Эхнэрээ сүйт бүсгүйгээ харж байсан шигээ хар... Тэгвэл хуримаа хийснээс хойш арван жил өнгөрсөн ч эхнэр чинь сүйт бүсгүйн үе шигээ сайхан хэвээр байна гэдэгтээ итгэх болно...” гэж бичжээ. 

	Хүний сэтгэл хувьсамтгай бөгөөд хэрэв шинэчлэгдэхгүй, хөгжөөхгүй бол аажимдаа хайхрамжгүй, А. П. Чеховын хэлснээр сэтгэлийн саа болж хувирна. Чухам иймээс гэрлэгчид нь хайр сэтгэлээ ямагт бэхжүүлж, тэтгэж байвал зохино. Энэ нь аажимдаа эр эм хоёрын харьцааны дээд шат болох сэтгэл санааны нягт ойртолтод хүргэнэ. Энэ шатанд эр эм хоёр бие биеийгээ илүү үггүйгээр ойлгодог, үнэнч, шалгалт сорилыг даадаг нөхөд болно. Сэтгэл санаа нийлж ойртоход хайр сэтгэлээ харилцан нийцүүлэх нь амаргүй хэр нь заавал нийцүүлэх зорилт юм. 

	Хайр сэтгэлээ бэхжүүлэх, тэтгэхэд төрсөн бодлоо өөрчлөх, уйтгар гуниг, гэр бүл бологчдын нэгэн янзын харьцааг даван туулах нь ихээхэн ач холбогдолтой юм. Нэгэн янзын харьцаа нь бие биедээ сэтгэл ханахад хүргэж, нөгөө хүнийхээ "дан ганц хайрыг" сулруулж мэдэх билээ. Хүний уураг тархи шинэ шинэ бодол төрөх, сэтгэхүйн хэрэгцээний олон янзын сэрлийг шаарддаг юм. Харилцан бие биедээ сайн дотнын харьцах гэсэн хүсэл төрөхөд эр эм хоёрын сэтгэл сэргэх боловч урьдын сорилыг давсан сэрэл, сайхан сэтгэгдэл нь дур хүсэл төрөх, дур татахад хүргэнэ. Эр эмийн ажил нэг нь биш, хоёулаа байгаа цагт л аз жаргал авчирна гэдгийг сана. "Амьдралын алхам тутамд ахуйн сэтгэгдэл бүрд төрж буй хайрын сэтгэлийн баяр биеийн ч бай, ёс суртахууны ч бай ялгаагүй биеийг бэхжүүлж хөгжүүлдэг" гэж академич И. II. Павлов хэлжээ. 

	Эр эм хоёрын бие биетэйгээ харилцах харьцааг ахуй, бие болон оюуны санааны тохироо, зан ааш, хурьцах дур, соёл, ёс суртахуун, сэтгэлийн баялаг, сэтгэл, хайр дурлалаа засах чадвар, хэрэгтэй үед тачаалаа барих ухаалаг зориг зэрэг олон зүйлээс хамаарна. 

	Хайр сэтгэлийн үндэс нь хүний оюун санааны баялаг чин хүслэн, зан суртахуун, гоо сайхны мэдрэмж, хайр хэчнээн хугацаагаар үргэлжлэх, хүч чадал, тогтмол байх зэрэг хүний оюун санааны соёлын хөгжлийн түвшин, шинж чанараас олон талаараа хамаарна. Хүний зан суртахуун гоо сайхны дүр төрх, оюун санааны амьдрал баян юм уу, ядмаг байх явдал нь урт удаан, бат бэх дурлахад шууд нөлөөлнө. Зан суртахуун гоо сайхны мэдрэмж нь хайр сэтгэлийн физиологийн "дасах" сэтгэлийн шаналгаагаа хэвээр нь хадгалахыг саармагжуулж болно. 

	Эр эм хоёр бие биеийгээ дээд зэргийн сэтгэл, сайхан аашаар ямагт дэмжиж, сэтгэл санаагаа нэг, найрсаг байлгахыг эрмэлзэх хэрэгтэй. Энэ нь хүний байгалийн нэг хэрэгцээ бөгөөд амралт, хоол унд шиг хэрэгтэй, сэтгэл санаа ханахгүйгээр төвшин байх нөхцөлгүй тийм хэрэгцээ мөн. 

	Эмэгтэйчүүд гоо сайхан, ёс суртахууны нарийн мэдрэмтгий чанар, төрөлхийн эвлэг аялаг зан, өдөр тутмын жижиг сажиг зүйл хэрэгцээ нь болж байдгаараа бахархаж болох юм. Эмэгтэй хүн энэхүү чанаруудыг гэр бүл, гэрлэлтээ бэхжүүлэх нэгэн нэмэлт зүйл болгон ашиглах хэрэгтэй. 

	Эр нөхөр нь эхнэрийнхээ энэхүү зүйлүүдэд бүх талаар түлхэц өгөх хэрэгтэй. Эрэгтэйчүүд амьдралын ханиа гэрлэхийн өмнөх үеэсээ илүү халамжлах нь чухал. Бүр Овидий Назон "амьдралын хань чинь чамд чиний хүсдэг чихэнд чимэгтэй үгийг дандаа сонсгож бай" гэж бичиж байжээ. Хөндлөнгийн хүнд ичгэвтэр санагдмаар бүх дадал заншлыг гэр бүлийнхээ хүрээнд хадгалах ёстой. 

	Ямар ч үед эр эм хоёр эелдэг ялдам харьцааг эрхэмлэх шаардлагатай бөгөөд энэ нь хайр дурыг улам сайхан болгож урагш нь татдаг. Үүнээс гадна эцэг эхийн эелдэг харьцаа хүүхдийн хүмүүжилд маш чухал жишээ болдог. Эхнэр, нөхөр хоёр юуны өмнө хайр сэтгэлээ харилцан өгөлцсөн, бие биедээ туслах чин хүсэлтэй, баяр жаргалаа хуваалцдаг, анхаарал халамжтай, үнэнч байвал зохино. 

	Залуус өрх гэр бололцохын босгон дээр гэр бүлийн амьдралын зөрөлдөөнийг даван туулах бэлтгэлтэй байх ёстой. 

	Эхнэр, нөхөр хоёрын зөрөлдөөний эх булаг нь бий болсон байдлыг ухаалгаар зохицуулах чадвар, мэдлэг, соёл дутмаг, өөрийнхөө дутагдлыг хянах чадалгүй байх явдал мөн. Гарч ирж буй жижиг сажиг зүйлээс өө сэв эрэх, яншиж үглэх нь хэн нэгнийхээ сайн үйл, халуун сэтгэлийг унтраана. Эрт дээр цагаас эхнэр нөхрийн хэл ам, хэрүүл маргааныг гэр бүлийн аз жаргал, эр эмийн харьцаа сайхан байхад саад болдог гэж үзсээр иржээ. 

	Найрсаг сайхан гэр бүлд хэрүүл ам гардаггүй. Тийм хүмүүс гэр бүлийн амьдралыг урсгалаар нь орхидоггүй, амьдралаа шаргуу, ухаалаг зохиохыг үүргээ гэж үздэг. Иймд хамтран амьдрахаар зориг шулуудсан хүмүүс нэг нэгнийхээ ааш зан, таашаалд зохицож, бие биеийнхээ гаргасан алдаа дутагдлыг тухай бүр нь засдаг байх хэрэгтэй. 

	Эхнэр, нөхөр хоёрын хэрүүл, замбараагүй байдлыг тэдний сонирхол нийлээгүй гэж тайлбарлах явдал хааяа гардаг. Энэ бол тэр бүр үнэн байдаггүй. Эхнэр, нөхөр хоёрын сонирхол огт зөрөөгүй яг нийлнэ гэж үзэж болохгүй. Эхнэр, нөхөр хоёр янз бүрийн ааш зантай, мэргэжилтэй, аль нэг асуудлыг авч үзэх үзэл, санаа бодол өөр өөр байх боловч гэр бүлийн аз жаргал, сонирхол, эрэлт хүсэлт тохирч байж болно. 

	Гэрлэсний дараах эхний үед гэр бүл хамгийн эмзэг, сул байдаг. Үүнийг гэр бүл бологчдод гэрлэснийхээ дараахан эхнэр, нөхөр хоёрын харьцаа тохирдоггүйгээр тайлбарлана. Бараг ихэнх гэр бүл бологчид эхэн үедээ урам хугарах явдал гардаг. Бэрхшээл, хүчлэхгүйгээр эхнэр, нөхөр тэр дороо бие биеэ дээд зэргээр ойлгож, тохирч, санаа нийлж чаддаггүй. Гэхдээ дурласан хүндээ найр тавих, өөрийнхөө хэрэгцээ, дадал, дур сонирхлоо өөрчлөхийн тулд харилцан бие биедээ зохицдог билээ. Хайр сэтгэл нь тохирох, ойлголцох замыг хөнгөвчилж өгнө. Ийм учраас хайр сэтгэлээрээ нийлсэн гэр бүл маш их бат бэх байдаг. Шинээр гарч ирж буй бэрхшээл, үүрэг, өдөр тутмын жижиг сажиг зүйлийг давахад хайр сэтгэл маш чухал билээ. Хоёр хүн бие биедээ хайртай байвал их аз жаргал авчирна. Иймээс үл давтагдах хайр сэтгэлээ хамгаалж, ариун тунгалаг, сайн сайхан байлгахыг хичээх хэрэгтэй. 

	Эхнэр, нөхрийн бие биедээ харьцах соёлч харьцаа, хүүхдээ хүмүүжүүлэх гэрийн сайхан уур амьсгалыг бий болгоно. Сэтгэл санаа нийлсэн эцэг эхчүүд сайн хүмүүжүүлэгч байдаг. 

	Эхнэр, нөхрийг "амьдралын хань" гэж нэрлэх нь олонтоо боловч амьдралын жинхэнэ хань бол зүгээр л хамт алхдаггүй, замдаа хоцордоггүй, гаждаггүй, аливаа эгзэгтэй үед найдвартай хамгаалдаг хүн юм. 

	Гэр бүлийн харьцааны бат бэх, хүч чадал нь гэр бүл бологчдын ёс суртахуун, гоо сайхны хүмүүжил, сэтгэл санааны хөгжилтөөс хамаарна. Хайрлах сэтгэлийн соёлгүйгээсээ хааяа гэр бүлийн хэрүүл гардаг. Гол нь биш бол, жижиг сажиг зүйлийг сүйд болохгүй байж сурах хэрэгтэй. Хэн нэгнийхээ бие даасан байдлыг хүндэтгэж, уйтгар гуниг баяр хөөрийг нь ялган эвлэг ухаалаг хандах хэрэгтэй. Л. Н. Толстойн залуу хүмүүст зориулан "Бие биеэ уурлуулах, гомдоож хөргөхгүй байхын тулд эр эм хоёр бие биедээ аль болохоор сайхан харьцаж, болгоомжтой анхааралтай хандах нь чухал. Бие сэтгэлээрээ нэг хүн шиг байна гэдэг амаргүй. Ингэхийг хичээх хэрэгтэй. Тэгэхдээ хайрлах шиг том шагнал байхгүй. Харин би цаг ямагт хайр сэтгэлээ умартахгүй, хайраа гээхгүй хүн хүнээ л хүндэтгэх нь хамгийн гол зүйл гэдгийг мэднэ" гэж сануулан хэлсэн нь санамсаргүй зүйл биш юм. А. М. Горький гэргийдээ "уйлбал хамт уйлъя, инээвэл хамт инээе!" гэж зөвлөжээ. Ийнхүү олонх хүн гэр бүлийн нарийн төвөгтэй байдлыг баримжаалж чадвал аз жаргалаа хамгаалж чадах сан билээ. 

	Гэр бүлд, ялангуяа олонх дөнгөж гэрлэсэн хосуудад хардах сэтгэл байдаг нь зохимжгүй юм. Ямар ч үндэсгүйгээр буруутган, хэл амаар доромжлон, мөрдөж мөшгөж эхэлдэг. Тэгснээс гэр бүл бологчдын хэн нэг хэт их анхаарал тавьж, илүү байвал шаналж гэр бүлийн зовлонд хүргэж болох юм. Хардлага хааяа хоосон зүйлийг сэжиглэх юм уу, уурлаж байснаас үүснэ. Хардлага бол хүний сайн сайхныг сүйтгэж, хайр сэтгэл гутрахад хүргэнэ. Ямар ч үндэсгүй хардлага нь хэн нэгийгээ гомдоох юм уу, урьд нь байгаагүй хайр сэтгэл хөрөх явдлыг хурдасгах юм уу, бий болгоно. 

	Зарим хүн хайр сэтгэл хардлагагүйгээр байдаггүй гэж үздэг. Энэ бол огт тийм биш юм. В. Г. Белинский хардлага бол хүмүүсийн өөрсдийн нь аминч юм уу, ёс суртахууны дутуу хөгжилт, шунал юм гэж бичиж байв. Тэр бээр хардлага хайр сэтгэлийн зайлшгүй зүйл биш гэж бичжээ. 

	Хардлага гэж юу юм бэ, гэр бүлийн харьцаанд ямар үүрэгтэй юм бэ? Хардлага бол сэтгэл хөдлөлийн шаналгаатай сэрэл юм. Хүний сэтгэл хөдлөл, түүний дотор хардлага нь нийгмийн мөн чанартай билээ. Бас удамших шинжтэй ахуй, амьдралын нөхцөл, соёл, хүмүүжлийн зэргэмжээс хамаардаг билээ. Энгельс хардах сэтгэлийг бусад сэтгэл хөдлөлөөс хожуу үүссэн гэж бичжээ. Энэ нь гэр бүл бий болж эхлэхэд үүсжээ. 

	Зарим эрдэмтэд хардах сэтгэлийг соёл, иргэншлийн уршиг ч үздэг. Соёл иргэншлийн эхний үед хурьцах дур л давамгайлж байсан бөгөөд хүмүүс тэр үед хардах, ичих гэдгийг мэддэггүй байжээ. Бас хүүхдүүд нь эцгээ хэн болохыг мэддэггүй, гэр бүл зөвхөн хүүхдүүдээс бүрддэг байжээ. 

	Хардах сэтгэл хүний хайр сэтгэл шиг сэтгэл хөдлөл хүчтэй илрэх болсноос үүсжээ. Гэвч энэхүү сэтгэлийн байдал, шинж олон янз юм. Зарим газар орны хүмүүс хардлагыг зүй ёсны тодорхой зорилготой зүйл, хардлага нь дөнгөж гэрлэсэн хосуудад харилцан бие биеийнхээ нарийн төвөгтэй зүйлийг сайн ойлгох, гэр бүлээ хамгаалахад тус хүргэнэ гэж үздэг байна. 

	Гэвч зэрлэг, сохор, сүсэг бишрэлд автсан, зааг хязгаар, учир шалтгаан, үндсийг нь мэдэхгүй хардлага байдаг нь харамсалтай. Ийм хардлага үргэлж хэрүүл маргаанд хүргэж, гэр бүлийн голомтыг үймүүлж, эр эм хоёрын хурьцах дурыг бууруулдаг. Иймэрхүү хардлага хүнийг сэтгэл санааны өвчний зааг дээр хүргэж болно. 

	Хардлага архидалттай холбоотой үүсэх нь цөөнгүй. Хүн тодорхой баримтыг урвуулсан буруу хэлбэрээр тусгаж, бодит байдлыг өвдсөн үеийнхээ бодолтой нийлүүлэн хардах дэмийрэл эхэлж болно. Энэ нь учир утгагүй хий дэмий юманд итгэж, сэтгэл нь хэт хөөрсөн маш тогтвортой байдал юм. Энэхүү хардлага тайван байдлыг алдуулж архины хордлогоос болж бие хүнийг эвдэнэ. Архаг архичид түрэмгий, ямар ч шалтгаангүй уурлаж бүдүүлэг зан гаргах, уйтгарлаж уцаарлах, эхнэртээ хүйтэн цэвдэг хандах шинжлэх ухаан "Отеллогийн хам шинж" гэж нэрлэдэг архидалтын шинж илэрнэ. 

	Нөхрийнх нь хурьцах чадвар буурснаас хардлага үүсэх нь цөөнгүй. Тэрчлэн эхнэрийн нь буруу, эвлэг биш харьцаанаас эр нөхрийнх нь хурьцах чадал нэлээд буурч, сэтгэл дундуур байгааг мэдэрч, болгоомжлон сэжиг төрж улмаар нэмэгдэнэ. Ийм үед анд нөхөд, танил хүмүүсийн зөвлөгөө тус хүргэхгүй, эмч л сайн шүүгч болж чадна. 

	Эр, эм хоёрын аль нэг нь элэгсэг биш, анхааралгүй, эвлэг бус байснаас сэтгэл хөрөх явдал цөөнгүй гардаг. Хайр сэтгэлээр л харилцан бие биеэ тэтгэх хэрэгтэй. Зарим гэрлэгчид харилцан бие биедээ хайраа өгөхгүй, нэг нь хайрлаж байснаас болж удалгүй гэр бүл эв түнжингүй болж ирдэг. Ийм гэр бүлийг "нэг нь хайрлаж, нөгөө нь өөрийгөө гуйлгах" гэж хууччуул ярилцдаг билээ. Эр нөхөр нь эр эмийн ажлыг зөвхөн зугаа цэнгэлээ гаргах зүйл гэж үзэж ичгүүр сонжуургүй˗тоомжиргүй зан гаргаж эхнэрээ гомдоодог. 

	Эр, эм хоёр сэтгэлээрээ тэр бүр ойртож чадахгүй, хэн нэг нь эелдэг ялдам байгаагүй, харилцан бие биеэ сонирхохгүй, ойртох бэлтгэлгүй байснаас болж, гэр бүлийн эв түнжинг эвдрэхэд хүрнэ. 

	Хурьцах үед эр эм хоёр эвгүй харьцах, харилцан бие биеийнхээ дурыг хангаж чадахгүй, хааяа эр эмийн ажлын физиологитой муу танилцсан, туршлагагүй юм уу хэт ичиж зовох нь эр эм хоёрын эв түнжинг муутгах түгээмэл шалтгааны нэг юм. 

	Хайр сэтгэлээрээ нийлсэн хоёрын санаа сэтгэл, эр эмийн харьцаа зохицох, физиологи, сэтгэлзүйн онцлог тохирч ирсэн үед аз жаргал бэлэглэнэ. Иймд гэр бүлийн аз жаргалыг ганцхан хайр сэтгэлээр хэмжиж болохгүй. Хайр сэтгэл их итгэл, хааяа сэтгэлийн зовлон, өдөр тутмын хэцүү төвөгтэй байдалтай холбоотой байдаг. 

	Тоонот гэрт толгой холбох нь бодсоноор бүтдэг амархан зүйл биш, ялангуяа "гэрлээгүй" залууст санаандгүй, нарийн төвөгтэй билээ. Бодит байдал, цаг үеэс хамаарахгүй амьдарч чадахгүй. Гэнэн цайлган сэтгэлээр хөөцөлдөж байснаа гэр бүл болоод ирэхэд олон янзын анхаарал халамж, хариуцлагыг шаардаж, сэтгэл санааны багагүй бэрхшээлийг давах хэрэг гарна. Иймээс зарим залуус "ахуйн сорилыг" даахгүй цаашид хамт амьдрах боломжгүй боллоо гэж үзэхэд хүрдэг ажээ. 

	Жижиг зантай зарим хүн хааяа "зан тохирохгүй" гэж хэлдэг. Энэ бол салах шалтгаан биш юм. Нэгэн ижил зан гэж байхгүй. Хайр сэтгэл хүмүүсийн жирийн тохиролцооны илрэл биш, сэтгэл санаа бүх талаараа нийлж, харилцан бие биеэ тэтгэх, тордох явдал юм. Ааш зан, сонирхол, санаа бодлын ялгаа нь коммунист ёс суртахууны зарчим, хэм хэмжээнээс хэтрээгүй үед гэр бүл сарних шалтгаан болохгүй. 

	Гэр бүл салж сарниж тогтворгүй байх явдал залууст гэр бүлийн амьдралын талаар дунд сургуульд зайлшгүй мэдвэл зохих мэдлэг олгодоггүй нь харамсалтай. "Уран зохиол" сонины газраас зохиосон дугуй ширээний ярианд оролцсон нэг профессор "дунд сургууль ирээдүйн оюутан, үйлдвэрийн ажилчин, эрдэмтэд болох хүнийг бэлтгэхээс эр нөхөр, эхнэр, эцэг, эхийг бэлтгэхгүй байна" гэж маш онож хэлсэн билээ. 

	Ф. Энгельс хайр сэтгэлээр нийлсэн гэр бүл ёс суртахуунтай байх бөгөөд хайр сэтгэл үргэлжилж байна гэсэн үг гээд "хайр сэтгэл унтрах, эсвэл өөр гал халуун дурлалд түрэгдэх үед салалт гэдэг зүйл тэр хоёрт ч, нийгэмд ч тус болдог" гэж бичжээ. Хааяа хүүхэд төрөхөд эр эм хоёрын харьцаа гэнэт мууддаг. Эхнэр нь нялх хүүхдээ хамаг анхаарлаа тавьж, эр нөхрөө бараг мартдаг. Хүүхдээ "хүмүүжүүлэх" гэсэн хайр нь тэсэхийн аргагүй энхрийлэхэд хүргэнэ. Хүүхдэдээ сэтгэлийн бүх хүч, анхаарлаа төвлөрүүлж болохгүй. Аав, ээж хоёр нь хүүхдээ хамт хүмүүжүүлэх хэрэгтэй. 

	Эр, эм хоёрын амьдрал гэр бүл бат бэх байхад сэтгэл, эр эмийн нандин харьцаа асар их ач холбогдолтой юм. Эхнэр, нөхрийн харилцан бие биедээ харьцах харьцаа аажимдаа сайн сайхнаа, тод томруун шинжээ алдаж улмаар гэр бүлийн эв түнжин эвдрэх, хэрүүл гарахад хүргэж мэднэ. 

	Удах тутмаа хайр сэтгэл нь улам ундарч, гүнзгийрч тайван болдог гэр бүл цөөнгүй байдаг. Бие биеэ хайрлах, нөхөрсөг сайхан чанар ширгэшгүй юм. 35 жил хамт амьдарч, долоон хүүхэд өсгөж хүмүүжүүлсэн английн нэрт эрдэмтэн Чарльз Дарвины амьдрал гэр бүлийн амьдралын тод жишээ юм. Өвгөн болсон хойноо "Дуртгал" номдоо эхнэрийнхээ тухай "Эхнэр минь миний аугаа их аз жаргал... Тэр маань миний мэргэн зөвлөгч, бүх амьдралыг минь баясгагч юм" гэж бичжээ. 

	Нэрт эрдэмтэн, хувьсгалч Карл Маркс, түүний гэргий Женни нар бие биедээ хайр сэтгэлээ өгсөн, бат бэх бүтээлчээр хөдөлмөрлөж маш сайхан амьдарч байсан юм. Бага охин Элеонора Маркс дурсамждаа «Маркс бүх амьдралынхаа турш өөрийнхөө эхнэрт хайртай байсан төдийгүй янаглан дурлаж байсан юм. Миний өмнө 18 насны залуу бичсэн шиг шатаж байгаа халуун дурлалаараа бичсэн дурлалын захиа нь байна. Үнэндээ энэ захиаг Маркс Женнигээ зургаан хүүхэд төрүүлсний дараа 1856 онд эхнэртээ бичжээ... Нэг нэгийгээ дэмжиж, нягт холбоотой байсан гайхамшигтай тэр хоёр хүний шиг амьдрал хэзээ ч байгаагүй билээ. Ф. Энгельс Марксын гэргийн тухай "бусдын аз жаргалын төлөө өөрийнхөө аз жаргалыг зориулах эмэгтэй байдаг бол тэр нь Женни л байсан юм" гэж бичсэн нь үндэсгүй биш билээ. 

	Мөнгөн (25 жил), хааяа алтан (50 жил) хуримаа хийсэн аз жаргалтай хосууд олон бий. Жишээлбэл, нэрт физиологич И. П. Павлов, түүний эхнэр Серафима Васильовна аз жаргалтай 55 жил хамт амьдарчээ. Өдрийн од шиг гэж нэрлэдэг хоёр дахь алтан хуримаа хийсэн хосууд байдаг. Вачи (Дагестан) сууринд аж төрдөг эр, эм Алиев нар 100 гаруй жил хамт амьдарч, хоёр дахь алтан хуримаа хийжээ. 1960 онд нөхөр нь 128 нас, эхнэр нь 126 нас хүрчээ. 155 настай Егор Петрович Караев, түүний эхнэр 125 настай Тамара Вайматова 100 гаруй жил хамт амьдарчээ. Дэлхийд хамгийн удаан нэг гэрт амьдарсан хүмүүс бол унгарын улсын харьяат Жон, Сарра Ровель нар 147 жил хамт амьдарчээ. Нөхөр нь 172 настай, эхнэр нь 164 настай таалал төгсжээ. Тэр хоёрыг нас барах жил хүү нь 116 настай байжээ. Олон жил хамт амьдарсан хүмүүс ямар нэг талаараа хоорондоо төсөөтэй, бие биеийгээ санаж эхэлдэг гэж ярилцдаг билээ. Үүнийг урт удаан хамт найрсаг амьдрахад бие биеийнхээ сэтгэл санаа, ааш занг мэдэж, аль нэг үйл явдлыг адилхан мэдэрч, нэг дадал заншил, таашаал тогтож, амьдралын нэгэн хэм, төлөв байдал тогтдогоороо тайлбарлаж болох юм. Тэд зүгээр л хамт амьдардаггүй нэг нь нэгийнхээ оронд амьдардаг. Нэг нь нөгөөгөө олон зүйлээр орлон нөхөн, ааш зан нь нийтлэг, нэг болж ирдэг. Тэд бие биедээ "чиний амьдрал миний амьдрал!" гэж хэлэх эрхтэй болдог билээ. 

	Бие биеийнхээ гар гараас барин найрсаг явж, хайрлалцан гэр бүлээ батжуулж, баяр, зовлонгоо хамт туулж, өөрсдийн халаа үр хүүхдээ өгөөмөр сэтгэлээр өсгөн хүмүүжүүлж, хамт залуу байж, хамт өтөлж хөгшрөх нь асар их аз жаргал мөн. 


ЭРЭГТЭЙ, ЭМЭГТЭЙЧҮҮДИЙН ӨВӨРМӨЦ БОДГАЛЬ ОНЦЛОГ

	 

	“Эрэгтэй, эмэгтэйчүүд нийгэм˗эрх зүйн хувьд эрх тэгш байж болдог, байх ёстой ч эрэгтэй, эмэгтэйчүүдийн биологийн бүтцийг хэзээ ч адилтгаж яахан болох билээ". 

	А. ФОРЕЛЬ

	 

	Хүн төрөлхтөн эр юм уу, эм хүйстэй холбоотой асуудал болон ялгааны талаар муу мэддэг нь хачирхалтай юм. Хүмүүсийн харилцаанд эр эмийн харьцаа шиг тийм ухамсартай юм уу, ухамсаргүйгээр сохроор юм уу, бодолгүй хайхрамжгүй ханддаг харьцаа байхгүй биз ээ. Эрэгтэй, эмэгтэй хүний хүйсийн ялгаа, нийгэм, биологийн ялгааг судлахгүйгээр хүнийг ер нь ойлгох бололцоогүй юм. Орчин үеийн шинжлэх ухаан, амьдрал хүний эр эмийн харьцааны сэтгэлзүй, физиологи, хүрээг онцгойлон анхаарахыг шаардаж байна. Эр эмийн харьцааны талаар бичих, ярихыг "цэнэж" байсан үе ард хоцорлоо. Анагаах ухааны өмнө хүний эр эмийн үйл ажиллагаатай холбоотой олон өвчин эмгэгийг эмчлэх, засах шаардлага гарч ирлээ. 

	Гагцхүү эрэгтэй, эмэгтэй хүний эр эмийн өвөрмөц онцлогийн мэдлэг л хүний нийгмийн түүхэн процесст бий болсон эр эмийн харьцааны нийтлэг болон өвөрмөц ялгааг ойлгоход тусалж чадна. 

	Хүний оюун ухаан хэчнээн бүтээх чадвартай байвал ажиллах чадвар төдий чинээ их, ургуулан бодох, зөгнөн бодох чадвар сайтай бол эр эмийн дур, түүний эрч төдий чинээ бүрэн илэрнэ. Оргилсон дур хүсэлтэй, тачаангуй хүн байхад эр эмийн харьцаанд бүр хүйтэн цэвдэг хүн ч байдаг. 

	Мэдрэлийн болон биеийн ядаргааны ямар нэгэн шинжгүй цоо эрүүл хэр нь тачаал маш султай хүн ч байдаг. Тийм хүн удтал хурьцал үйлдэхгүй явж чадах бөгөөд үр хүүхэдтэй болох, өрх гэр барих хүслээсээ эхнэр авдаг. Ийм байдал хааяа өсөлтийн дутмагтай ч холбоотой байдаг. 

	Ийнхүү бие бялдрын хэвийн хөгжилтэй, тачаал дур муутай хөрсөн хүн гэж нэрлэдэг хүн ч ажиглагддаг. Хүн хүний тачаалдах сэрлийн бууралт, идэвх харилцан адилгүй байдаг. Хөрсөн хүн ховор, эмэгтэйчүүдээс эрчүүд маш цөөн байдаг. Ийм хүн хурьцах дургүй, хурьцах үед дур ханах нь буурсан, хурьцах нь маш ховор, хааяа ёс төдий л гүйцэтгэдэг. 

	Эрэгтэй, эмэгтэй хүний хурьцах идэвх, үргэлжлэх хугацаа тэр бүр тохирдоггүй. Оюуны аугаа их хөдөлмөр хүний ахуй эзэмдсэн өнөө үед бэлгийн үйл ажиллагаа шахагдах юм уу, бүр унтрах, нэг төрлийн "сэтгэл санаагаар цэвэрших" явдал байгаа нь бүхэнд тодорхой билээ. Тачаалдах дур буурах юм уу, хурьцах хэрэгцээ бүрэн арилах шалтгаанд бэлгийн бойжилтын үед хүмүүжлийн хүчин зүйлс, ялангуяа ихэвчлэн хүний удамшлын үлдэц орно. 

	Цоо эрүүл эрэгтэй хүнд ямар нэг мэдэгдэх шалтгаан, гадаад шалтаг байхгүй байхад хурьцах дур буурах, үе үе дур сулрах явдал илэрдэг. Зарим хүчин зүйлээс (эхнэрийн нь хүйтэн байдал, хэрүүл, эвгүй үнэр танар бохир заваан байдал, урвалт, дадсан байдал нь өөрчлөгдөх зэрэг) болж хааяа хурьцах дур өөр өөр болдог. Ийм тал мэдрэлийн системийн цочромтгой, сэтгэл хөдлөл нь тогтворгүй хүмүүст илүү илэрнэ. 

	Эрэгтэй, эмэгтэй хүний дур ханалт маш их ялгаатай. Эмэгтэй хүний дур хожуу удаан хүрээд зогсохгүй эрэгтэй хүнийг бодвол удаан үргэлжилж аажмаар буурдаг. Хааяа эмэгтэй хүний дур эрэгтэйгээсээ түрүүлж ханаж болох билээ. Иймээс харилцан нэгэн зэрэг дураа хангахын тулд хурьцлаа түргэсгэхийг яарахгүй, өөрийнхөө дурыг барих хэрэгтэй. Эр хүн үрийн шингэнээ гаргамагц эмэгтэй хүнээсээ түргэн холдож, дурыг нь хүргэх гэж энхрийлэн янаглаж байснаа гэнэт өөрчлөх гэсний хэрэггүй. Хурьцал үйлдэж байхдаа эмэгтэй хүн бас л дур хүслээ хангах ёстойг, эмэгтэй хүний дур удаан "асдагийг" мартдаг эрчүүд цөөнгүй байдаг. Эр хүн өөрийнхөө дур хүслийг хангахаасаа өмнө цаад хүндээ баясгалан авчрах ёстойгоо санах хэрэгтэй. 

	Эмэгтэйчүүдийн нэрт, эмч, эх баригч профессор В. Ф. Снегифев "хэрэв биеийн ямар нэгэн согог байхгүй бол эмэгтэй хүний дур бүрэн ханах нь ихэвчлэн эрэгтэйчүүдээс хамаарна" гэж хэлсэн нь үндэсгүй биш юм. Эрэгтэй, эмэгтэй хүний хурьцах дур, хурьцахад бэлтгэх бэлтгэл адилгүй байдаг. 

	Хурьцахаасаа өмнө урьдчилан хурьцах дур хүрээгүй бол хурьцал хэвийн сайхан болж өнгөрнө гэж хэлж болохгүй. Эрэгтэй хүнийх хөвчирчихсөн, тэр хэвээрээ бэлэн байхад эмэгтэй хүнийх бэлэн болоогүй байвал эр нь хэсэг хүлээж, эм нь физиологийн идэвхгүй байдлаасаа гарч хурьцахад бэлэн болсон үед хурьцвал сайн. Иймээс хурьцахын өмнө хэсэг хугацаанд эр эм хоёулаа сэтгэлийн цэнгэл эдлэх, эмэгтэйнхээ дурыг хүргэхийн тулд үнсэлцэж, янаглаж, тэврэлцэж байвал тохиромжтой. 

	Эртний эмч нар "Хурьцахын өмнө жинхэнэ хурьцахаасаа дөрөв дахин удаан энхрийлэн янаглах хэрэгтэй" гэж зөвлөж байсан нь үндэсгүй биш юм. Энхрийлж янагласан байдал янаглаж энхрийлсэн үг яриатай хосолбол янаглал бүр ч эрч хүч олно. Зарим эмэгтэй хурьцал үйлдэхийн өмнө янаглаж, энхрийлдэг, өөрөөр хэлбэл дурыг нь татсан хүнд хурьцал үйлдсэнээсээ илүү цэнгэл өгдөг гэдэгт итгэдэгт гайхах хэрэггүй. Хурьцах үед болон хурьцахын өмнө хоёулаа энхрийлэн янаглаж, эмэгтэй нь эрэгтэйдээ харилцан энхрий ялдам, идэвхтэй байх хэрэгтэй. Энэ нь тархины гадрын тачаалын төвийг цочроон бэхжүүлж, сэрээгүй байсан сэрлийг цочроож дур хүрэхэд тус хүргэж болох билээ. 

	Гэрлэсэн хосуудын тачаалдах онцлог, хүмүүжил нь хурьцал үйлдэх туршлагыг бий болгон дур хүсэл төрөх, энхрийлж янаглах, дур хүрэх цэгийг цочрох хэмжээг тодорхойлж өгнө. 

	Хэрэв эрэгтэй нь эмэгтэйгээ дур хүсэлтэй байна гэж үзвэл харилцан бие биедээ үйлчлэхэд чиглэсэн эелдэг, эвлэг байвал нэгэн зэрэг дур ханах төдийгүй эр эмийн харьцааны ямар нэгэн хөрөлттэй эмэгтэйн хурьцах дурыг ч аажмаар хүргэж болно гэж олонх секс эмгэг судлагчид баталж байгаа билээ. "Дур хөрсөн эмэгтэй гэж байдаггүй, эвлэг биш эрэгтэй байдаг" гэсэн францын зүйр үг бий. 

	Америкийн нэрт секс эмгэг судлагч, эрдэмтэн Кинзи эмэгтэй хүний дур хүрэхэд хэлүү их үүрэгтэйг заагаад, хэлүүг эмэгтэй хүний хурьцах дурын "хонх" гэж нэрлэжээ. Зарим үед хоёулаа дур ханахын тулд хурьцал үйлдэж байхад эрэгтэй нь хэлүүний орчмыг цочроовол ашигтай гэжээ. Манай нэрт секс эмгэг судлагч А. М. Свядош, Л. Я. Якобзон нар ч ингэж зөвлөж байгаа юм. 

	Эрэгтэй хүн хурьцахын өмнө, хурьцал үйлдэх үед төдийгүй хурьцал үйлдсэний дараа өөрийгөө залах нь их чухал билээ. Хурьцал үйлдүүт буруу хараад дороо унтаж гардаг эрчүүд маш олон байдаг. Гэтэл эмэгтэйн дур нь аажмаар хүрдэг, тачаалдах шаналгаатай дур нь арилж, эр нөхрөөсөө удтал энхрийлэл, эелдэг харьцааг шаардаж байдаг билээ. Ийм эр нөхөр цаадхынхаа сайхан хүслийг сарниулж, эмэгтэй хүнд эелдэг зөөлөн харьцах, хайр сэтгэлийг нь хүндэтгэх гоо сайхны мэдлэггүйгээ харуулдаг. 

	Эр эмийн амьдралын эхний үед бараг л анхныхаа энгэр зөрөлтөөр дур нь ханадаг эрэгтэй хүний дур тачаал дээр суурилдаг. Эмэгтэй хүний дур эрэгтэйтэй учирсан анхны хурьцлаар ханах нь маш ховор. Гагцхүү цаашид хурьцлыг үргэлжлүүлэх долоо хоног, сар, хааяа түүнээс ч цааш хурьцал үйлдсэний дараа сая дур нь тогтмолждог. Олонх эмэгтэйд гэрлэснийхээ анхны шөнө урам нь хугарах, айх, харамсах, тэр ч байтугай хааяа дур нь хөрөх явдал гардаг. Цаашид дур ханах явдал тэнцэж, сэтгэлийн шаналгаа арилж, тайвширч, дур тачаал нь ханаж ирдэг. 

	Эрэгтэй, эмэгтэйчүүд, ялангуяа дурлалцсан хоёр дур тайлах, түүний дараа ч янз бүрийн сэтгэлийн эерэг байдал гаргана. Сэтгэлийн энэхүү сайн сайхан бүхэн сэтгэл дур бүрэн ханахад хүргэнэ. Гэрлэсний дараах эхний саруудад хурьцах хөрөлт, эвгүй үл тохирох, бие биетэйгээ дасан зохицож хараахан чадаагүйгээс эмэгтэй хүний дур тайлагддаггүй. Эр эм хоёрын "хурьцах чадамж" залуу нас, гэрлэсний дараах үед физиологи, сэтгэхүйн онцлогоос болж сайн байдаг. 

	Бие махбодод амьдралын ямар нэг хэрэгцээнээс болж сайнаар төгсөж буй үргэлжилсэн хэлхээ рефлекс бэхжиж байдгийг бид физиологиос мэдэх билээ. Учир иймд хэрэв хурьцал үйлдсэний эцэст дур ханахгүй байвал эр эмийн үйл ажиллагааны дэс дараалал өөрчлөгдөнө. Дур ханахгүй бол дотоод саатал үүсэж, хурьцахаас дургүйцэж болохоос гадна хааяа хосууд бие биеэ ойлгохгүйд хүрдэг. Харилцан бие биеийнхээ дурыг хүргэхийг ямагт эрмэлзэж байвал эмэгтэйн дур сэрэл бэхжиж, цаашид, хялбар, чөлөөтэй болно. 

	Хурьцах хүсэл их, эелдэг, сэргэг, сэтгэл татахаар байвч, эрчүүдийн бие бялдрын болон оюун ухааны чанарууд санаанд нь тохирохгүй бол хурьцлыг төгс хийж эс чадна. Хурьцал эмэгтэйд эвгүй байлаа ч эрчүүд дураа ханатал хийж мэддэг. Эмэгтэй хүн цаадах нь эелдэг, нямбай биш, сэтгэл татахааргүй, эвгүй оргиж байвал дур ханахгүй байж болно. Ийнхүү эр эмийн ажилд эрчүүдийнхийг бодвол эмэгтэйчүүдийн сэтгэхүйн элемент илүү оролцдог. Тэрчлэн эрэгтэй хүний жишээлбэл эмэгтэй хүнийг ичээх юм уу, хайр дурыг доромжлох (эвлэг биш, бүдүүлэг, хурьцах үеийн ичгүүргүй байдал) зэрэг ёс суртахууны нөлөө багатай байх, эсвэл бусад ямар нэг шалтгаанаар эвгүй сэтгэл төрүүлбэл эмэгтэйн дур ханахгүй, огт хүрэхгүй. 

	Эмэгтэйн сэтгэл санаа хэчнээн хөгжил сайтай, ариун байх тутмаа сэтгэхүйн сэрэл гүнзгий төрдөг, шилж сонгосон эрэгтэйгээ нягт холбоотой, учирсан цөөхөн эр л сэрлийг нь төрүүлж болно. Хэчнээн соёл багатай байх тутмаа их мэдрэмтгий, тачаангуй байдаг. 

	Эрэгтэйчүүдийн дур шилж сонгох шинжтэй байх нь элбэг. Гэвч энэхүү шилж сонгох нь ихэд өргөн хүрээтэй бөгөөд эрчүүд биологийнхоо хувьд олон эмэгтэйн сэрлийг төрүүлж болох билээ. Эмэгтэйн анхаарал тухайн үед тодорхой нэгэн эрд чиглэдэг. Эмэгтэй хүний хайрын сэтгэл нэлээд их тогтвортой, сэтгэл хөдлөлийн аястай байдаг билээ. Эрэгтэй хүн дурласан эмэгтэйнхээ биеийн нь онцлог сайханд дурладаг бол эмэгтэй хүн шилж сонгосон эр хүнийхээ ухаан, зан ааш, сэтгэлийн сайхан чанаруудад илүү анхаардаг. 

	Эрчүүд түр зуурын, тохиолдлоор энгэр зөрүүлэх нь олонтоо. Эмэгтэйчүүд түр зуурын энгэр зөрүүлэх нь цөөн. Нэг талаас нийгмийн төгсгөлгүй олон нөлөө, нөгөө талаас физиологийнхоо онцлогоос болж эмэгтэй хүн эр эмийн ажилд илүү тэсвэр тэвчээртэй, болгоомжтой, тогтвортой, ээнэгшиж хайрлах онцлогтой юм. Эмэгтэйчүүдийн хурьцах дур эрчүүдийнхийг бодвол эрч багатай илэрдэг. Ингэхэд дур тачаалд даруу байхыг эмэгтэй хүнээс шаарддаг олон зууны зан заншил, хүмүүжил багагүй нөлөөтэй юм. Эрчүүдэд ийм дур тачаал биеэ барих соёл, хүмүүжлийн нөлөө байдаг боловч эмэгтэйчүүдийнхээс бага ажиглагддаг билээ. Дур тачаал төрсөн үед эмэгтэй хүн биеэ барьснаараа эрэгтэй хүнд идэвхжүүлэх нөлөө үзүүлж, түүнийг өөртөө улам татаж, хайрыг нь булаадаг юм. 

	Эрчүүд эмэгтэйчүүдийг бодвол эр эмийн амьдралыг эрт эхэлдэг, хүүхэн бүр лүү сээтгэнэх нь цөөнгүй. Эр хүн эхний үед эмэгтэй хүнтэй удаан холбоотой байх зорилго тавьдаггүй, физиологийн, сэрлийн шаардлагаар хавьтахыг боддог. Тэгвэл эмэгтэй хүн энгэр зөрүүлэх эр хүнийг эрж хайж явдаггүй, харин гэр бүл болж урт удаан жил амьдрах эр нөхөртэй дэр нийлүүлэхийг бодох нь их билээ. 

	Эрчүүд эр эмийн амьдралд хайр сэтгэл дутмаг, романтик шинжтэй, гагцхүү дур тачаал давамгай байх нь цөөнгүй бол эмэгтэйчүүдийн дур тачаал сул, заримдаа эр эмийн ажлын эхний үед огт байхгүй, хайр сэтгэлийн эрч хүч нь удаан үргэлжилдэг. Үүний шалтгаан нь эмэгтэй хүний бие цогцос, сэтгэхүйн онцлог нарийн, эмзэг, эр эмийн ажилд удаан ордог, бие махбодын бус сэтгэл санаанд үндэслэсэн бат бэх, тогтвортой харьцааг эрж хайдагт оршино. Эрчүүд эмэгтэй хүний дурыг татах л боломжтой бол хурьцах хэрэгцээгээ хязгаарладаггүй. Эмэгтэйчүүд эр эмийн амьдралыг үе үе хязгаарладаг (хурьцал, жирэмслэх, эх байх), хурьцах сонирхол нь харьцангуй түргэн буурдаг. 

	Эндээс эрэгтэй, эмэгтэй хүний эр эмийн ажлын үл нийцэл гарч ирдэг. Эрэгтэй дур тачаал илүү, ойр ойрхон хүрдэг, олон хүүхэнтэй явахыг хүсдэг нь нийгмийн болон ёс суртахууны эрэлт хэрэгцээг тэр бүр тусгадаггүй нь харамсалтай юм. Энэ нь тухайн хүний соёл, ухамсартай зориг, нийгэмд байгаа байдлаас хамаарна. Тэгвэл эмэгтэй хүнд эр эмийн ажилд даруу, консерватизм байдал олонтоо ажиглагддаг. Эмэгтэй хүн энгэр зөрүүлэхээсээ өмнө хайр сэтгэл, сайхан харьцаа, нөхөрлөл, үнэнч байдал, хүндэтгэлийг заавал шаарддаг. Эмэгтэй хүн эр эмийн амьдралынхаа нэлээд хэсгийг сэтгэхүй, сэтгэл хөдлөлд зориулах дуртай, энэ бүхэн биеэрээ ойртохыг орлож чаддаг. Иймд эмэгтэй хүн хүлээж, бэлтгэж, мөрөөдөж байдаг билээ. 

	Нийгмийн түүхэн хөгжлийн тодорхой үеүдэд олон эхнэртэй (полигами) байсан нь илэрхий билээ. Эдүгээ ч зарим эрчүүд олон хүүхэнтэй энгэр зөрүүлэхийг эрмэлзэх явдал илэрдэг. Гэвч орчин үеийн соёл, нийгэм дэх нийгмийн амьдралын нөхцөл үргэлж энэхүү хэрэгцээг хязгаарлаж, эр хүнийг нэг эхнэртэй байхад хүргэж байгаа боловч хааяа ёс төдий байх явдал гардаг. Үүнээс эрчүүд олон хүүхэнтэй хавьтах, эмэгтэйчүүд голдуу нэг нөхөртэй байхыг эрмэлздэг гэж хэлж болно17. Эмэгтэйчүүдийн хурьцал мэдрэлийн хүч эрэгтэйчүүдийнхийг бодвол өргөн юм. 

	Эрчүүдийн дунд эр эмийн ажилд бүрэн хөрсөн хүн ч, түүнд үхэн хатан шунадаг хүн ч цөөн юм. Гэтэл эмэгтэйчүүдийн дунд бэлгийн мэдрэмжгүй болсон юм уу эсвэл бэлгийн хэт сэрэлтэй болсон хүн ч байдаг. Зарим эмэгтэй бэлгийн мэдрэмжээ хязгаарлаж байдаг. Бэлгийн гажиг гэгдэх янз бүрийн өвчний үед илэрдэг билээ. 

	Ид насны эрчүүдийн тачаангуй дур оргилуун, шаардангуй тушаангуй шинжтэй байдаг. Тэдний сэтгэлийн эрмэлзэлд давамгайлах шинж хүчтэй илэрнэ. Эмэгчүүдийн ялангуяа хурьцлын ажилд тогтмол ороогүй хүний ханьсах сэтгэл аажим, эелдэг ялдмаар сэргээхийг шаарддаг. Эмэгтэй хүн хэчнээн дурлалаа ч гэсэн эрэгтэйчүүд шиг энгэр зөрүүлэх гэж шунаж зүтгэдэггүй. Эхний үед эмэгтэй хүн эр хүнтэй эр эмийн ажлаараа тохирч чадахгүй түүнд ойртох хэрэгцээ төрдөггүй, дур тачаал нь сэрээгүй "үүргэлсэн" хэвээрээ байдаг. Бэлгийн үйл ажиллагаа жигдэрч ирэхэд бүсгүйчүүдэд жишээлбэл, энхрийлж таалуулах, үнсүүлэх хэрэгцээ төрдөг. Зарим залуус эмэгтэйчүүдийн эелдэг зөөлөн, сайн, итгэлтэй, найрсаг чанаруудыг мартаж, буруугаар ашиглахад хүрч мэддэг. Зарим залуус тэсвэр тэвчээртэй бүсгүйчүүлийн эелдэг ялдам занг энгэр зөрүүлэх гэж эрмэлзэж байна гэж буруугаар боддог. Бүсгүйчүүл орь залуусын хүчтэй хурьцах, тачаал тэр бүр хайрын сэтгэлтэй байдаггүйг санах хэрэгтэй. 

	Хүүхнүүд, эмэгтэйчүүдэд тод илэрдэг сээтгэнэх, таашаах хүсэл, гоёл чимэглэлд татагдах, орь залуус, залуу эрчүүдийн гадаад үзэмж, гунхалзсан алхаа гишгээг сонирхох нь тэдний энгэр зөрүүлэх эрмэлзэлтэй байгааг тэр бүр батлахгүй билээ. 

	Хүүхнүүдийн хурьцах дур хожуу илэрдэг талаар И. И. Мечников "Эр эмийн ажлын хувьд бүрэн гүйцэд хөгжсөн хүүхэнд ч өвөрмөц сэрлийг бараг мэдэрдэггүй гэж үзэж болно. Ихэнхэд нь гэрлэснээс хойш хожуу аажмаар хөгждөг, анхны төрөлтийн дараа илрэх нь нэлээд элбэг. Гэтэл залуу хүүхнүүдэд хайр сэтгэл маш эрт төрж, удтал цэвэр сэтгэлийн нандин дурлал шинжтэй байгаад хожим бэлгийн сэрэлтэй холбогддог"18 гэж бичжээ. 

	Бүсгүйчүүлийн хайрын сэтгэл ихэнхдээ эр эмийн амьдралын үүдийг анх нээдэг. Тэр нь хэрэгцээгүй байх үед хүүхнийг дурласан хүнээсээ сэтгэлээ нуухад хүргэж болно. Ингэвэл эмэгтэй хүний сэрлийн шинжийг сэтгэхүйн хүчин зүйл давамгайлна. Олон зууны турш эмэгтэй хүний эр эмийн амьдрал өөрсдийн нь эх байхтай холбоотой. Эрчүүдийн сонирхолд захирагдаж, эмэгтэй хүний бэлгийн сэрлээсээ болж биесийг нь сулруулахад хүргэжээ. Эрчүүд өөрийнхөө хань эмэгтэйд, эмэгтэйчүүд өөрийн хүүхдийн эцэг, хань нөхөртөө илүү дурладаг. Энэ учраас эмэгтэй нь эрдээ бүхнээ зориулахад нөхөр нь шунал тачаалаар биш, ивээнгүй зөөлөн сайхан сэтгэлээр залах нь цөөнгүй. 

	Эр эмийн харьцаа эмэгтэйд хангалттай бус байвал хайр сэтгэл, нөхөрлөл зэрэг сэтгэлийн шаналгаа амсаж тохирох хүнээ эрж хайна. 23 настай нэг эмэгтэй оюутан нэргүй анкетад: "Энгэр зөрүүлэхэд хамгийн ариун нандин учир утгатай, намбайтай ханддаг ч уг асуудал миний өмнө босоод ирэхэд би зайлсхийдэг бөгөөд сэрэл ч намайг эзэмддэггүй юм" гэж бичжээ. Эмэгтэй хүний хурьцах сэрэл эрэгтэй хүнийх шиг шулуун замаар тэр бүр явдаггүй, дийлэнхдээ "сэтгэл санааны тохирсон хүнээ олсон" үед илэрнэ. Эмэгтэйчүүдэд ялангуяа бэлгийн амьдралын цэгцэрч ирэх эхний үед сэтгэлийн хурьцах хүртэхүй болон биеийн хурьцах сэрлийн хооронд зааг гардаг нь нэлээд өвөрмөц зүйл юм. 

	Нэгэн эмэгтэй гэр бүлтэй болсныхоо эхний жилийн тухай өдрийнхөө тэмдэглэлд "... Би түүнд (нөхөртөө) хамаг байдгаараа дурладаг, хязгааргүй хайртай байсан ба энэ нь зайдуу хол байхад хүчтэй илэрдэг мөртөө хурьцах үед ямар ч аятайхан зүйл мэдэрдэггүй байлаа" гэжээ. 

	Хурьцлын цэнгэл буурахтай (бэлгийн гипогедонизм19) холбоотой энэхүү тохиромжгүй байдал хүний дур хүслэнг бүгдийг нь унтраахгүй ч эмэгтэй хүн түүнээсээ салж чаддаггүй юм. Гэхдээ зарим эмэгтэйн хурьцах дур удтал далд байдаг, хожуу ухаардаг. Хүний организмын тохиромжгүй байдлыг "Хамгийн сайхан сайхан үеэ өнгөрсөн хойно хүн амьдралд онцгой хайртай болдгийн адил эмэгтэй хүн зөвхөн гоо үзэмж нь буурах үедээ л бэлгийн цэнгэлийг мэдрэх нь олонтоо20 гэж И. И. Мечников соргогоор онож хэлсэн байдаг. 

	Эмэгтэй хүний бэлгийн жинхэнэ дур эрэгтэй хүнийг аль хэдийнээ ханачихсан байхад хожуу илрэх нь цөөнгүй, дур хүслийн үе эрэгтэйчүүдийнхийг бодвол эмэгтэй хүнийх хожуу хөгжих боловч үйлчлэл нь түрүүлж дуусна. Энэ учраас нөхөр нь эхнэрээсээ ах байх нь зохимжтой. 

	Эхнэрийнх нь шинэхэн амрагийн шинж арилж эхлэх, инстинкт нь ихээхэн төрөх, нөхрийнх нь оюун ухаан, биеийн хүч чадал нь хэвээрээ ч дур тачаал буурч эхлэх насанд эр эмийн бэлгийн үл тохирох явдал үүсэх нь цөөнгүй билээ. 

	Эрэгтэйчүүдийг бодвол эмэгтэйчүүдийн бэлгийн үйл ажиллагааны дур тачаал, эрчимжилт, нэлээд хожуу тэлж өрнөдөг. Эрд гарсан эмэгтэйн бэлгийн хэрэгцээ нь илрэхгүй, дасахгүй байх нь элбэг. Залуу, эрд гарсны эхний үед эмэгтэйн бэлгийн ажиллагаа бараг 0 түвшинд байдаг. Тэгээд аажмаар нэмэгдэж, 30—35 насанд дээд цэгтээ хүрнэ. Цаашид эрэгтэй хүнийхийг бодвол хэсэг их эрчтэй нэмэгдсэнээ эргэж нойл хүртлээ буурах зэргээр хэлбэлзэнэ. Эрэгтэй хүнийх бэлгийн үйл ажиллагааны эрч чадал нь нас бие гүйцэх үеэс эрчимжиж, 23—40 насанд дээд цэгтээ хүрч, удтал өндөр түвшинд байгаад аажмаар буурна. Хижээл насанд бүрэн алга болохгүй байх нь олонтоо бөгөөд зарим хүнийх бүр өвгөрсөн хойно арилах ч бий. 

	Дээрхээс үзвэл эрэгтэй хүнтэй жишвэл бараг бүх эмэгтэй хүний бэлгийн хурьцах сэрэл хоцордог ажээ. Эрэгтэй, эмэгтэй хүнд хувийн хэлбэлзэл, шатлал маш олон байх нь маргаангүй билээ. Эхэн үедээ хурьцах дургүй байсан эмэгтэй 30 нас хүрмэгц тачаангуй болдгийг нотолсон судалгаа цөөнгүй бий билээ. 

	Өөрийгөө оюуны хөдөлмөр, туурвиж бүтээхэд зориулсан эмэгтэй бүх амьдралынхаа туршид бэлгийн амьдралыг сонирхох эрмэлзэлгүй байдаг гэсэн буруу төсөөлөл байдаг. Энэ бол мэдээжээр худал юм. Оюуны их үйл ажиллагаа хийдэг зарим эмэгтэйн бэлгийн амьдралыг сонирхох сонирхол ямар нэг хэмжээгээр буурч болох авч хурьцах сэрэлд бүрмөсөн саад болохгүй билээ. 

	Эмэгтэй хүн эр эмийн ажилд, ялангуяа анхны бэлгийн үйлдэлд арай ядан, зүрхшээн орно. Гэвч бэлгийн тогтмол амьдралаас хурьцах дур нь "сэрэн сэргэсээр" заримдаа эрэгтэй хүнээс ч илүү тачаангуй болдог ч тачаал дурын гадаад илрэл нь бага мэдэгддэг. Тэрчлэн идэвхгүй байсан олон жилийн дараа сэргэж дур ханалтыг мэдэрч, хурьцах хэрэгцээ нь цаашид ихсэж эрэгтэйгээсээ илүү олон хурьцахыг эрмэлзэж болдог. Үүнтэй холбогдуулан нэгэн нэрт сексологич˗философич "Эмэгтэй хүн ямагт тачаангуй, эрчүүд зөвхөн түр тачаангуй байдаг. Эмэгтэй хүний тачаал дур бэлхэн байхад эрэгтэй хүнийх түр юм уу, нэлээд хугацаагаар арилж болдог. Үүнийг эрэгтэй хүний дур тачаал эмэгтэй хүнээс илүү эрчтэй гэж буруу боддог шиг биш, эрэгтэйчүүдийн бэлгийн амьдрал үе үе сэргэх шинжтэй юм" гэжээ. 

	Орчин үеийн эмэгтэйчүүдийн хурьцах хэрэгцээ ихсэх хандлагатай байгаа боловч эрэгтэйчүүдээс бага ажилладаг, ажил хийдэггүй эмэгтэйчүүд дийлэнх нь байгааг тэмдэглэхэд сонин юм. 

	Бэлгийн булчирхайнууд нь сайн хөгжсөн, үйл ажиллагаа нь эрчимжсэн эрэгтэй хүний дур тачаал ихэсдэг. Тачаангуй хүний шинж нь гар хөл хөлрөх, биеийн үсэрхэг хэсэг сайн хөгжсөн, толгой нь эрт халцрах явдал юм. Эрэгтэй хүний биеийн үсэрхэг хэсэг нь тод ялгарах нь дур тачаал нь ихсэж, цусны андроген гормон ихэссэнийг гэрчилнэ. 

	Ленинградын эрдэмтэн З. В. Рожановская, А. М. Свядош нар эмэгтэйчүүдийн эмчийн урьдчилан сэргийлэх үзлэгт үзүүлэхээр ирсэн 20—50 насны 300 эмэгтэйг шинжилжээ. Тэд бэлгийн эрүүл ахуйд ихээхэн ач холбогдолтой сонирхолтой дүн мэдээг гарган авчээ. Үүнд гэр бүл болж бэлгийн амьдралаа эхэлсэн 50 хувь, гэрэлтлээ ирээдүйнхээ ханьтай хавьтсан 24 хувь, эрд гартлаа өөр хүнтэй ойртсон 18 хувь байжээ. Судалсан эмэгтэйчүүдээс дур нь ханадаг 21,3 хувь, тогтмол ханадаг 32,7 хувь, хааяа ханадаг 17,3 хувь, маш цөөн ханадаг 11,3 хувь, хэзээ ч ханадаггүй 18,4 хувь тус тус байжээ. 

	Асуулт явуулсан 500 эрэгтэйчүүдээс дур ханадаггүй ганц ч хүн гараагүй ажээ. 

	Эмэгтэйчүүдийн 22 хувь нь эр эмийн ажил эхэлснээс хойш 2—3 сард, 20 хувь нь гэрлэсний эхний жилд, 20 хувь нь амаржсаны дараахан, 11 хувь нь амаржсанаасаа хожуу, 17 хувь нь өөр хүнтэй хурьцахад анхны дур нь ханаж байжээ. Иймэрхүү жишээ ч бусад эрдэмтэд ч тэмдэглэж байгаа билээ. 

	Өмнө өгүүлсэн эмэгтэй хүний дур хөрөх буюу дур тачаал төрөхгүй байх явдлыг бүр онцлон авч үзэх шаардлагатай юм. 

	Эмэгтэйчүүдийн дунд насан туршдаа бэлгийн эрүүл мэнд нь хэвийн ч олдмол юм уу, төрөлхийн дур хөрөлттэй, хурьцах дур тачаалгүй (агедонизм), эр эмийн ажлыг огт тоодоггүй хүн байдаг. Заримдаа үүнийг бэлгийн сэрэл саатсан холтослог эдийн сулрал гэж нэрлэж болдог. Ийм эмэгтэй хурьцал үйлдлээ ч сэтгэлийн ямар ч цэнгэл эдэлдэггүй, эр нөхрийнхөө дурыг хангах юм уу хүүхэдтэй болох хүслээсээ болж хайртай хүндээ бие юугаа зориулдаг. Ийм хүнд хурьцал үйлдэх үе, үйлдэхээс өмнө урьдчилан янаглахын хэрэггүй байдаг. Гэвч ийм эмэгтэй эх хүнийхээ үүргийг гүйцэтгэж, үр хүүхдээ хайрлан өсгөж, хүмүүжүүлдэг билээ. 

	Эмийн дур хөрөлт бүхий эмэгтэйчүүдийн өөрсдийнх нь бодлоос Н. В. Иванов жишээ татжээ. "Надад хэзээ ч ойртох хэрэггүй байсан юм. Эр нөхрийн маань анхаарал, энхрийлэл, тааламжтай ч цаашид ингэх нь зөвхөн өөрт нь, эр нөхөрт минь хэрэгтэй"; "Эр нөхөртэйгөө ойртох хэрэгтэй, харин надад бол хэрэггүй"; "Ямар нэгэн таатай сэрэл үүсэх нь маш ховор, маш муу үүсдэг. Иймээс би ойртохоос юу ч хүлээдэггүй"; "Ойртохын өмнө энхрийлэх сэтгэл ямар нэгэн хэмжээгээр төрөх боловч дөнгөж төрмөгц арилж, хурдан л дуусаасай гэх хүсэл төрдөг"; "Хүрэх шиг болох авч хязгааргүй их дур гутна. Би эр нөхрөө ямар нэгэн юманд явсан үед өөрийнхөө гүйцэтгэх ёстой үүргээсээ чөлөөтэй, сая нэг амардаг"21 гэжээ. 

	Ийм эмэгтэй хурьцал үйлдэх үед оролцохгүй, идэвхгүй үлддэг. Иймэрхүү эмэгтэй эмчид хурьцах дур хүрэхгүй юм гэсэн зовуурь хэлдэг. Ийм эмэгтэй хурьцал бол маш их сэтгэлийн цэнгэл өгдөг гэж сонссон байх боловч тоодоггүй юм уу, дур нь хөрснийгөө өөрөө мэддэггүй. Зарим эмэгтэйд аятайхан болох маш сул сэрэл төрдөг. Зарим эмэгтэйд урьдчилан сэтгэл нь ханах юм уу, дур ханалт нь хэд хэдэн жижиг "дур ханалтаас" бүрддэг. Ийм үед эмийн дур хөрөлт болж байна гэж санаж болдог. Бас сэтгэлээ хэт хангахыг боддог эмэгтэй ч байдаг. 

	Тэгэхлээр эмийн дур жинхэнэ хөрж байна уу, тэгсэн гэж санагдаж байна уу гэдгийг ялгах хэрэгтэй. Эмэгтэй хүний дур тачаал ямар нэг хэмжээгээр илрэхэд эрэгтэй хүний түүнтэй харьцаж байгаа харьцаа маш том үүрэг гүйцэтгэдэг билээ. Эмэгтэй хүний дур тачаал сэтгэхүйгээр нь дамжиж төрөх нь элбэг. Дур нь хөрсөн эмэгтэйчүүдийн дотор эр нөхөр нь эхнэрийнхээ сэтгэл санаанд хүрэх аргыг олоогүй, олохыг бодож заримдаа эрж хайгаагүй явдал таарч байдаг. Эрэгтэй нь сайн байлаа ч эмэгтэйгээ хангахгүй байж болно. Хэрэв эмэгтэй нь эрэгтэйдээ хайртай бол дур нь ханах учир эмэгтэй хүн хайртай хүнтэйгээ байж сэтгэлээ хангах нь маш элбэг. Дургүй хүнтэй энгэр зөрүүлбэл эмэгтэй хүний сэтгэл нь сэргэхгүй, "дур нь ханахгүй" ажээ. 

	Тухайн хүнтэй "тохироогүй"˗гээс үүссэн тэр тусмаа эрэгтэй хүний бүдүүлэг, эв дүйгүй байдалд өгч буй урвалыг (хуурамч дур хөрөлт) эмийн дур хөрөлт гэж буруу нэрлэж болох юм. Эцэст нь эмэгтэй хүний дур хөрөлт эрэгтэй хүний сэтгэл санааны сулралаас хамаарч болно. Ганц удаа ч бол дур нь ханавал цаашид сэрэл түргэн илрэх болно. Эмэгтэй хүний дур бүрэн хүрэхгүй байгаа үе, жинхэнэ дур хөрөлт хоёрыг ялгах хэрэгтэй. Эмэгтэй хүний дур хөрөлт жишээлбэл бие нь ядрах, эцэх, ямар нэгэн түгшүүр юм уу, хайр халамжаас болж түр зуур дур буурахтай холилдож болно. Хурьцах сэрэл хожуу үүссэнээс түр зуурын дур хөрөлт ажиглагддаг. 

	Эмэгтэй хүний дур тачаал маш өргөн хэлбэлзэлтэйг амьдралын туршлага, шинжлэх ухаан нотолж байна. Дур тачаал нь нөхцөл, цаг үе, цаад хүнтэйгээ харьцах зэрэг олон байдлаас хамаарч хэлбэлзэх бөгөөд хэвийн бус зүйл биш юм. Жишээлбэл эмэгтэй хүний дур ханаж эхлэх хугацаа удтал хурьцахгүй байх, биеийн юмны мөчлөг, дур тачаалын эрч, хурьцахын өмнөх хурьцах сэрэл зэрэг олон зүйлээс хамаарч өөрчлөгдөж болно. 

	Эмэгтэй хүний дур хөрөлт сэрэл нь бууралтаас (эмийн харьцангуй дур хөрөлт) эхлээд бүрэн төрөхгүй эр, эмийн ёсыг бүрэн огоорох (эмийн дур үнэмлэхүй хөрөх) хүртэл янз бүрээр илэрнэ. Ихэвчлэн дур тачаал муутай, хурьцлын үед тачаалдах дур султай эмэгтэйчүүд таардаг. Ийм эмэгтэйчүүд жилээр ч хурьцахгүй эвгүй болохгүй байж болно. Зарим эмэгтэйн дур ханалт хэвийн илэрч байхад эрэгтэйн нь дур хүрэхгүй байх хэр нь хоёулаа сэтгэл нь ханадаг ч тал бий. 

	Эрэгтэй эмэгтэй хүн хааяа нойрондоо зүүдлэн бэлгийн цочрол нь хүчтэй төрж, тачаалдах инстинкт нь ихсэн эрэгтэй хүний үрийн шингэн дусалж, дур нь ханаж, эмэгтэй хүний дур сэрүүн байхдаа үзээгүйгээр бүрэн ханаж болдог. Гэвч ингэх нь маш ховор юм. Эмэгтэй хүний нойрондоо тачаал дур нь ханах явдал нь эрэгтэй хүний нойронд үрийн шингэн дусахтай ижил бөгөөд эмэгтэй хүний бэлгэ эрхтнийг ямар нэгэн эмгэг байдалд хүргэдэггүй. 

	Хурьцал үйлдэхийг хайхардаггүй дур нь хөрсөн эмэгтэй хааяа хурьцахаас бүр татгалзахад хүрч, эр нөхөр нь буруу ойлгосноос болж хэрүүл маргаан гардаг гэр бүлийн холбоо сарниж, эмэгтэй хүний ааш занд их бага ямар нэг хэмжээгээр тусна. 

	Гэр бүлд эр эмийн харьцаа сэтгэлд дундуур байснаас эмэгтэй хүн ханах эсэхээ үзэхийн тулд өөр хүнтэй эр эмийн холбоо тогтоох гэж оролдоход хүрнэ. 

	Олонх, тэрчлэн дур хөрөх байдал тод илэрсэн эмэгтэйчүүд биеийн хувьд шаналахгүй, сэтгэл санаагаар бүр ч бага зовдог. Тэд гэр бүлтэй үр хүүхэдтэй, дур тачаалын цэнгэлийг амсахгүй, дур ханах тухай юу ч мэдэхгүй сайн сайхан амьдардаг. Гэхдээ тэдний ухамсар нь цэнгэлийн дээдийг амтлахгүй, биеийн дур хүрч, хааяа сэтгэл санаа нь доройтож болдог. 

	Дур хөрөхтэй холбоотой ихэнх эмэгтэйчүүдэд эрүүл мэндийн ямар нэгэн өөрчлөлт ажиглагддаггүй. Эмэгтэй хүнийг гаднаас нь хараад дур тачаал нь ийм янзтай юм гэж үзэж болохгүй. Эмийн төрөлхийн их дур хөрөлтийг биеийн гоо үзэмж, эелдэг ялдам байдал ч арилгаж чадахгүй. 

	Эмэгтэй хүний дур тачаал, ялангуяа амьдралын эгзэгтэй (дотоод шүүрлийн булчирхайн өөрчлөлт) бэлгийн бойжилт, биеийн юм ирэх, жирэмсэн, хөхүүл, цэвэрших болон хүнд өвчин, архаг хордолт (архидах, тамхи татах, хар тамхи, кокайн) мэдрэлийн янз бүрийн үүсэлтэй өөрчлөлтийн үеүдэд өөрчлөгдөж хэлбэлзэх нь маш элбэг. 

	Зарим мэргэжилтэн эрдэмтэд эмэгтэй хүний дур хөрөлт сэтгэл санааных болохоос органик шинж тэмдэг биш гэж үздэг. "Би чадахгүй байна" гэхийн оронд "би хүсэхгүй байна" гэдэг. Жишээлбэл, Эйленбургийн үгээр бол уг эмэгтэй дур тачаалаа түр тэвчдэг. Энэ нь "Ид шидтэй Брунгильд дур татах гоо сайхныг арилгах жинхэнэ зигфрид ирээгүй юм" гэснийг харуулж буй хэрэг юм. (Эртний германы туульсын баатар). Гэтэл энэ явдал ийм байдаггүй. Эмэгтэйчүүдийн зарим нь мэдрэлийн тогтолцооны хэв шинж, дотоод шүүрлийн булчирхайн аппаратын удамшил дээр суурилсан төрөлхийн дур хөрөлтийн хэлбэртэй байдаг нь эргэлзээгүй юм. 

	Бие махбодын дутуу хөгжил, өндгөвчийн үйл ажиллагаа нь буурсан бэлгийн эртний дутмаг хөгжлийн үед дур хөрөлт ажиглагдах нь цөөнгүй билээ. Эр нөхрийн нь дур ханахгүй, эхнэр нь дур хөрөлттэй бол эр эмийн амьдрал маш хүндэрч, эв түнжин эвдэрнэ. 

	Нэрт секс эмгэг зүйч Штеккель огт дур тачаалгүй эмэгтэй байдаггүй, "... дур тачаалгүй эмэгтэй гэдэг бол дураа хангах тохирох хэлбэрээ олж чадаагүй хэрэг" гэжээ. Хааяа хурьцал үйлдэхэд дургүй төдийгүй амьдралын хайр сэтгэлийн бусад хэлбэрт ч дургүйгээрээ ялгардаггүй эмэгтэй байдаг. Түүнд итгэлээ ч юуг ч хүсдэггүй, хурьцал үйлдэх үед юуг ч мэдэрдэггүй эмэгтэй байдаг. Гэвч хааяа гэнэт дур нь ханах явдал гарч болно. Тэд юм бүхнээ мартаж, сэтгэл санааны бүх саадыг давж шунан дурлалцдаг. 

	Эр эмийн ажил хэвийн байхад зайлшгүй чухал бэлгийн булчирхай, гадна бэлгэ эрхтний зэрэмдэг хөгжил, тэрчлэн өндгөвчийн янз бүрийн эмгэг процесс, дотоод шүүрэл нь хямрах зэрэг хүнд эмгэг өөрчлөлтийн дүнд эмэгтэй хүний дур хөрөлт үүсэж болдог. Эмэгтэй хүний дур хөрөлт гипофиз, бамбай, бөөрний дайвар булчирхай зэрэг дотоод шүүрлийн булчирхайн хямрал, мэдрэлийн системээр дамжин гормоны тэнцвэр, үндсэн солилцооны өөрчлөлт, алдагдлаас үүссэн өвчнөөс болсон дур хүрэх удаан суларсантай холбоотой үүсэж болдог. Эмэгтэй хүний цусанд андроген бүр алга болох юм уу, бага байх үед тачаал дур нь буурах юм уу, арилж болно. Гипофиз булчирхайн үйл ажиллагааны хямралын үед өндгөвчний бэлгийн булчирхай, бөөрний дайвар булчирхайн андроген муу ялгардаг. 

	Эмэгтэй хүний дур хөрөлт хааяа гэр бүлтэй болсноос хойш хэдэн жилийн дараа эр нөхөр нь их шаардах юм уу сэтгэлгүй хүнтэйгээ албадаж сууснаас болж үүсэж болдог. Эмийн дур хөрөлт мэдрэлийн тогтолцоо, дотоод шүүрлийн булчирхай бүрэн төгс ажиллагаагүйгээс үүсэж болно. 

	Бие угаадаг резин, тампон, үтрээ, умайн хүзүүний углавч, умайд тавьдаг уян хатан биет зэрэг эмэгтэй, эрэгтэй хүний гүйцэд хурьцахад саад хүргэдэг, үр тогтохоос сэргийлдэг зүйлийг удаан хэрэглэвэл эмэгтэй хүний дур тачаал суларч, эр эмийн ёсыг сонирхохоо болиход хүргэнэ. 

	Удаан хугацаагаар жирэмслэхээс болгоомжлох, өнгөний өвчин халдахаас айх зэрэгт эмэгтэй хүний дур тачаал буурч болдог. Хааяа олон дахин үр зулбуулж, цэвэрлүүлэхээс айж эмийн дур хөрдөг. Амаржсаны дараах үтрээ, булцуу зэргийн сорив юм уу, үрэвслээс болж хурьцах үйлдэл шаналгаатай болсноос дур буурч болдог. Зарим эмэгтэй багаасаа онанизмыг сонирхож, хэвийн хурьцлын дур ханалт илрэхгүй байж болно. Ийм эмэгтэй хааяа нөхөрт гарах хүсэлгүй байдаг. 

	Дур хөрөлт ихэвчлэн мэдрэлийн эмгэгтэй ялангуяа истертэй эмэгтэйчүүдэд их ажиглагддаг. Мэдрэлийн нэрт эмч С. Н. Давиденков "Истерийн үед бэлгийн амьдрал хазайдаг. Ялангуяа дур хөрөлттэй эмэгтэйд их гардаг. Истеритэй өвчтөн дур тачаалын өвөрмөц дутагдалтай байдгийг олон зохиогчид тэмдэглэжээ" гэж бичжээ. Эрт дээр үед истери бэлгийн янз бүрийн хямралтай холбоотой байсан нь илэрхий байжээ. Истери жишээ нь дур тачаалыг албаар дарангуйлах үед үүсэж болох юм. Дур тачаал ихсэхээс эхлээд хэт ихэссэн (эротомани22) хүнд ч истери ажиглагддаг. 

	Штеккель истеритэй эмэгтэйд дур хөрөх эмгэг ихэнхдээ сэтгэл санааны гаралтай, өөрөөр хэлбэл истеритэй хүнд дур хөрөх эмгэг үүсэхэд "бүх цочролыг хүлээн авдаг"˗уураг тархи гол нь байдаг ажээ. Шизофрени зэрэг мэдрэл˗сэтгэлийн өвчтэй эмэгтэйд дур тачаал бараг арилсан байж болно. 

	Зарим эмэгтэйн дур хөрөлтийн шалтгаан нь эр эмийн ажлаас бүрэн гарах явдал байдаг. Эр нөхрөө үзэн ядах, айх, эвгүй сэтгэл төрөх үед хурьцал ямар нэгэн аятайхан сэрлийг үүсгэдэггүй. Энэ бүхэн эрэгтэй хүнийг сэтгэл санааны үүсэлтэй бэлгийн сулралд хүргэж, эмэгтэй хүний дур тачаалыг дарангуйлж болох юм. 

	Зарим эмэгтэйн дур эрэгтэй хүний биеийн хүчирхийллийн дараа ханадаг. Үүнийг эр эмийн гажиг (мазохизм) гэж үзнэ. 

	Амьдралд зарим эмэгтэйн орчин, амьдрал нь дур тачаалд дургүй болгож мэддэг. Үүнд хүмүүжил маш их ач холбогдолтой юм. Хэрэв охин˗өсөх наснаасаа эр эмийн ёсны асуудалтай холбоотой зүйлийг чандлан нуух юм уу жигших эвгүй төсөөлөл төрвөл цаашид нас бие гүйцэхдээ эр эмийн ёсыг сонирхох явдал нь буурч, сэтгэл санааны сааталд хүргэж (эсэргүүцэл) харьцангуй дур хөрөх явдал үүсэж болно. Эмэгтэйчүүдийн энэхүү үнэмшил төрөлхийн эр эмийн ёсны эмзэг байдал хүчтэй хадгалагддаг. 

	Өсвөр насандаа эрэгтэй хүнтэй ойртохыг сөрөг юм уу тоомсоргүй хандах явдал гэж итгэсэн итгэл төрсөн зарим эмэгтэй байдаг. Энэ бол төөрөгдөл юм. Залуу бүсгүйг, нас бие гүйцсэн хүүхнийг ч гэсэн дургүй байхад нь олон дахин хурьцал үйлдсэнээс бэлгийн амьдралд идэвхгүй сэтгэлийн хөдлөлгүй ханддаг байдлыг нь улам нэмж, эцэстээ хайртай хүнтэйгээ хамт эр эмийн жаргал эдлэх мэдрэмжийг нь өөрчилдгийг санах хэрэгтэй юм. 

	Хүний бэлгийн бойжилтын үе бүхэнд эр эмийн дутуу эмгэг хэлбэр бэхжиж, бүх насан туршид нь шаналгаж болно. Энэ учраас эр эмийн амьдралын зарим өөрчлөлт бэлгийн бойжилт эхэлж хөгжиж байгаа өсвөр, ид залуу насанд бий болдог. 

	Эрэгтэй, эмэгтэй хүний бэлгийн сэрлийг андроген гормон адилхан сэргээх учир зарим судлагчид бодит өөрчлөлтгүй түр зуурын дур хөрөлт бүхий эмэгтэйд эрэгтэй хүний бэлгийн тестострен гормоныг хэрэглэхийг зөвлөдөг билээ. Андроген эмэгтэй хүний бөөрний дайварт боловсордог бөгөөд бөөрний дайврын үйл ажиллагаа сулрахад тэр эмэгтэйн бэлгийн дур буурдаг. Дур хөрөлт бүхий эмэгтэйд цэвэрших үед дур тачаалыг нь нэмэх, дурыг нь хангах зорилгоор эмэгтэй хүний бэлгийн гормон (эстроген) тарихад нэмэр болохгүй, эстроген гормон дур тачаал төрүүлэх үүргээ алддаг. 

	Секс эмгэг судлагч Штеккель "дур хөрөлттэй эмэгтэйн эмчилгээ бол түүний дур хүрэх цэгийг олох гэж оролдох аялал" гэж хэлээд "дур нь хөрсөн эхнэр"˗тэй эрэгтэйчүүдэд "эхнэрийнхээ дур тачаалыг хүргэх, дур хангах хүслийг нь төрүүлэх газрыг олтол нь эрж хайхыг" зөвлөжээ. Хааяа ердийн бус байрлалаар хурьцал үйлдэж байхад нь анх дур нь ханадаг эмэгтэй байдаг. 

	Эмэгтэй хүний дур хөрөх явдал бол нэлээд түгээмэл үзэгдэл юм. Үүнийг эрдэмтэд өөр өөр үздэг. Ихэнх сексологич мэргэжилтнүүд дунджаар бүх эмэгтэйчүүдийн 30 хувь нь дур тачаал дутмаг байдал ямар нэг хэмжээгээр илэрсэн, 10 хувиас доошгүй нь огт дургүй байдал гэж тэмдэглэжээ. АНУ˗ын сексологийн хүрээлэн (Кинзи, 1954) 8000 эмэгтэйгээс асуухад 10 хувь нь дур ханахыг огт мэддэггүйг ажиглажээ. Цаг уур, арьс өнгө, удамшил, амьдралын нөхцөл, хүмүүжил, ерөнхий соёлын түвшин зэрэг маш олон шалтгаанаас эмэгтэйчүүдийн дур хөрөлт их юм уу, бага хэмжээгээр илэрч болдог. 

	Дээрхээс үзвэл эмэгтэйчүүдийн дур хөрөлт гэж нэрлэдэг эмгэг олон шалтгаантай юм. Зарим нэгийг нь авч үзье. Үүнд: дур хөрөлттэй эмэгтэйчүүд дур хөрөлтийн хямралын шалтгааныг олох, түүнийг арилгах арга замыг заалгах гэж секс эмгэг судлагч эмч нарт ирцгээдэг. 

	Эрэгтэй, эмэгтэйчүүд биеийн бүтэц, дур тачаалаараа ихээхэн ялгаатай төдийгүй гадаад ертөнцийг мэдрэх, сэтгэх чадвар, ухаан, ааш зангаараа өөр өөр юм. Эрэгтэй, эмэгтэйчүүдийн бие цогцос, өөрөөр хэлбэл тэдний биологийн болон сэтгэхүйн мөн чанар хэзээ ч нэг ижил байдаггүй. Эрэгтэй, эмэгтэйчүүдийн нийгмийн тэгш эрхтэй нь биологийн хувьд эрх тэгш гэсэн үг биш юм. Үнэндээ өнгөрсөн нийгэмд байсан эрэгтэй эмэгтэйчүүдийн хоорондын олон ялгааг арилгасан ч сэтгэхүй физиологийн ялгаа, онцлогийг арилгаж чадахгүй бөгөөд хайр сэтгэлийн шаналгаа нь өөрөөр илэрнэ. Эрэгтэй, эмэгтэйчүүдийн бэлгийн туйлшрал инстинкт нь удамшлын "өвөрмөц хуулийн" дагуу илэрнэ. Эрэгтэй, эмэгтэй хүн байх чанар бол их амьдралын эхлэл бөгөөд энэхүү үл давтагдах чанар алдах юм уу, алга болбол хүмүүс нөхөшгүй хохиролд учрах сан билээ. 

	Өмнөх нийгмийн байгуулалтад байсан эмэгтэйчүүдийг эрчүүдээс ялгардаг олон онцлог ялгаа аугаа их социализмын ялалтаар бий болсон нийгэм, мэргэжил, хууль зүй, ёс суртахууны эрх тэгш байдлаар солигдож өөрчлөгдөв. 

	XIX зуунд Н. Г. Чернышевский "эмэгтэй, эрэгтэйчүүдийн хооронд биеийн бүтцийнх шиг ухаан, ааш зангийн ялгаа байх ёстой. Бид энэхүү ялгаатай жишвэл эмэгтэй хүний ухаан, ааш зангийн хөгжилд хүмүүжил, нийгмийн уламжлал, шаардлага, нийгмийн болон гэр бүлд эзлэх байр суурийн... үзүүлэх нөлөө их юм гэж үзнэ. Эмэгтэй хүн эрэгтэй хүнээс ухааныхаа чиглэлээр ялгаатай төдийгүй ухаанаараа эрэгтэйчүүдээс дор байдаг гэсэн бодол нь хүний эрхэм чанарыг биеийн хар хүчээр хэмжиж байсан аль эрт няцаагдсан бүдүүлэг цагийн өөрийгөө сайрхан магтах үзэл билээ"23. 

	Эрэгтэй, эмэгтэйчүүд ухаан, ааш зан, сэтгэхүйн онцлог, дур тачаалаараа ялгаатай байвч хоёр биедээ зайлшгүй хэрэгтэй хувийн болон гэр бүлийн үйл ажиллагаа нийгэм соёлын олон янзын зарчим зүйлийг хамт хангадаг билээ. Бие хүнийг дан ганц бэлгийн шинжээр нь үнэлж болохгүй. Нэг нь нөгөөгөө гайхуулах юм уу доромжлох гэсэн хэрэг биш, эрэгтэй, эмэгтэйчүүдийн гэр бүлийн холбоо бол нэг нь нөгөөгөө дэмжих, нэгний нь амжилт нөгөөхийнхөө амжилтад үйлчлэх ёстой. Эрэгтэй, эмэгтэй хүн бүхэн амьдралын хүрээний хамгийн зохимжтой боломжтой, "урсгалтай" байх бөгөөд энэхүү чадвар тасралтгүй сайжирч, хөгжиж байх ёстой юм.

	 


 

	ЭР, ЭМИЙН ЁСНЫ ХЯМРАЛЫН ШАЛТГААНУУД

	 

	Уг бүлэг цахим номын санд “Сексийн хямралын шалтгаанууд” нэрээр орсон байгаа тул  https://e˗nom.mn/book?bid=1280 хаягаас татаж авч уншина уу.

	 

	 


ӨНГӨНИЙ ӨВЧИН, БЭЛГИЙН АМЬДРАЛ 

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул https://e˗nom.mn/book?bid=1283  хаягаас татаж авч уншина уу.

	 

	 


ҮРГҮЙДЭЛ

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул https://e˗nom.mn/book?bid=1285  хаягаас татаж авч уншина уу.

	 


ЗОРИУДЫН ҮРГҮЙДЭЛ БУЮУ ХҮҮХЭДГҮЙ БОЛОХ НЬ

	 

	“Баяр жаргалын өлгий нутагт 

	Бяцхан хүүгээ гартаа өргөсөн

	Аз жаргалтай хүндэт эхээс

	Ариун сайхныг би үзээгүй!"

	Т. Г. ШЕВЧЕНКО

	 

	Зориудын үргүйдэл нь үр тогтолтыг ямар нэгэн аргаар сэргийлснээр хүүхэдгүй гэр бүлд хүргэх, зориудаар үүсгэсэн үргүйдэл юм. Заримдаа жирэмслэлтийг түүний бүр эхэнд, гурван сараас хожуугүй үед зогсоож (зориудын үр хөндөлт), цаашдаа үргүй гэр бүлийг үүсгэж болдог. 

	Жирэмслэлт болон төрөлтүүд нь эмэгтэй хүнийг бие махбодын хувьд том сорилт болохын зэрэгцээ түүнд залуужуулах үйлчилгээ үзүүлдэг. 

	Хүүхдийн хэвийн тээлт болон ердийн төрөлтийн дараа эмэгтэй хүний үзэсгэлэн гоо тодордог. Зөвлөлтийн нэрт, эх барих эмэгтэйчүүдийн эмч, академич К. К. Скробанский цус багадалттай, сул биетэй эмэгтэйчүүдэд ч жирэмслэлт нь бие махбодын бэхжилт болон хэвийн хөгжилд тус дөхөм үзүүлэн, сайнаар нөлөөлдөг гэж тэмдэглэсэн байдаг. Тэгвэл хэзээ ч төрөөгүй эмэгтэй, хурдан хөгширдөг ажээ. 

	Эх болох нь эмэгтэй хүнд биеийн эрүүл мэндийг авч ирэхийн зэрэгцээ түүний сэтгэл мэдрэлийн амьдралд сайнаар нөлөөлдөг. Гаднаа илүү сэтгэл татам болохын зэрэгцээ, түүний зан аашинд уян зөөлөн байдал, сайхан сэтгэл тодрон, бэлгийн мэдрэхүй нь мөн өөрчлөгддөг. Эх болсон эмэгтэй, хүүхдэдээ ч, нөхөртөө ч, өөрийн хайртай хоёр хүнд хоёуланд нь үлэмж эелдэг зөөлөн, халамжтай хандаж, нөхрийнхөө хайр дурлалыг их уян хатан, харилцан ойлголцох байдлаар хариулан, бэлгийн дур ханалтыг илүү хурцаар мэдрэн, илүү бүрэн дүүрэн амсдаг. Олон хүүхэдтэй болох нь эмэгтэй хүний бие махбодод сайн нөлөө үзүүлдэг. Эмэгтэй хүн хэдий чинээ л олон хүүхэдтэй болбол төдий чинээ удаан эрүүл саруулаар өтөлдөг. 

	Амьдралын олон жишээ болох явдал нь урт наслалтын хүчирхэг хүчин зүйл гэдгийг харуулж байна. Бараг бүх урт настай эмэгтэйчүүд олон хүүхэдтэй эхчүүд юм. Жишээ нь: Махарадзевский районы Дзимийн сууринд (гүрж) 106 настай Тереза Кекелия амьдардаг. Тэр бээр 11 хүүхэдтэй, Казбекийн районы Ганиси суурины оршин суугч Софин Рубаева 103 настай, 13 хүүхдийн эх, Боржомын 100 настай Софим Гогодзе 11 хүүхэдтэй, 104 насалсан Шатыло Акулина Ивадовна (Дневропетровскийн мужийн) 18 хүүхэд төрүүлсэн, Глушкова Евдожий Тимафеевна 110 насалж, 17 хүүхэд төрүүлсэн, Марня Захаровна Васильева (Якутын Усть˗Алданскийн район) 111 насалсан, 23 хүүхэдтэй байжээ.. Нагорний Карабахад гэр бүл Гамид, Гюллу Кулиевынхан 52 жил хамт амьдран, 19 хүүхэд, олон ачтай болоод байна. 

	Гэвч хүүхэдтэй болох тухай залуу насандаа санаа бага зовдог эмэгтэйчүүд тааралддаг. Хүүхэд төрүүлэх нас өнгөрч ирмэгц хүүхэдгүй бол санаа сэтгэл зовно. Амьдрал янз бүрийн сонирхолтой ажил төрөл үлэмжийн их хайр сэтгэл, үүний дотор ойр дотнын хүндээ өгсөн хайр дурлалаар бялхаж байлаа ч, эхийн сэтгэл эмэгтэй хүнд, эрт орой хэзээ боловч төрж, маш хурцаар илрэх нь цөөнгүй. Гэвч хэдий нь биелэгдэхгүй болсон байх нь олонтоо. Үргүй эмэгтэйчүүд болон ямар нэг шалтгаанаар өөрийн гэр бүлийн амьдралыг аз жаргалтайгаар зохиож чадаагүй эмэгтэйчүүд үр хүүхэдгүй байдлаас хэрхэн шаналдгийг бүгд мэддэг. Жирэмслэлт эмэгтэй хүний эрүүл гэдгийг, үргүйдэл өвчтэй гэдгийг гэрчилдэг. Үргүйдлээр шаналаагүй, эрүүл эмэгтэй хүн хүүхэдгүй байж гаж санаатайгаар тэмүүлэх нь буруу болохын учир энэ юм. 

	Гэвч зарим шалтгаан эмэгтэй хүнийг жирэмслэлтээ цөөрүүлэх буюу түүнээс бүрэн татгалзахад хүргэж болдог. Зарим нэгэн зүрхний гажгууд, цусны даралт ихдэх өвчин, сүрьеэгийн хурц, хэт архагшсан хэлбэрүүд, хэрлэгийн хурцдал, бөөр, элэгний хүнд өвчнүүд, хэт уйтан аарцаг, цус задрах зэрэг өвчнүүд хүүхэд төрүүлэхэд саад учруулдаг. Жирэмслэлтийн тоог хязгаарлах буюу хүүхэд төрөлтийг зориудаар зохицуулах тухай асуудал үүсдэг. Энэ нь үр тогтолтоос сэргийлэх аргууд болон эм хэрэглэснээр, эсвэл жирэмслэлтийг зориудаар тасалснаар биелэгддэг. 

	 

	Үр зулбалт, түүний уршиг

	 

	Хүүхэдгүй байдалд хүргэж жирэмслэлтийг санаатай таслахыг зориудын үр зулбалт гэж нэрлэнэ. Гэвч үр өөрөө аяндаа зулбаж мэднэ. Энэ гаднын ямар нэгэн үйлчлэлгүйгээр зулбах явдал юм. Зарим нэг өвчний үед, жишээ нь дотоод шүүрлийн булчирхайнуудын үйл ажиллагааны алдагдал, зүрх, бөөрний өвчнүүд, жирэмсний хордлогууд, бруцеллёз, листериоз, заримдаа томуу, тэмбүү, сүрьеэ, гэдэсний балнад, хэрлэг болон бусад халдварт өвчнүүдийн үед зулбаж болно. Энэ өвчнүүдийн нянгуудын ялгаруулах хорноос, ураг амиа алдан умайгаас эрхгүй хөөгдөн гардаг. Өвчний үе дэх их халуун нь умайн булчингуудын агшилтыг үүсгэж болох бөгөөд энэ үед заримдаа эрүүл ургийн хөөгдөлт явагддаг. Өөрөө зулбалтын 12 хувь, амьгүй төрөлтийн 8 хувь нь төлөв ургийн тархи, нүдийг гэмтээдэг токсоплазмын өвчлөлтийн үед илэрдгийг баталсан юм. Дээхэн үед хумхаа өвчтэй хүмүүст жирэмслэлт тун олонтоо зулбалтаар төгсөж байв. 

	Өөрөө зулбалт нь умайн гүйцэд бус хөгжил, түүний буруу байрлал, биеийн болон, сэтгэл санааны гэмтлүүд, янз бүрийн хордлогууд, бэлгэ эрхтнүүдийн үрэвсэл тэрчлэн хүчилтөрөгчийн өлсгөлөн, А, В, С, Е витамин, зарим нэг даавруудын дутмагшлууд зэргийн үед явагддаг. Жишээ нь: өндгөвчийн шар биеийн даавар прогестрон болон Е витамины дутмагшил нь цөөн бусаар өөрөө зулбалтын шалтгаан болдог. Жирэмсний гурван сараас өмнөх үед явагддаг өөрөө зулбалтуудын 28 хувьд хромосомын аппаратад амьдралтай үл зохицох өөрчлөлт (ургийн өндөгний гажиг хөгжилт буюу, трофобласт) байдгийг саяхан тогтоосон юм. Хордлогын үед болон бусад шалтгаанаас болж ургийн буруу хөгжих болон түүний үрэгдэх нь мөн өөрөө зулбалтад хүргэнэ. Учир нь ураг нь умайн хувьд гаднын бие болж түүнийг цочроодог юм. 

	Өөрөө зулбах үед шалтгаанаас үл хамааран умайн агшилтаар түүний хананд бэхлэгдсэн ургийн өндөг ховхрон салж унана. Энэ үед умайн цусны судаснууд задран заримдаа эмэгтэй хүний амь насанд аюул учруулахуйц их хэмжээний цус алдалт болдог. 

	Зориудын үр хөндөлтийг эмнэлгийн нөхцөлд жирэмсэн эхийн хүсэлт болон эмнэлгийн заалтын дагуу эмч үйлдэнэ. Жирэмслэлтийг таслахад хамгийн тохиромжтой үе нь 7—10 дахь долоо хоног юм. Энэ үед умайн хүзүү мэдэгдэхүйц зөөлөрсөн, умайн хүзүү бага гэмтэлтэйгээр нээгддэг, ургийн өндөг хангалттай томорч, хамгийн бага цус алдалттайгаар бүрэн хялбар цэвэрлэгддэг. 

	Үр хөндөлтийг жирэмсэн эхийн халдварт өвчнүүд бэлгэ эрхтний үрэвслийн үед үйлдэж болохгүй. 

	Үр хөндөлтийн дараа эмэгтэй хүн эрүүл ахуйн дэглэмийг онцгой хатуу сахих хэрэгтэй. Бэлгийн амьдралд сар хагасаас доошгүй хугацаа өнгөрч байж, эмчээс урьдчилан зөвлөгөө авсны дараа дахин орж болно. 

	Үр зулбалт их төлөв хүнд өнгөрдөг. Түүнийг ямар ч үед хэвийн төрөлттэй адилтган үзэж болохгүй. Төрөлтийн умай болон төрөлтийн замууд 9 сарын турш бэлтгэгддэг, тодорхой билээ. Жирэмслэлтийн төгсгөл рүү умайн хүзүү байгалийн байдлаараа өөрөө зөөлрөн тэлэгддэг. Төрөлтийн базалт болон ургийн усны түлхэлтэд умайн хүзүүний тэлэлт алгуур аажмаар дараалалтай, хямгатай явагддаг. Ургийн бүрхүүл, базлалтын үед умайн булчингийн өчүүхэн ч гэмтэлгүйгээр ердийн давхраандаа хуурдаг. 

	Эмэгтэй хүний төрөлхийн байдалд хүчирхийлэн халдах халдалт болсон үр хөндөлтийн үед хэрэг явдал шал өөр байдаг. Умайн хүзүүг багажаар хэчнээн хямгатай нээлээ ч ямар ч байсан бяцхан эвдрэл үүссэн, умайн хүзүүнд сорви үлддэг. Ялангуяа нэг ч төрөөгүй эмэгтэйн умайн хүзүү тун хэцүү нээгддэг. Үр хөврөлийг хусаж цэвэрлэх нь өөрөө, их бага ямар нэгэн хэмжээгээр умайн булчингийн бүрэн бүтэн байдлыг ямагт эвддэг. Үр хөндөлтийн дараа бүр мэргэжилтний туршлагатай гараар үйлдсэн ч бай ялгаагүй умай ямагт цаашдаа янз бүрийн өвчинд хүргэж болох сэвтэй үлддэг. Умайн хүзүүний тэлэлт болон, цэвэрлэгээний үед умай буюу хажуугийн эрхтнүүдэд (гэдэс, давсаг, цусны том судаснууд г. м.) тун хялбархан үлэмж гэмтлүүд учруулж болно. Үр хөндөлт нь эмч хүн нүдэн баримжаагүй зөвхөн гарын мэдрэмжид түшиглэж ажиллахад хүрдэг учир үлэмж төвөгтэй хариуцлагатай мэс засал байдаг. Эмэгтэйчүүдийн эмч нарын хурууны мэргэжлийн онцгой мэдрэмжийн тухайд нүд нь гартаа орсон гэж ярилцдаг боловч, гар хурууны үлэмж мэдрэхүй, ямар ч байсан нүдэн баримжааг орлож чадахгүй. Умайгаас амьд ураг салгах нь ердийн л гадна биеийг зайлуулах төдий явдал биш. 

	Эмэгтэйчүүд үр хөндөлт, ялангуяа олон удаагийн үр хөндөлт үлэмж хөнөөлтэй уршиг үлдээдгийг ямагт санаж явах хэрэгтэй. Үр хөндөлтийн дараа өндгөвчийн үйл ажиллагааны алдагдал, таргалалт, бэлгийн дуршлын бууралт зэрэгт өөрчлөлт үүсэх нь цөөнгүй. Олон удаагийн үр хөндөлт нь эмэгтэй хүнийг эрт хөгшрөхөд хүргэх нь олонтоо. Эдийн уян хатан чанар алдагдан, нүүрний арьс үрчлээ сууж, үс бууралтаж эхлэх бөгөөд цэвэршилт эрт эхэлдэг. Тэр ч байтугай үр хөндөх мэс заслууд ямар ч хүндрэлгүй өнгөрөвч эмэгтэй хүний эрүүл мэндэд алсдаа хөнөөлтэй ямар нэг уршиг ажиглагддаг. Гурваас дээш сартай жирэмслэлтийн үед үр хөндөх тун осолтой. Энэ үед хүүхдийн байрласан хэсэг, хэдийн умайн хананд нягт бэхлэгдэн, түүнийг салгах нь эмэгтэйд хүнд гэмтэл учруулна. 

	Эмэгтэйчүүдийн эрүүл мэндэд үр хөндөлт асар их хөнөөлтэй гэдгийг мэддэг байх ёстой. Жирэмслэлтийн эхний өдрөөс л эмэгтэй хүний бие махбодод, юуны түрүүнд төв мэдрэлийн тогтолцоо, амьсгал, цусны эргэлтийн, мөн дотоод шүүрлийн булчирхайнуудын тогтолцоотой холбоо бүхий зохицохуйн их хувирал явагддаг. Энэ хувирал нь биеийн ерөнхий тамирын дээшлэлтэд нөлөөлдөг. Үүний зэрэгцээ энэ хувирлын сайн нөлөө удаан хугацаагаар хадгалагддаг. Эмэгтэй хүнд давтан төрөлтүүд нь үлэмж ашигтай юм. Шинэ жирэмслэлт бүр нь өөртөө эмэгтэй хүний бие махбодын эрч чадлын шинэ "цэнэгийг" авч ирэх бөгөөд нэгэнтээ хэдийн үүссэн, биеийн бүх эрхтэн, тогтолцоонуудын хамгийн тохиромжтой хэмнэлд бөхөх зав өгдөггүй. Үр хөндөлт нь энэхүү физиологийн хувирлыг хүчээр алдагдуулан, эмэгтэй хүний бие махбодод засаршгүй гэмтлийг олонтоо үүсгэж, түүний эх болох байгалийн бэлтгэлийг тасалдаг. 

	Ямар ч онцгой цэвэр нөхцөлд үйлдсэн ч үтрээгээс умайн хөндий, үрийн хоолой, өндгөвчинд халдвар тархах осол, цусанд халдвар орох аюул ямагт байсаар байдаг. Энэ нь хэрэв эмэгтэй хүнд далд хэлбэрийн заг хүйтэн байх ахул, онцгой аюултай. Заг хүйтний (мөн бусад аливаа) халдвар, бэлгийн аппаратын доод хэсгээс дээшээ нэвтрэн, үрийн хоолой, өндгөвчийн үрэвслийг үүсгэж болно. 

	Үр хөндөлтийн дараа умайн хүзүүний суваг, умайн хөөмийн наалдсаны улмаас нэвтрэхгүй болдог. Ингэвэл биеийн юмны ялгарал, ердийн замаараа гарч чадахгүй болон үрийн хоолойнуудад орж, тэдний сүвийг таглаж болдог. Үүний улмаас эмэгтэйчүүдэд нэг удаагийн үр хөндөлтийн дараа ч гэлээ нэг насны үргүйдэл үүсэж болно. 

	Хэрэв дотоод бэлгэ эрхтнүүдийн зарим нэг гүйцэд бус хөгжил бүхий эмэгтэйчүүдэд жирэмслэлтийн үед гүйцэд хөгжлөө олдог бол, төрөөгүй эмэгтэйд үр хөндөлтийн дараа ихэнхдээ бүх л амьдралын нь туршид тэр л хэвээрээ гүйцэд бус хөгжилтэй үлдэх бөгөөд үргүйдэл болон заримдаа биеийн юмны зогсолт бэлгийн сулралуудад хүргэдэг. 

	Олон мянган эмэгтэй үрээ хөндөж өөрийн эрүүл мэндээ сүйтгэдэг. Эмнэлгийн нөхцөлд үр хөндөлт аюул багатай, ямар нэг мэдэгдэхүйц хүндрэл цөөн өгдөг. Гэвч эрүүл мэндийг алдагдуулахад ямар нэгэн аймшигтай үрэвсэл заавал хэрэгтэй биш ээ. Заримдаа үр хөндөлт ердийн ярьдгаар, "бүрэн амжилттай" болж, үл ялих халууныг (37.2—37. 4ºС) хэн ч онцгойлон анхаардаггүй, харин үүний зэрэгцээ, дараа нь өөрийгөө таниулах үрэвсэл умайд далдуур үүсэж байдаг. 

	Ийм "хөнгөн" үрэвслийн хамгийн олон тааралддаг болон олон хүний хувьд үлэмж шаналгаатай уршиг нь үргүйдэл юм. Ямар нэгэн, цаг зуурын материалын болон бусад гажуудал бэрхшээлийн улмаас үр хөндүүлэхээр яваа эмэгтэй хэдийнээ дахин жирэмсэлж чадахаа больсныг мэддэг. Бүр сул үрэвслийн нөлөөнд ч үрийн хоолой битүүрэн, умайн салст бүрхүүл болон булчингууд нь хэрэв дараа нь жирэмслэлээ ч гэсэн хэвийн хөгжиж чадахааргүйгээр тэгж өөрчлөгддөг. Мэргэжилтнүүд, эмнэлгийн "хүндрэлгүй" үр хөндөлтийн дараа ч 10—12 хувь эмэгтэйчүүд үргүй болдгийг нэг биш удаа тэмдэглэжээ. 

	Цэвэрлэгээний үед ялангуяа давтан хийх үед умайн салст бүрхүүлийн гүн давхраа, олон тооны булчирхайнуудын хамт гэмтээж болдог (хэт цэвэрлэгээ). Ингэвэл салст бүрхүүл удаанаар бүрэн бишээр нөхөн сэргэнэ. Түүнээс гадна умайн гүн давхраануудад байрласан судас, мэдрэлийн элементүүд гэмтэж түүний тэжээл алдагддаг. Үүний улмаас умай аажмаар, гүйцэд бус хөгжилтэй мэт болж үлддэг. Түүний өөрчлөгдсөн, хэсэг хэсэг хатангиршсан салстад үр тогтсон өндгөн эс бэхлэгдэж чадахгүй, жирэмслэлт хөгжиж чадахгүй. 

	Заримдаа хэсэг хугацааны дараа жирэмсэлж болдог. Гэвч төгс бус умайн жирэмслэлтийг төгсгөлд нь хүртэл барьж байх чадваргүй аяндаа зулбалт үүсдэг. Энэ үзэгдэл жирэмслэлтийн тодорхой хугацаанд дахин давтагдаж болдог. Ийм өвчнийг дадал болсон үр зулбалт гэж нэрлэдэг. Тэр нь голдуу жирэмслэлтийн эхний гурван сард эхсийн арай төгсөөгүй хэлбэржилтийн үед явагддаг. Дадал болсон зулбалт анхны жирэмслэлтийнхээ үед үр хөндүүлэх мэс засал хийлгэсэн хүүхнүүдэд үлэмж олонтоо ажиглагддаг. 

	Үр хөндөлтийн дараа, ялангуяа давтан үйлдсэний дараа биеийн юмны мөчлөг алдагдах нь цөөнгүй. Биеийн юм хэтэрхий элбэг, удаан үргэлжлэн, өвчтэй болдог. Зовуурь төрүүлсэн цагаан юм гардаг. 

	Заримдаа үр хөндөлт умайн гаднах жирэмслэлтийн урьдчилсан хүчин зүйл болдог. Тэд нь цөөн бусаар, үрийн хоолойд үрэвслийн процессуудыг (наалдцын процессууд) үүсгэж, түүний дараа үрийн хоолойнууд битүү буюу зөвхөн сперматозоид л нэвтрэхээр болж үлддэг. Ингэвэл үр тогтсон өндгөн эс умай руу тодорхой хугацаанд дөхөж чадахгүй болж, өөрийн байгаа газраа амьдарч болохын хэрээр үрийн хоолойд саатан, дунд нь умайн гаднах (үрийн хоолойн) жирэмслэлт үүсэж хөгждөг. Өсөн торних ураг үрийн хоолойг хүчтэй тэлж, түүнд орсон цусны судаснууд хагарч цус хэвлийн хөндийд юүлэгдэн хэрэв түүнд цагт нь мэс засал хийхгүй бол эмэгтэй амиа алдаж мэднэ. Умайн гадна жирэмслэлт нь эмэгтэйчүүдийн бэлгийн дутуу хөгжлийн, үр тогтсон өндөг уйтан хорчгор үрийн хоолойнуудад саатах үед үүсэж болно. Урьд нь үр хөндүүлж байсан эмэгтэйчүүдэд жирэмсний хоёрдугаар хагаст хордлогууд гарч төрөлт голдуу удаашран хүндрэл үүсдэг. Тэдний умайн агших чадвар сул ургийн ус цагаас өмнө гарч эхэс өөрөө ховхорч чаддаггүй (ингэвэл түүнийг унтуулгын дор гараар салгадаг). Энэ эмэгтэйчүүдэд төрөлтийн үеийн цус алдалт, үр хөндүүлж байгаагүй эмэгтэйчүүдээс 5 дахин олон үүсдэг. 

	Үр хөндөлт эмэгтэйн зөвхөн бэлгэ эрхтнүүдийн үйл ажиллагаанд төдийгүй түүний бүх л бие махбод, хамгийн түрүүнд мэдрэлийн тогтолцоонд хортойгоор нөлөөлнө. Үр хөндөх, мэс засал ялангуяа олон удаагийн ийм мэс заслын дараа хүнд эвгүй оргиж, дахин жирэмсэлж үр хөндүүлэхээс айх зовнилтой айдсыг төрүүлэх нь цөөнгүй. Энэ нь бэлгийн амьдралд муугаар нөлөөлөн бэлгийн мэдрэхүйг бууруулдаг. Хурьцлыг биеэ барьсан байдлаар үйлдэх нь эмэгтэй хүний сэтгэл мэдрэлийн байдлыг хямруулан, аажмаар бэлгийн дур хөрөлтөд хүргэдэг. Хэрэв үр хөндөлтийн бие махбодод учруулах уршгаас ямар нэг хэмжээгээр сэргийлж болох бол эмэгтэйн сэтгэхүйн гэмтлийг хамгийн сайн эмнэлэгт ч сэргийлэх боломжгүй. 

	Энэ үед зориудын үр хөндөлт бол эргэлзээгүй хөнөөлт мэс засал гэдгийг баталж байгаа юм. Ялангуяа анхны жирэмслэлтийг таслах нь тун аюултай. Учир нь түүний дараа тогтвортой үргүйдэл олонтоо үүсдэг. Төрж байгаагүй эмэгтэйд үр хөндөлт нь урьд нь төрсөн эмэгтэйгээс бүр илүү хүнд уршигтай холбоотой байдаг. Яагаад анхны жирэмслэлтийг заавал төгсгөлд нь хүргэх хэрэгтэйн учир нь энэ юм. 

	Олон эмч мэргэжилтнүүдийн баримтаар эмэгтэйчүүдийн өвчний гуравны нэг орчим нь урьд үр хөндүүлсэн хүүхнүүд эзэлдэг ажээ. Хүндрэлтэй үр хөндөлт олон эмэгтэйчүүдийг үргүйдэлд хүргэдэг. 

	Хэрэв эмнэлгийн нөхцөлд мэргэжилтэй хүний туршлагатай гараар үйлдсэн эмнэлгийн үр хөндөлт эмэгтэй хүний эрүүл мэндэд аюултай байдаг аваас, мэдлэг боловсролгүй хүмүүсийн үйлдсэн, хууль бус үр хөндөлт нь маш хөнөөлтэй гэдэг нь бүрэн тодорхой. Заримдаа ийм үр хөндөлтийн дараа умайн хүнд гэмтэлтэй, цус алдаж буй эмэгтэйг эмнэлэгт хүргэж ирдэг нь гайхмаар юм биш. Энэхүү жирэмсний нууц "устгагчдын" үйлдсэн "нууц" үр хөндөлтийн дараа эмэгтэйчүүд цусан халдвараар сүйдсэн удаа цөөнгүй бөгөөд олон хүн үр хөндөлтийн дараа бүх л амьдралынхаа туршид тахир дутуу үлддэг. 

	Эмэгтэйчүүдийг олон үеийн боолчлолоос чөлөөлөн, тэдний эрүүл мэндийг сахин хамгаалсан Зөвлөлт засаг нууц үр хөндөлттэй шийдвэртэй тэмцэл явуулсан юм. Манай хууль эмэгтэйчүүдэд эх болох буюу хэрэв түүнийг тохиромжгүй нөхцөлүүд болон гарцаагүй шаардлага аргагүй байдалд хүргэж буй бол жирэмслэлтийг таслах асуудлыг өөрөө шийдэх эрхийг зөвшөөрсөн юм. Эрүүлийг хамгаалахын удирдлага, энэхүү мэс заслыг эмнэлгийн нөхцөлд үйлдэхийг эмч нар зөвшөөрөхдөө үр хөндөлтийг хөнөөлгүй гэж огт үзээгүй юм. Үр хөндөлтийг хуулиар зөвшөөрсөн нь зөвхөн заримдаа амь өрсөхөд хүрдэг эмэгтэйчүүдийн эрүүл мэндийг хөнөөгч нууц үр хөндөлттэй хийх тэмцлийн арга хэмжээ юм. Үр хөндүүлэх мэс засалд шийдэхийн өмнө, гэр бүлийн хоёр бүхий л ингэх, ингэхгүйг цэгнэн үзэцгээж, сайн бодоцгоож байг. Тэгэхдээ зөвхөн биеийн төдийгүй зан суртахууны сэдвийг бодолцох нь зүйтэй. Энэ дагуу Ирина Быченкова "Тэр нарыг үзэг" гэсэн сайн шүлгээ бичсэн юм. 

	 

	Зогс! Нарыг тэр үзэг, 

	Зогсолтгүй шаагих хаврын бороог чагнаг. 

	Аз жаргалтай нойр хулжсан цагаа ирэхэд

	Алсын оддыг нүд салгалгүй ширтэг. 

	 

	Түүнийг төрүүлэхгүй байх чамд амархан

	Үнэндээ гэхэд гар чинь чөлөөтэй

	Харин тэр даанч арчаагүйхэн

	Хашхирч, босон зугтааж ч чадахгүй. 

	 

	Амь дээрээ тулахад өлсөж байлаа ч

	Аяга хоолоо түүнтэй хувааж, 

	Хайр энхрийлэл, орон гэрээ, энэ ертөнцийг

	Харамгүй түүнд өгч чи чадахгүй гэж үү?

	 

	Өнөөдөр түүний амь утсан дээр торж байвч

	Өөр хэн ч биш гагцхүү тэр

	Энэ дэлхийд алдар нэрээ шуугиулсан

	Эрдэмтэн ч юм уу, яруу найрагч байж ч мэднэ. 

	 

	 

	Жирэмслэхээс зайлсхийх арга

	 

	Зориудаар үр тогтоохгүй байхад хор аюулгүй, үр тогтоодоггүй зүйлийг контраценция (контра˗эсрэг концепцио үр тогтох лат.) хэрэглэнэ. Үр тогтохоос урьдчилан сэргийлэхийн тулд үрийг умайд юм уу үтрээнд оруулахгүй, эсвэл хурьцлын дараа цэвэрлэхгүй бол үр нийлэхгүй байх өөрөөр хэлбэл эр эсийг сөнөөх буюу түүний хөдөлгөөнийг саатуулах аргуудыг хэрэглэдэг. Мөн эр өндгөн эсийн хөгжлийг зогсоох, өндгөн эсийг устгах бодис буюу аргыг хэрэглэж үр тогтохоос урьдчилан сэргийлэх болно. 

	Үр тогтолтын эсрэг үйлчлэх бодис нь үр тогтохоос урьдчилан сэргийлэх шаардлагатай тодорхой хугацаанд үйлчилдэг учир эр нөхөр, эхнэр хоёрт хор хөнөөлгүй, удаан хугацаанд хэрэглэхийг юуны өмнө чухалчлах ёстой. 

	Үр тогтоохгүй зүйл нь үнэ хямд тэгэхдээ үйлчилгээ нь найдвартай, хэрэглэхэд өвдөх мэт харш нөлөөгүй, цагаан хэрэглэлийг буддаггүй, эвгүй үнэргүй байх нь зүйтэй. Мөн бэлгэ эрхтэн, хурьцлын үеийн хэвийн байдлыг алдагдуулдаггүй, хүүхэд төрүүлэх үйл ажиллагааг гэмтээдэггүй зүйл хэрэглэх ёстой. 

	Жирэмслэхгүй байх зүйл хэрэглэх нь үндсэндээ үр хөндөхөөс зайлсхийх арга юм. Гэхдээ үр тогтоохгүй зүйлс нь ерөөсөө хоргүй гэвэл эндүүрэл болно. Тэгэхдээ үр хөндөхийг бодвол аюулаар бага учир үр тогтоохгүй зүйлсийг хэрэглэдэг. 

	Жирэмслэхгүй байх хамгийн дэлгэрсэн хэлбэр нь эрэгтэй хүний дур тайлах үед үрийн шингэнийг үтрээний гадуур гаргах арга юм. Энэ арга эрэгтэй эмэгтэй алины ч эрүүл мэндэд хортойг дээр дурдсан билээ. Үүнээс гадна энэ арга нь огт жирэмслүүлдэггүй гэвэл учир дутагдалтай юм. Яагаад гэвэл эр бэлгийн эс гадагшлах тэр агшинд эрэгтэй хүний сэрэл хүчтэй ихэссэнээс заримдаа үтрээнд бэлгийн шингэн бүрнээр юм уу, хэсгээр орж болно. Эр эс үтрээнд биш зөвхөн гадна бэлгэ эрхтэнд орвол амьдрах чадвар маш сайтай нэг нь үтрээнд орж болно. 

	Дээрх аргыг хэрэглэгчдийн 17.5 хувь нь жирэмсэлж байсныг зарим судлагчид ажигласан учир энэ арга хортойгоос гадна найдваргүй юм. 

	Жирэмслэхгүйн тулд багагүй хортой нэг аргыг Франц, Скандиновын орнуудад их хэрэглэдэг. Энэ нь эрэгтэй хүн дур тайлахын өмнө бэлгэ эрхтнээ чимхэж эр эс гадагшлахыг хорьдог арга юм. 

	Үр тогтоохгүй найдвартай, эр бэлгийн хэвийн байдлаар гадагшилдаг арга бол бэлгэвч хэрэглэх явдал юм. Бэлгэвчийг XVII зууны үед хэрэглэж эхэлсэн бөгөөд Английн эмч Кондомын санаачилгаар хийсэн учир "кондом" гэдэг нэрээр дэлгэрчээ. 

	Өнгөний өвчнөөс сэргийлэхийн тулд бэлгэвчийг эхэлж хэрэглэсэн бөгөөд цаашдаа үр тогтоохгүй зүйл болгон ашиглах болжээ. 

	Бэлгэвчийг хурьцал үйлдэх үед бараг мэдэгдэхгүй маш нимгэн резинээр бэлтгэнэ. Хурьцал үйлдсэний дараа бэлгэвч урагдсан эсэхийг шалгана. Дулаан нөхцөлд удаан хадгалсан үед уян хатан чанараа алдаж амархан урагддаг. Хэрэв урагдсан бол үтрээнд орсон үрийг угааж зайлуулна. Бэлгэвчийн уян хатан чанарыг сайжруулах урахгүйн тулд хэрэглэхийн өмнө вазелин эсвэл грамицидинтэй тосоор тосолно. Бэлгэвч хэт хатуугүй бол углаад түр зуур байлгана. Бэлгэвчийг хэрэглэгчид 37—55 хувийг эзэлж байна. Жирэмслэхээс урьдчилан сэргийлэх энэ аргын үед үтрээнд үрийн шингэн ордоггүйгээс эмэгтэйн бие махбодод таатай нөлөөг өгдөггүй дутагдал байдаг. Бэлгэвч хэрэглэн хурьцал үйлдэх, таслан зогсоохоос өөр жирэмслэхээс урьдчилан сэргийлэх арга хэрэгсэл эрэгтэйчүүдэд байхгүй. Эрэгтэйчүүд зарим эмийн бодисыг хэрэглэж болох боловч тэдгээр нь төгс судлагдаагүй тул хэрэглэх заалт үгүй байна. Иймээс үр тогтоохын эсрэг зүйлсийг эмэгтэй нь хэрэглэх болдог. Үүнд химийн, механикийн зүйлс, биологийн аргууд ордог. 

	Хурьцал үйлдсэний дараа эр үрийг эмэгтэйчүүд үтрээнээс угааж гадагшлуулах механик аргыг эн түрүүн ашигладаг. Үүнд зориулж гуурстай сэнжтэй сав хоолой бүхий хошуу, эсвэл тусгай зориулалттай буюу ердийн резин сав хэрэглэнэ. 

	Хурьцал үйлдэж дуусангуут явган суугаа байрлалд усаар шууд угаалга хийнэ. Хурьцлын үед бэлгэ эрхтний цусны эргэлт ихэддэг учир хүйтэн усаар угаахыг хориглоно. Угаалгын усыг хүчтэй гоожуулахын тулд 1.5˗2 метрийн өндөрт саваа дүүжилнэ. Угаалгын үзүүрийг үтрээнд аль болох гүн оруулна. 

	Уг аргыг үр дүнтэй, найдвартай болгохын тулд усандаа спермийг устгагч ямар нэг бодис нэмэх хэрэгтэй. Тухайлбал; 1 литр буцалсан бүлээн усанд 2 хоолны халбага хоолны цуу юм уу, 1 халбага зэсийн байвангийн уусмал, 1 литр усанд 2 хувийн марганцын уусмал 1 халбага, 1 литр усанд сүүний хүчлийн 10 хувийн 1 халбага уусмал юм уу, 2 халбага нунтаг, 1 литр усанд борын хүчлийн 2 халбага нунтаг хийж хэрэглэхээс гадна, квас, нимбэг, давсны хүчлийг хэрэглэж болно. 

	Грамцидинийн 1:1000 уусмал, хинозолийн 5 хувийн уусмалыг 2 халбагыг 1 литр усанд нэмж хэрэглэхээр үр дүн сайн байдаг. Хоолны давсны 10 хувийн уусмал хэрэглэж болно. Гэхдээ уусмалуудыг ойр ойрхон өөрчилж байх нь чухал. Спирт, протаргол, карболын хүчил, формальдгед, кроолин, лизол, лизоформ нь бас спермийг хөнөөнө. Хамгийн хоргүй нь сүүний болон нимбэгийн хүчил юм. 

	Цэвэр ус эр үрийн хөдөлгөөнийг зогсоох, хортойгоор үйлчилдэг. Иймээс угаалгад хүчтэй үйлчилгээтэй хатуу уусмал хэрэглэдэггүй. Бүх металлын давс, хүчтэй шүлтлэг орчин нь эр үрийг устгадаг. Хүчиллэг буюу их шүлтлэг орчин эр эсийн хөдөлгөөнийг 6—8 секундийн дараа зогсоодог. 

	Сул шүлтийн уусмал глицерин, альбумин шингэрүүлсэн уусмал үрийн утасны хөдлөх чадварыг сэргээдэг. Натри, калийн маш сул контентрацтай идэмхий шүлтүүд, аммони ялангуяа 1:1000˗аас 1:2000 хүртэл концентрацтай идэмхий калийг нэмсэн 5—10 хувийн глюкоз буюу фруктозын уусмал эр бэлгийн эсэнд хамгийн таатай үйлчилгээг үзүүлдэг. 

	Хурьцал үйлдсэний дараа эмэгтэй нь түргэн босвол эр эс доошоо урсан хялбархан угаагдана. Бага зэрэг хэвтвэл эр эс 5—10 минутад умайн хүзүүнд орж угаалга хийсний хэрэггүй болно. Үр тогтоохгүй зорилгоор угаалгыг зөв хийвэл 70—80 хувийн үр дүнтэй юм. 

	Хатуу уусмалуудаар олон дахин угаалга хийвэл үтрээний хананы салст бүрхэвчийг гэмтээж орчныг өөрчилж биологийн хамгаалах чадварыг гэмтээж үрэвсэл үүсгэж болно. 

	Угаалгад хэрэглэх сэнжтэй аяга, хошуу, угаалгын зүйлийг савантай усаар угааж буцалгаж ариун цэврийн шаардлагын хэмжээнд байлгадаг чадвар эзэмших ёстой. 

	Эрэгтэйн дур тавихад гардаг үрийн шингэн гадна орчинд гарангуут өтгөрч амархан хатаж (цус бүлэгнэх шиг) өтгөн цэлцгэр хэлбэртэй болж 10—15 минутын дараа манжин булчирхайн шүүсний нөлөөгөөр дахиад шингэрдэг. Үрийн шингэн нь өтгөн цэлцгий шиг байдалтай байхад эр эсийн хөдөлгөөн ялгарч харагдахгүй. Эдгээр байдлуудад тохируулан үрийн шингэнийг үтрээнээс угааж холдуулбал зохино. 

	Жирэмслэхээс урьдчилан сэргийлэхийн тулд бөмбөглөг үрэл, өтгөн тос, цэлцмэг түрхмэг байдалтай эр эсийг үхүүлж чадах хольц химийн зүйлийг саванд хийж болно. Эдгээр нь эр эс ороход үтрээнд түүнийг устгаад  зогсохгүй умайн хүзүүг бүрхэж эр эс нэвтрэхэд саад учруулах механик үйлчилгээг бий болгодог. Бөмбөлөг өтгөн тос үрлийн бүтцэд ихэнхдээ хинин, хинозол, тимол, галаскорбин (витамин С˗тэй) сүү салицил, давс нимбэгийн болон тосны хүчил (масло, какао) буюу желатин зэргийг нь дангаар буюу хольж хэрэглэдэг. Үтрээнд хийж хэрэглэхээр хинозол, бутирол, борын хүчил, желатин—(тосон суурьтай) бөмбөлгийг гаргадаг. Эдгээрийг хурьцал үйлдэхээс 5—6 минутын өмнө үтрээнд хийхэд умайн амсрын эргэн тойрныг бүрхэж амждаг. 

	Сүүлийн үед "никоцептин" гэдэг шахмалыг үйлдвэрлэж байгаа бөгөөд үүний хольцод никотины хүчил (витамин РР), хөөсрүүлэх маягийн суурь байдаг. Энэ суурь нь бэлдмэлийг хөөлгөж түргэн хугацаанд хөөсрүүлдэг. Суурийн бүрэлдэхүүнд нь соод ба дарсны тунадасны хүчил ордог байна. Эдгээр нь үтрээний дотор тал, эр эс зэрэгт үйлчилснээр их хэмжээний хөөс үүсэж үтрээ, умайн хүзүүг бүрхдэг. Эр эс нь хөөсийг нэвтэлж умайн хүзүүнд орж чадахгүй бөгөөд никотины хүчил нь түүний устгах үйлчилгээ үзүүлдэг. "никоцентин" нь 90 хувийн үр дүн өгдөг. Урьдчилан усанд норгосон 2 шахмалыг хурьцал үйлдэхээс 10—15 минутын өмнө үтрээнд хийнэ. Хөөс хэлбэрийн хольцтой контрацептац нь механик химийн үйлчилгээг нэгэн зэрэг үзүүлдэг. 

	Үр тогтохын эсрэг үйлчилдэг хөөсрүүлэх чанартай "газоцеитин", "люгенурин" гэдэг шахмалууд байдаг. Лютенурин нь никоцентинээс илүү үйлчилгээтэй бөгөөд никоцонтины адил шээс бэлгийн зам трихомоназаар гэмтсэн үед эмчилгээний нөлөө өгдөг. Түүнийг хэрэглэх арга нь "никоцентин"˗тэй адил юм. 

	Тун саяхан биш ч үр тогтохын эсрэг хэрэглэж эхэлсэн хөөсрүүлэх чанартай бэлдмэлд "алкацентин" ордог. Үүнийг хурьцлын ажлын өмнө үтрээнд 2 граммыг хийдэг. Энэ нь бэлгийн эсэд үйлчлэхийн гадна умайн хүзүү савны үрэвслийн процессыг арилгадаг бэлдмэл юм. 

	Харьковын хими˗эмийн институт бэлтгэсэн "Полиэтиленоксид" гэдэг бэлдмэл үр тогтоохгүйн эсрэг сайн үйлчилгээтэй юм. Жишээлбэл, хинозолтож полиэтиленоксидын лаа 96 хувийн үр дүн үзүүлдэг. 

	Москва дахь бүх холбоотын хими эмийн институт 1959 онд грамцидинтэй өтгөн тос хийж Москвагийн эх барих эмэгтэйчүүдийн байгууллагад туршихад үр тогтоохгүй үйлчилгээ нь 98 хувьд хүрч байжээ. Тусгай зориулалттай эрэгдсэн таг, хошуу бүхий эмээс хурьцал үйлдэхээс 5 минутын өмнө үтрээнд 5—6 г хийдэг. Энэ нь өтгөн цагаан тос бөгөөд нэрсэн ус, эмульгатор № 1, сүүний хүчил, спиртийн уусмал 1:400 концентрацтай трамицидин С гэдэг идэвхт антибиотик бүхий найрлагатай юм. Шилэн болон зөөлөн саванд хийж үйлдвэрлэдэг. Энэ нь бараг үнэргүй, юм буддаггүй, усанд хялбархан угаагддаг. Грамицидин бүхий өтгөн тос нь нянгийн эерэг олон эмчилгээний (савны салстын үрэвсэл, умайн хүзүүний улайлт, шархлаа) сайн нөлөө үзүүлдэг. Хүчиллэг урвалтай учир умайн дотор орчинд таатай нөлөөг бий болгодог. Грамицидины тосыг хэрэглэсний дараа угаалга хийхгүй.

	"Праконсоль" гэдэг тос нь хинозолтой бөгөөд үүнийг хэрэглэж болно. Энэ тосыг шил, зөөлөн металл савтайгаар үйлдвэрлэдэг. Мөн хлорт цетилциридинтэй тос үйлчилгээ сайтай. Үр тогтоохын эсрэг зориулалттай бэлдмэл бүрийг хэрэглэх тусгай заавар бүхий савтай худалдаалдаг. 

	Саяхнаас үр тогтоохын эсрэг "Спермоадсорбент" гэдэг бэлдмэл хэрэглэх болов. Энэ нь царцмаг бүхий бүрээстэй, глицерин сүүний хүчлийн хольцтой юм. Бүрээс нь нунтаг хэлбэрийн сахар, цардуул, борын хүчлээс тогтдог. Үтрээнд хийж 10—15 минут болоход бүрээс нь зөөлрөн цавуурхаг бүтэцтэй болж, доторх нунтаг ил гарч эр эсийг хөөлгөх үйлчилгээ өгдөг. 

	Хурьцал, үйлдэхийн өмнө үтрээнд 2—3 граммаар хийдэг хөөсөрдөг цэлцгэнүүр "Карбоцентин"˗ыг үр тогтоохгүйн тулд хэрэглэдэг. Энэ бэлдмэл нь үрэвслийн эсрэг эмчилгээний ач холбогдолтой. Эр эсэнд уусгагч бодис үйлчлэхийн гадна тос үтрээн хана, умайн хүзүүг бүрхэж эр эсийн хөдөлгөөнд саад учруулна. 

	Үр тогтохын эсрэг үйлчилдэг химийн зүйлийг эмчийн заалтаар эмийн сангаар бэлдэж худалдаалдаг. 

	Үр тогтохын эсрэг үйлчилдэг химийн зүйлээс гадна эмэгтэй хүний бэлгэвч байдаг бөгөөд механик нөлөөгөөр халхавчлан эр эс умайд нэвтрэхээс хамгаалдаг олон зүйл ордог. Үүнд: жишээлбэл умайн хүзүү, умайн хаалт, углавч, таглуур (Кафка, "КР", Миспа "Идеал", Фрошпа, Менсинга, Рамзеса мэт металл, резин, капрон, ялтас зэрэг материалтай байдаг). Гэхдээ тэдгээрийг хэрэглэх нь дандаа таатай байдаггүй, хүн бүрд зохимжтой, хоргүй гэж үзэх үндэсгүй юм. 

	Механик контрацептийг ихэнх эмэгтэйчүүд зөв хэрэглэж чаддаггүй. Иймээс үтрээнд тавих, авахдаа эмч эх барихын эмч нарын туслалцаа авах ёстой. Энэ зүйлсийг тогтмол хэрэглэхийн хэрэггүй. Авч сэлгүүлж байх шаардлагатай. Умайн хүзүүний шархлаа, урагдалтын үед хэрэглэхийг бүрмөсөн хориглоно. Үүнээс гадна дарах, цочроох зэргээс умайн хүзүүний эргэн тойрон үрэвсэж болно. Ийм үед тавьсан зүйлийг авах нь зүйтэйг эмэгтэйчүүдийн нэрт эмч нар шаарддаг. 

	Эмэгтэйн бэлгэвч (ялангуяа металл) бэлгийн дур тайлах ажиллагааг байгалиас заяаснаар байхад муугаар нөлөөлдөг. Маш олон хосууд бэлгийн сэрэл буурч дур ханалт эвгүй болсон, ханаагүй байдалд орсноо ярьдаг. Үүнээс гадна хурьцал үйлдсэний дараа бэлгэвчтэй эмэгтэй заавал угаал хийх шаардлагатай. 

	Гадаад орнуудад умайн дотуур механик контрацептийг их хэрэглэж байна. Эдгээрийг спираль, гогцоо, дугуй, нарны халхавч, бэлзэг, бортого хэлбэртэйгээр умайн хөндий, умайн хүзүүнд хийдэг. Бэлдсэн материалаасаа (нийлэг, ялтаслаг) болж нянг хөнөөх үйлчилгээтэй. Умайд зориулсан механик контрацепт нь уян хатан, дээд зэргийн налархай байдаг. Умайд сар, заримдаа жилээр тавихад эрүүл биеийн хэвийн үйл ажиллагааг бараг хямруулахгүй, бэлгийн дур ханалтад муу нөлөө үзүүлдэггүй. Гагцхүү умай өөрийнхөө үйл ажиллагаагаар контрацептийг гаднын бие адил түлхэн гаргаж болдог. Энэ нь биеийн юм ирэх үе, эмэгтэйн дур тавих үед ялангуяа хүүхэд гаргаагүй хүнд тохиолддог. Умайд тавьдаг контрацепт нь 95—98 хувийн үр дүнг өгдөг. 

	Манай оронд умайн дотор зориулалттай хэд хэдэн хэлбэрийн контрацепт байдаг. Казанийн эмнэлгийн багажийн заводын зохион бүтээх товчоо умайн дотор тавих контрацептийг спираль (тахирмаг), гогцоо, нугалаа маягтайгаар бүтээжээ. Энэ нь үр дүн сайтай, ямар ч хоргүй зүйл юм. Үүнийг умайд удаан хугацаагаар байлгах агаад ариутгалын тусгай багажаар гаргаж авдаг. 

	Одоо ЗХУ˗д үр тогтоохын эсрэг А. Линисийн полиэтилен гогцоо, полиэтилен халхавч, З. А. Чилаз, академич М. А. Петровым˗Маслаковын санаачилгаар хийсэн лавсан˗летилантай полиэтилен гогцоо ЛВК—66˗гийг хэрэглэж байна. Жин, уртаар нь хэмжээг нь тогтоожээ, Түүний № 1˗ийг хүүхэд гаргаагүй, № 2˗ыг хүүхэд төрүүлсэн, № 3˗ыг олон хүүхэд гаргасан эмэгтэйд зориулжээ. 

	Умайн дотор зориулалттай контрацептийг бэлгэ эрхтний цочмог, дахидаг архаг үрэвсэлтэй эмэгтэйд тавихыг хориглодог. Гагцхүү эмэгтэйчүүдийн эмч эрүүлд тооцсон хүнд л хэрэглэнэ. 

	Умайн дотор зориулалттай контрацептийг эмнэлгийн нөхцөлд биеийн юм ирсний дараа зөвхөн эмэгтэйчүүдийн эмч тавина. Энэ заслыг эмэгтэй хүн өөрөө тавихыг эрс хориглоно. Мөн үр хөндөлт, төрсний дараа шууд хориглодог. Хүүхэд төрүүлээгүй залуу эмэгтэйчүүд үр тогтоож чадах эсэх нь тодорхойгүй үед тавихыг хориглоно. Тиймээс хүүхэд төрүүлээгүй ч үр хөндүүлсэн хүмүүст умайн дотор зориулалттай үр тогтоохгүй зүйлсийг хэрэглэхийг хорьдог. Умайн дотор зориулалттай контрацепт нь хүүхэд төрүүлэх умайн үйл ажиллагааг гэмтээдэггүй. Иймээс түүнийг авсны дараахан жирэмсэлдэг. 

	Умайн дотор тавихад зориулсан үр тогтоохгүй зүйлс нь бусад бүх бодис хэрэглэлийн адил туйлын хоргүй гэж үзэх үндэсгүй юм. Гадаад орнуудад үр тогтоохгүйн зорилгоор хийсэн зарим зүйл урьдчилан хамгаалах биш шууд үр устгах үйлчилгээтэй байгаагаас эмэгтэйн бие махбодод муугаар нөлөөлөөд зогсохгүй бэлгийн үйл ажиллагааг хортойгоор гэмтээдэг. Иймээс зарим эрдэмтэн эмэгтэйчүүдийн эмч нар тэдгээрийг хэрэглэхийг хориглодог. 

	Зөвлөлтөд хийж байгаа үр тогтоохын эсрэг зүйлс нь үр дүн сайтай, бараг хоргүй боловч маш цөөн хүнд хааяа хүндрэл өгч болно. Үүнд: биеийн юмны ирэлт алдагдах, нууц байсан эмгэг процессыг сэдээх, умайн дотор талын халдварын бус (урвалжийн) үрэвсэл үүсгэх, хэсгийн (зөвхөн контрацепт байгаа газрын салст бүрхүүлд наалдах) үхжилийн байдал, хатанхайрал бий болох, шархлаа үүсэх, өмөнгийн урьталд хүргэх, бие махбодын зүгээс харшил илрэх үзэгдлүүд юм. Умайд урьдчилан хамгаалах зүйлс байсан үед жирэмсэлбэл хааяа төрөлхийн согогтой хүүхэд гарч болно. 

	Умайн дотор зориулалттай үр тогтоохгүйн эсрэг зүйлсийн үйлчилгээний талаар одоо бүрэн тайлбарлаж чадаагүй байна. Умайн дотор талын зориулалттай зүйл нь гаднын бие болохоор умайн хөдөлгөөнийг хүчтэй болгох нь эргэлзээгүй. 

	Эр бэлгийн эсийг уусгах дээр дурдсан зүйлээр урьдчилан норгосон шингээгч резин, хөвөн бөмбөлгийг нэлээд ашигладаг. Шингээгч бөмбөлгийг цууны хүчилтэй (хоолны халбага глицеринд 2—3 дусал хүчил) глицерин буюу 1 хувийн цууны хүчлээр норгож болно. Тэгээд хурьцал үйлдэхийн өмнө үтрээнд хийж умайн хүзүү рүү явуулж хавчуулна. 5—6 г грамицинтэй өтгөн тос буюу "Преконсоль" гэдэг тосыг хөвөн бөмбөлөгт шингээж хийсэн ч болно. Хурьцал үйлдсэний дараа шингээгч (бөмбөлөг)˗ийг угаалаар гаргана. 

	Зарим эмэгтэй зүсэмхэн нимбэг буюу савангийн тосыг хурьцал үйлдэхийн өмнө үтрээндээ хийдэг. Энэ нь хоргүй нь мэдээж. Гэхдээ ямагт үр дүн өгнө гэж найдах аргагүй. 

	Үр тогтоохгүй зорилгоор химийн бодис, бэлгэвч, механик хэрэглэлийг удаан хугацаагаар хэрэглэхэд үргүй болж болдгийг санах хэрэгтэй. Иймээс үр тогтоохгүйн эсрэг зүйлсийг болгоомжтой, богино хугацаагаар бэлгэ эрхтний хүүхэд төрүүлэх үйл ажиллагаанд гэмтэл учруулахгүйгээр хэрэглэх нь зүйтэй. Үр тогтоохын эсрэг аль нэгэн зүйлсийг эмэгтэй урьдчилан эмчээс заавал зөвлөгөө авах ёстой. 

	Зарим эмэгтэйчүүд үр тогтоохгүйн тулд өөрийн дураар марганцын өтгөн уусмал, иодын хүчтэй ханд үтрээнд шахаж, эдгээрийн тосон түрхэц түрхдэг. Энэ нь түлэх үйлчилгээ өгч умай, гуурс өвдгөвчийн салст бүрхүүлийн архаг үрэвслийг үүсгэдэг. Урьдчилан хамгаалах иймэрхүү аргууд нь савны гадуур хүүхэд тогтоож хааяа үхлийн аюулд хүргэдэг. Үүнээс гадна иод нь умайн салст бүрхүүлийг бүрэн юм уу, аль нэг хэсэгт түлж биеийн юмыг бүрэн алдагдуулж, хааяа бүх насаар үргүй болгодог. 

	Үр хөндөхийн тулд усанд уусгасан саванг умайд шахдаг нь хортой, аюултай аргуудын нэг юм. Үүнээс болж цөөнгүй эмэгтэйчүүд эрүүл мэндээ бусниулж, амь насаа ч алддаг. 

	Зарим туршлагагүй эмэгтэйчүүд хүүхдээ гаргахаар хөрш буюу найз нөхөд танилаасаа дуулсан "хамгийн сайн зүйл" хэрэглэдэг тал ч байна. Нэгэн эмэгтэй акрихинийг их тунгаар дотуур хэрэглэж үр зулбуулахыг оролдоод түүнийгээ бүтээж чадаагүйгээр барахгүй насан туршдаа хараагүй болжээ. Мөн пахикарнин, марганцад хордсон тохиолдол ч байдаг. 

	Үр тогтоохгүй зүйлийг хэрэглэхэд эр эс өндгөн эсийг гэмтээх төдийгүй, үр тогтолтыг сулруулах үйлчилгээ үзүүлсний эцэст үр бүрэлдэн жирэмсэлбэл үр хөврөлд гажиг сууж ямар нэгэн согогтой хүүхэд төрүүлдгийг эхчүүд санаарай. Жирэмслэлтийг таслах зорилгоор хинин, эстроген, аминонтерин мэтийг хэрэглэж байсан эмэгтэйчүүдээс төрөлхийн гажигтай хүүхэд төрсөн судалгаа шинжилгээний олон бүтээлүүдэд бичжээ. Иймээс учир дутагдалтай зүйлсийг үр тогтохоос урьдчилан сэргийлэх журмаар хэрэглэх нь тэсвэрлэшгүй алдаа юм. 

	Эхчүүд жирэмслэхгүйн тулд хүүхдээ мээмнээс гаргахгүй удаадаг нь хортой бөгөөд найдваргүй арга юм. Энэ арга нь эрүүл биеийн үйл ажиллагаа биш юм. Зарим эмэгтэй нэг нас, бараг хоёр нас хүртэл нь хөхүүлэхээс буцдаггүй. Энэ үед хааяа өндгөн эс боловсрох ажиллагаа хоцорч хааяа биеийн юм ирэхгүй болж бэлгэ эрхтний уян ажиллагаанд муугаар нөлөөлнө. Хүүхдийг мээмнээс гаргахгүй удааснаас дээрх байдалд хүрэх нь өндгөвчийн үйл ажиллагаа суларч, умай агчиж, биеийн юм хугацаанаасаа өмнө хоригдож үргүй болж, цэвэршилт эрт эхэлж цагаас урьтан өтөлдөг гэж мэргэжилтнүүд тэмдэглэжээ. Хүүхдээ мээмнээс гаргахгүй удсанаас өнчин тархины гаргадаг сүүний даавар пролактин сэргэж, гонадотронын даавар дарангуйлдаг. Үүнээс болж өндгөвч, умай хатанхайрч эхэлдэг. Хүүхэд хөхөж байгаа үед мээмний маммиг ялгарснаар умай хүчтэй агшиж төрсний дараах анхны сард хэвийн хэмжээндээ орж, цаашдаа агших шаардлагагүй болно. Иймээс хүүхдийг 9 сараас илүү хугацаанд хөхүүлэхийг хориглодог. Хүүхдийг 5 сар хүртэл хөхүүлэх нь зүйтэй. Учир нь мээмний сүүг24 бүрэн орлох тэжээл байхгүй. 

	Хөхүүл эх биеийн юм ирээгүй үед жирэмсэн болохгүй гэж бодох хэрэгтэй ч бас жирэмсэлж болно. Яагаад гэвэл биеийн юмнаас урьтаж өндгөн эс өндгөвчөөс гарч болно. 

	Хүүхэд хөхүүлж буй үедээ ихэнх эмэгтэйчүүдийн өндгөвчийн ажиллагаа идэвхтэй байдаг. Иймээс биеийн юм ирээгүй ч (судалгааны ном хэвлэлд хөхүүл эхчүүдийн 10—50 хувь нь жирэмсэлж болдог. Хүүхэд хөхүүлж байгаа нэлээд эхчүүд төрсний дараа 3—4 сардаа жирэмсэлдэг. 

	Төрсний дараа (6 долоо хоног хүртэл) бэлгийн эрүүл ахуйн журмаас гадуур хурьцал үйлдвэл амархан жирэмсэлж болно. Төрснөөс хоёр долоо хоногийн дараа жирэмсэн болсон хүн ч байдаг. Үүнээс үзэхэд хүүхдээ мээмнээс гаргахгүй байснаар хүүхэд олохгүй арга гэж үздэг нь үр дүн багатай юм. 

	Зарим эмэгтэй төрсний дараа биеийн юм ирэнгүүт жирэмсэлдэг. Хүүхэд хөхүүлж байгаа үед ингэж жирэмслэх нь биеийн юм өндгөн эстэй холбоогүй ирснээс болдог. 

	Үр тогтоохгүй зүйлийг цаг үеийг нь олж, нямбай зөв хэрэглэвэл үр дүн олно. Жирэмслэхгүй байхын тулд нэг зүйлийг үргэлж хэрэглээд байвал эмэгтэйн эрүүл мэндэд муугаар нөлөөлж болно. Иймээс үр тогтоохгүй зориулалтаар хэрэглэж байгаа зүйлсийг эмэгтэй, эрэгтэй хоёул ээлжлэн хэрэглэж байх нь зүйтэй. Хоёр хосод байгалиас заяасан янагийн харьцаа, нийцтэй байдалд бага нөлөөлөх зүйлсийг үр тогтоохын эсрэг сонгон хэрэглэх нь заавал шаардлагатай, тэгэх ч эрмэлзэлтэй байх ёстой. 

	Түүнийг хэрэглэхдээ зөвхөн эрүүл ахуйг сахиад зогсохгүй эвгүй янаг дотнын харьцааг анхаарах ёстой. Үүний тулд эрүүл ахуйн журам дэглэмийг сахих төдийгүй эв дүй, гоо сайхныг эрхэмлэвэл зохино. Олонх эмэгтэйчүүд нөхрийнхөө сэтгэлд сэв суулгахгүйн тулд нөхрөөсөө далд бүх зүйлийг хийж бэлддэг. Энэ аргын нэг дутагдал нь хурьцал үйлдсэний дараа угаалгыг хурдан хийх явдал юм. Энэ нь хоёр хосод байгалиас заяасан тайван амрах шаардлага, хэвийн байдлыг алдуулдаг. Үр тогтоохгүй засал яагаад дур сэрэл (ялангуяа эмэгтэйд)˗ийг зайлшгүй бууруулдаг эр эмийн харьцааны ханамжтай байдал бүрэн байдаггүйн үр дагавар энд байдаг. 

	Үр тогтохоос урьдчилан сэргийлэх зүйл хэрэглэх эхчүүдэд зөвлөж, зааж, ямагт туслалцаа үзүүлэх цэг бол эмэгтэйчүүдэд зөвлөгөө өгөх газар, ийм зорилготой тусгай кабинет юм. 

	Үр тогтохоос сэргийлж мэс заслын аргаар эрэгтэйд үрийн сувгийг, эмэгтэйд умайн хоолойг боох аргыг бид хэрэглэдэггүй. 

	Жирэмслэлээс урьдчилан сэргийлэх биологи, физиологийн гэж нэрлэх арга байдаг. Тэгэхдээ бэлгийн эсийн үүсэл, хөгжил, үр тогтох процесст оролцох, жирэмсний үүсэл хөгжилд тотгор учруулах орчин үеийн биологийн аргуудыг ашиглаж байна. Эмэгтэй хүн биеийн юм ирэх тодорхой өдрийг төвлөснөөр үр тогтох, тогтохгүй хугацаагаа мэддэг. Үүнээс 28 хоногт биеийн юм ирэх үеийн чухам хэдийд үр тогтохгүй хурьцал үйлдэх найдвартай вэ гэсэн сонирхолтой асуулт гарч ирнэ. Ихэнхдээ 28 хоногт нэг удаа эмэгтэй хүний өндгөн эс боловсорч өндгөвчөөс гарч, умайн хоолойн төгсгөл, хэвлийн өргөссөн хэсэгт унадаг. Энд өндгөн эс богинохон хугацаанд эр эсийг хүлээдэг, маш түргэн хугацаанд мөхдөг. Зарим эрдэмтэд үр тогтох чадвараа бүхэлдээ 48 цагт л байдаг гэж үзэж байна. Орчин үеийн судалгаагаар бол эр эсэд үр тогтоох идэвхтэй хугацааг 48 цаг л гэж нотолж байна. 

	 

	"Биеийн юм ирэх үеийн эмэгтэйчүүдийн ариун байх" үе 

	(П. И. Загородной)

	Зураг 11. Биеийн юм ирсэн анхны өдрөөс эргэлтийн өдрийг тоолно. Биеийн юм ирэх өдрийг 3 хоногоор бодож ташуу шугамаар заав. 

	 

	Бүдүүвчийн тайлбар! Зүүн босоо шугам, ташуу шугамын дундах, баруун талын босоо диаграммаас баруун тийш "физиологийн ариун байх" өдрүүд.

	Босоо шугамын хооронд эргэлтийн дундаж өдрүүд нь үр тогтох хамгийн аятай үе бөгөөд энэ өдрүүдэд урьдчилан сэргийлэх нь зүйтэй. Хоёр тасархай шугамын хооронд өндгөн эс боловсрох өдрүүд таарч. байгаа бөгөөд энэ өдрүүдэд үр тогтох хугацаа таарна.

	28 хоногийн эргэлтэд өндгөн эс боловсрох нь 11, 12, 13, хааяа 14 дэх өдрүүдэд ихэвчлэн тааралддаг.

	 

	Эр эс нь зөвхөн өндгөн эс гадагшлах өдрүүдэд эсвэл өндгөн эс гадагшилсны дараа буюу өмнөх 1—2 хоногт умайд нэвтэрч чаддаг бусад өдрүүдэд умайн хүзүүнээс цаашилдаггүй гэж зарим эрдэмтэд тооцоолж байна. Үүнийг зөвшөөрч болох юм. Яагаад гэвэл умайн хүзүүний булчирхайнууд өндгөн эс гадагшлах үед хүчтэй ажиллаж, үтрээний дотор талын хэмжээ, эрчим дээд цэгтээ хүрдгийг тогтоожээ. Өндгөн эс гадагшлахаас 2˗3 хоногт умайн хүзүүнээс тунгалаг салст их хүчтэйгээр гардаг. Тэр нь түүхий өндөгний шингэн аятай байдаг. Энэ нь умайд, умайн хүзүүгээр эр эс амархан нэвтрэхэд ихээхэн туслалцаа үзүүлдэг. 

	Биеийн юм ирж байгаа өдрүүдэд хамгийн амархан үр тогтож болох юм гэж зарим нэг хүн ташаа боддог. Гагцхүү биеийн юм ирж байгаа үед өндгөн эс боловсорч гадагшлах үетэй давхцах ёсгүйг хэлбэл зохино. Ихэнхдээ өндгөн эс боловсорч өндгөвчнөөс гарах үе биеийн юм ирсэн анхны өдрөөс 12—16 дахь хоногт таарч байгаа юм. Ойролцоогоор биеийн юм ирсний дараах 10 өдөр үр тогтохгүй, дараагийн 7 өдөр үр тогтох хамгийн боломжтой юм. Үлдсэн 11 өдөрт буюу биеийн юм ирэхийн өмнөх хугацаанд үр тогтохгүй. 

	Зураг 12. Биеийн юм ирэх 28 хоногийг 7 хоног өдрөөр ялгавал (бүдүүвчээр) 
а. Биеийн юм ирэх өдөр, 
б. өндгөвчөөс өндгөн эс гадагшлах (үр тогтох магадгүй үе өөрөөр хэлбэл эр эс өндгөн эстэй нийлэх үе) өдрүүд. 

	 

	 

	Ийм байдлаар өндгөвчөөс өндгөн эс гадагшлах үеэс хэдэн өдрийн дараа үр тогтох хамгийн боломжтой байдаг. 

	Академич К. К. Скробанский биеийн юм ирсний дараах 11—17 дахь өдрүүдэд үр амархан тогтдог гэж үзжээ. Биеийн юм 21 хоноод ирдэг хүнд 3 долоо хоногийн хугацаанд тооцох бөгөөд ийм үед 7—14 хоногийн хооронд үр тогтох үе таарна. Орчин үед биеийн юм ирсний дараа 14—16 дахь өдрүүд үр тогтоно гэж үзэж байна. Ийм учраас зөвхөн өндгөвчөөс өндгөн эс гарах өдрүүд, түүнээс хойших хэдэн өдөр хурьцал үйлдэхгүй байх буюу үр тогтохын эсрэг зүйлээ хэрэглэх нь зүйтэй. 

	Юм бүхэн тодорхой мэт байдаг боловч амьдрал өөрөө засаж өөрчилж байдаг билээ25. Өндгөвчөөс өндгөн эс гарах хугацааг яг тогтоож болохгүй. Өндгөн эс өндгөвчөөс тогтмол хөдөлшгүй хугацаанд гардаггүйд энэ асуудлыг бүрэн шийдэж чадахгүй байгаагийн учир оршино. Эргэлтийн процесс умай, өндгөвчинд явагдахад биеийн халуун нэлээд нэмэгддэг. Өндгөвчнөөс өндгөн эс гарах тэр цагийг халуун ихэсдэгийн ачаар тодорхойлдог харьцангуй найдвартай арга (Холтын арга) юм. Өндгөвчөөс өндгөн эс гарсны дараах 2 өдөр эмэгтэйн шулуун гэдэсний халуун 0.5—0.7˗аар (шулуун гэдсээр үзэхэд 35.5— 37.7°) нэмэгддэг. Халуун нэмэгдэх хугацаа нь 10—12 дахь өдрүүдэд таардаг. 3—4 өдрийн дараа халуун бууж дараачийн биеийн юм тодорхой хугацаа буюу ээлжит өндгөн эс гадагшилтал халуун 37ºС байсан бол тэр хэвээрээ тогтмолждог. Халуун нэмэгдэх хүртэл 1—2 өдөрт халуун нэмэгдсэний дараах 1 дэх өдрийн эцсээр үр тогтох хамгийн таатай үе нь таардаг26. 

	Халууныг өглөөд сэрэнгүүт орноосоо босолгүйгээр, тогтмол нэг цагт ямар ч өө сэвгүй нэг шилээр маш хянамгай (шулуун гэдсэнд халууны шилийг хийж 7—10 минут байлгах) үзнэ. Харин суганд халууны шил хийж үзэхэд яг тогтоож чаддаггүй. 

	Ингэж эмэгтэй хүний биеийн юмны эргэлтэд үр тогтохгүй үеийг өндгөн эс гадагшлахын өмнө гадагшилсныг дараах гэж хоёр хуваадаг. 

	Өндгөн эс гадагшилсны дараах (Биеийн юм ирэх хүртэлх 11 өдөр) өндгөн эс гадагшлах хүртэлх үеэс арай найдвартай үр тогтохгүй байх найдвартай хугацаа гэж үздэг. 

	Ажиглалтаас үзэхэд өндгөвчөөс өндгөн эс гадагшлах нь элдэв нөхцөлөөс болж биеийн юм ирэхийн хоорондох хугацаанд заавал таарах ёсгүй. Өөр өдрүүдэд үр тогтож болно. Иймээс үр нийлж тогтохгүй байх өдрийг яг товлох боломжгүй юм. Иймээс орчин үеийн шинжлэх ухаан үр тогтох боломж бага үеийг биш үр тогтох хамгийн ая таатай үеүдийн тухай ярих бололцоотой болжээ. 

	Заримдаа хугацаанаас эрт, хааяа хугацаа хэтрэн оройтож өндгөн эс өндгөвчөөс гадагшилдаг. Өндгөн эс хугацаанаас эрт гадагшлах нь жишээлбэл: Бэлгийн хүчтэй сэрэл (хурьцлын үйлдлийг эрчимтэй хийх), цусанд өнчин тархины гормон их орох үе, согтууруулах ундаа хэрэглэсэн, сэтгэл мэдрэлийн хүчтэй хямрал (баярлах, уй гашуу) авсан үетэй таарч болно. Өндгөн эс оройтож гадагшлах буюу, хугацаа саатах нь мэдрэл хямрах, гутрах, өлсөх, витамин, хүчилтөрөгч дутах зэргээс үүдэж болно. 

	Хааяа биеийн юм ирэх хугацаанд өндгөн эс гадагшилсны дараа нөгөө талын өндгөвчинд өндгөн эс боловсорч болдог. 

	Ирээдүйд эмэгтэйчүүд маань хими физикийн ямар нэгэн хэрэгсэл боловсруулж өндгөн эс боловсорч гадагшлах үеийг яг тодорхойлж болох юм. Тэр үед төрөлтийг байгалийнхаар (биологийн) зохицуулж болно. 

	Биологийн аргаар жирэмснээс урьдчилан сэргийлэхийг И. И. Мечников (1900), М. П. Тушнов (1924) нар сонирхжээ. Тэд эмэгтэй хүний арьсан дор эр бэлгийн эс бүхий шингэн тарихад биед нь эсрэг бие (спермааглютинин) үүсгэж хугацаат үргүйдэлд хүргэж болох юм гэж үзжээ. Эр бэлгийн шингэн тарьж үүсгэсэн дархлал маш тогтворгүй, хэдхэн сар болоод арилдаг. 

	Эдүгээ судалгаа шинжилгээг голчлон энэ рүү чиглүүлж байна. Өндгөвчийн үйл ажиллагаанд саад учруулах, өндгөвч боловсрох чадварыг алдагдуулах, боловсорсон өндгөн эс буюу эр эс түргэн устдаг байх тийм нөхцөлийг эмэгтэйн биед бий болгохыг эрдэмтэд сонирхож байна. Энэ зорилгоор эр эсээс эмэгтэйд "дархлааг үүсгэх" прогестерон, инсулин мэт (гормоны контрацеп) гормон, шар биеийн ханд зэрэг биеийн юмны мөчлөгийг тодорхойлохоор тарих туршилт хийж байна. Прогестероныг жишээлбэл удаан хугацаагаар их тунгаар хэрэглэхэд өнчин тархины гонадотронын үйл ажиллагааг дарангуйлж, өндгөн эсийн хөгжлийг саатуулж өндгөн эс гадагшлахгүй болгож жирэмслэхээс урьдчилан сэргийлдэг. 

	Дотуур (ууж) хэрэглэхэд үр тогтох өндгөн эсийг шимэгдүүлэх буюу өндгөн эсэнд эр эс нэвтрэн орохыг хориглох эсвэл өндгөн эс гадагшлах процессыг саатуулдаг химийн ямар ч хоргүй зүйлийг, янз бүрийн бэлдмэлийг хайж байна. 

	Механик үйлчлэлтэй зогсоох хэлбэрийн ("эновид" метрулен овулена зэрэг) нийлэг бэлдмэл өнчин тархи харааны товгороор дамжуулж өндгөн эс гадагшлахыг дарангуйлдаг. Манай оронд БНУАУ˗ын бэлдмэл "инфекундин"˗ийг хэрэглэдэг бөгөөд үүний ижил зүйлд жишээлбэл Ановелар, бисекурин, континуин ордог. ЗХУ˗ын эмийн үйлдвэрээс гормоны нийлэг бэлдмэл "Эслютон", "Могестранол" гаргаж байна. Эдгээр бэлдмэлийг дотуур хэрэглэхээр шахмалаар бэлтгэжээ. 

	Гормоны бэлдмэл нь үр дүнтэй (98 хувь хүртэл) боловч эцсийн хор нөлөөний талаар одоогоор иж бүрэн судалгаа байхгүй тул түүний ямар "үнэ цэнтэй" болохыг тодорхойлж чадаагүй байна. 

	Саявтархан гормоны шинэ бэлдмэлийг эрдэмтэд гаргаад "простагландин"27 гэж нэрлэсэн бөгөөд энэ нь үр тогтохын эсрэг нөлөөтэй юм. Гагцхүү үүний үйлчилгээний механизмыг одоогоор тодорхойлж чадаагүй байна. Энэ чиглэлээр туршилт шинжилгээг өргөн хүрээтэй хийж үр тогтоохын эсрэг ямар ч хоргүй, тэгээд үр дүн сайн өгдөг шинэ бэлдмэлийг ойрын ирээдүйд хийнэ гэж найдаж байна. 

	 


ГЭР БҮЛ, ЭР ЭМИЙН ЁСНЫ ЭРҮҮЛ АХУЙ

	 

	Уг бүлэг цахим номын санд “Бэлгийн амьдралын АНАТОМИ˗ФИЗИОЛОГИЙН ҮНДЭС” нэрээр орсон байгаа тул https://e˗nom.mn/book?bid=1288  хаягаас татаж авч уншина уу.

	 

	 


ХҮМҮҮЖЛИЙН АСУУДЛУУД

	 

	Хүмүүжлээс илүү шилдэг, өндөр бөгөөд өргөн хүрээтэй зүйлгүй, учир нь хүмүүжил гэгээрэл нь ахмад үеийнхний шинэ үеийнхэнтэйгээ ажиллах ажиллагаа юм. Энэ нь ертөнцийн хамгийн үнэт зүйл хүнийг төлөвшүүлэн боловсруулна гэсэн үг юм. 

	А. В. ЛУНАЧАРСКИЙ

	 

	Хүүхдийг хөдөлмөр, нийгмийн өмчид коммунист ёсоор ханддаг, зөвлөлт эх оронч үзэл, социалист нийгмийн ашиг сонирхлыг бүхнээс дээгүүр тавьж чаддаг байх үзэл санаагаар хүмүүжүүлэх, зөв хөгжүүлэх хариуцлагыг улс нийгэм эцэг эхчүүдэд ногдуулж байна. 

	Хүүхдийн ясли, цэцэрлэг болон бусад байгууллагууд зөвхөн ажил хийдэг эцэг эхчүүдийн хүүхдээ хүмүүжүүлэх ажлыг нь хөнгөтгөж өгөх ёстой болохоос биш, гэр бүлийг үгүйсгэхгүй юм. Гэр бүл нь хүмүүсийн эр эмийн харьцааны нэлээд боловсронгуй хэлбэр байдаг гэдгийг ярихгүй юм гэхэд тэр нь юуны өмнө шинэ хүнийг төлөвшүүлэх явдлыг хангах нийгэм улс төрийн анхдагч үүр хэвээрээ үлдэж байна. Нийгмийн зарим зүтгэлтэн коммунизмын үед гэр бүл мөхөх ёстой юм шигээр баталдаг байсан тийм үе байсан юм. Энэ бол тийм биш ээ. Бүр Энгельс социализмын үеийн моногам (нэг нөхөр буюу эхнэртэй байх ёс) гэр бүл нь цаашид коммунизмын үед мөхөх биш, харин үргэлж боловсронгуй болно гэж үзээд "Моногам арилахгүйгээр ч барахгүй, гагцхүү тэр үед л бүрэн тогтож байх болно гэж ул үндэстэй хариулж болно"28 гэсэн билээ. 

	Мөн ЗХУКН˗ын программд "Коммунизмд шилжих үед гэр бүлийн ач холбогдол буурсаар сүүлдээ гэр бүлийн асуудлыг ярихаа ч болих юм гэж баталдаг хүмүүс бий. Энэ бол үнэхээр буруу юм. Үнэн хэрэг дээрээ коммунизмын үед гэр бүл улам бэхжиж, ашиг хонжоо харж гэрлэх явдал гэр бүлийн харилцаанаас бүрмөсөн арилж гэр бүл ариун шударга, бат бэх болсон байх юм"29 гэж заасан билээ. 

	Ийнхүү гэр бүлийг аж ахуйн олон ажил болон хүмүүжүүлэх ажил үүргийн ихэнх хэсгээс чөлөөлж өгсөн нь гэр бүл мөхнө гэсэн хэрэг огт биш. Харин гэр орныг аятай тохитой байлгах, гал тогооны болон гэр орны бусад ажлыг механикжуулах, гэрлэгсдэд тулгардаг олон бэрхшээлийг арилгах нь гэр бүлийн амьдралыг олон дахин илүү агуулгатай, сонирхолтой болгож өгдөг соёлын төрөл бүрийн үнэт зүйлсээр гэрлэгсдийг хангахад нэлээд цагийг гаргаж өгөх бөгөөд хүмүүсийн хайр сэтгэл улам баялаг, улам сайхан болох юм. 

	Коммунизмын үед гэр бүл нь цааш хөгжих бөгөөд хүн төрөлхтний урьд өмнөх олон үеийн гэрлэлт гэр бүлийн харилцааны салбарт бий болсон үнэт зүйл бүхнийг өөртөө шингээхээс гадна шинэ, дээд үнэт зүйлс, эдгээрээс юуны түрүүнд шинэ бөгөөд оюун санаа, бие бялдрын хувьд төгс боловсорсон хүнийг хүмүүжүүлэх эх булаг болно. 

	Гэхдээ коммунизмын үеийн гэр бүлийг ямар нэг өөрчлөлтгүй, бүрэн төгс, мөнх хэвшчихсэн зүйл гэж үзэх нь буруу юм. Нийгмийн амьдрал урагшлах хөдөлгөөн, хөгжилгүй бол сэтгэшгүй билээ. Коммунизмын үед гэрлэлт гэр бүлийн харилцаа хөгжин өөрчлөгдөх бөгөөд гэр бүлийн бүх зөрчил маргааныг зан суртахуун ёс зүйн өндөр түвшинд байгаа хүмүүс шийдвэрлэх болохоор тэдгээр нь өнөөдөр бидний дунд цөөнгүй гарч буй гэр бүл салах хурцадмал байдалд хүрэхгүй юм. 

	Социалист нийгмийн нөхцөлд гэр бүл болон төрийн зүгээс хүмүүжүүлэх явдлын хооронд, гэр бүл болон сургуулийн хооронд зөрчил байдаггүй. Тэдний өмнө коммунист нийгмийг байгуулах чадвартай, эрүүл чийрэг сэргэлэн цовоо хойч үеийг хүмүүжүүлэх нэгдсэн, нийтлэг нэг зорилт оршиж байдаг юм. 

	 

	Хүмүүжлийн тулгамдсан асуудлууд

	 

	Зөвлөлт байгуулал эцэг эх, үр хүүхдийн хоорондын харилцааг үндсээр нь өөрчилсөн юм. Манай хүүхдүүд бол хувьсгалын байлдан ололт, шинэ нийгэм байгуулагчдын хөдөлмөрөөр бүтээсэн оюун санааны болон материаллаг баялаг, соёлын бүх үнэт зүйлсийг өвлөн залгамжлагчид билээ. 

	Бид өөрийн эх орны ирээдүйг залуу үетэйгээ холбон ойлгодог. Ингэхлээр үр хүүхдээ хайрлах эцэг эхийн хайр бол бидэнд зөвхөн эцгийн, эхийн хайр биш, эх оронч сэтгэл байдаг билээ. Зөвлөлтийн гэр бүл улс оронтойгоо нэгдмэл амьдралаар амьдардаг болохоор түүний хүмүүжүүлэх үүрэг асар их юм. 

	Хүүхдийг анхлан голлож хүмүүжүүлэгч нь эцэг, эхчүүд мөн. Ийм учраас гэрлэж буй залуу хос бүрийн өмнө хүүхэд хүмүүжүүлэх асуудал зүй ёсоор гарч ирдэг билээ. Гэхдээ хүүхдийг хайрлах хайр, тэднийг хүмүүжүүлэх гэсэн эрмэлзэл нь дангаараа энэ асар том хэрэгт бас л хангалтгүй бөгөөд үүний дээр тустай мэдлэг, сурган хүмүүжүүлэх дадлага олох явдал зайлшгүй хэрэгтэй. Ийм учраас хүмүүжлийн үйл ажиллагаанд зөвхөн сургууль, ясли, цэцэрлэгийн ажилтнуудыг биш, хүүхэдтэй болохыг хүсэж буй гэрлэгсдийг оролцуулан бүх хүмүүсийг бэлтгэх хэрэгтэй. Хүмүүжлийн тухай бүр шинжлэх ухаан хүмүүжүүлэгч нь хүмүүжигчээсээ илүү боловсорсон, бие хүн байх ёстой гэж үздэгийг бодолцвол зохино. 

	Ямар ч мэргэжилд хүмүүс удаан, шаргуу бэлтгэж суралцдаг. Харин шинэ хүнийг хүмүүжүүлэх тийм нарийн, онцгой хариуцлагатай хэрэг рүү ороод ирэхлээр олонх хүн өөрсдийнхөө ямар ч бэлтгэлгүйг зөв хэмээн үзээд насанд хүрсэн хүн нь зөвхөн насанд хүрснийхээ хувьд л хүнийг хүмүүжүүлж болно, чадна чиг гэж үздэг. Ийм үзэл маш буруу юм. 

	Мэдлэг дутах, хүүхдэд буруу хандах, мөн хүүхдийн юм үзэж танилцах онцлогийг нь ойлгохгүй байгаагаараа эцэг эхчүүд өөрсдөө хүсэхгүй байлаа ч гэсэн хүүхдийн дур хүслийн үндсэн хөгжлийг, түүний дотор эр эмийн ёсны дур хүслийн хөгжлийг саатуулах буюу гажуудуулан сэтгэл санааны согог учруулдаг. 

	Хүмүүжлийн асуудал бол бүтээлч процесс бөгөөд бэлэн жор, дүрэм байдаггүй, хүүхэд, өсвөр насныхантай ухаалаг, өвөрмөц хандахыг шаарддаг. 

	"Хүмүүжил бол аугаа их үйл хэрэг юм. Түүнийг хүмүүсийн оролцоогоор шийдвэрлэдэг" гэж 100 гаруй жилийн өмнө В. Г. Белинский хэлсэн байдаг. Тэр цагаас хойш ертөнц, хүмүүс өөрчлөгдсөөр байгаа боловч энэ үг гүн гүнзгий утга санаагаа алдаагүй байна. 

	Хүүхэд бол бие даасан хүн, өмчтөн хүн гэхдээ эндээс хамт олонч хүн өсөн бойжих хэрэгтэй гэж Н. К. Крупскаягийн хэлснийг эцэг эхчүүд санаж явбал зохино. Н. К. Крупская хүн ганцаараа зөвхөн тодорхой, маш өчүүхэн хязгаарын дотор хөгжиж болох бөгөөд дараа нь түүний туршлага бусдын туршлагаар хэрэгжих ёстой гэж бичсэн байдаг. Хүүхдийн анхаарал зөвхөн өөрийнхөө хар биеийн төлөө чиглэх, "би", "миний", "надад", "тэгье", "ингэхгүй" гэх зэрэг үгс олон сонсогдох нь биеийн амрыг харах эхлэл, аминч үзлийг бататган, хүмүүжүүлдэг болохоор энэ бүхнийг арилгахын тулд бүх хүчээрээ мэрийх ёстой. Хүүхдийг аливаа юмыг зөвхөн өөрийнхөө төлөө хийх биш "бусдын төлөө" хийх, зөвхөн өөрийгөө бодох биш, "бусдын төлөө" боддог болгохыг байнга хичээх хэрэгтэй. Энэ бүхнийг эхлээд тоглоомд нь, бусад хүүхдэд харьцах харьцаанд нь тусгаж өгч болно. Хүүхдийг өөрийнхөө төлөө хариуцаж, бусдыг халамжилдаг болгон сургах хэрэгтэй бөгөөд үүнийг эцэг эхчүүд өөрийн жишээгээр үзүүлэх ёстой. 

	Эцэг, эхийн хайр, өөрийн үр хүүхдийг энхрийлэх сайхан сэтгэлийг олон үеийн турш магтан дуулж байсан нь тодорхой билээ. Хэрэв хүүхдүүд сайхан сэтгэл, элэгсэг хайрыг ойлгох сэтгэлээр хүмүүжээгүй бол нас бие гүйцэхдээ тэд эцэг эхийн ачийг тэр бүр хариулж чаддаггүй билээ. Үнэн санааны сайхан сэтгэл, элэгсэг хайрыг хүмүүст харилцан бэлэглэдэг үзлээр хүүхдийг, ялангуяа бага, илүү дуулгавартай байхад нь хүмүүжүүлж, түүнийг нь бэхжүүлэх хэрэгтэй. 

	"Гэр бүл бол хөдөлмөрийн хамт олон юм" гэж А. С. Макаренко хэлсэн байдаг. Хүүхдүүд анхандаа дуурайх замаар, дараа нь ухамсартайгаар өөрийн эцэг эхтэйгээ адилхан байхыг эрмэлздэг. Гэр бүлд бүх хүүхдүүд өөрийн гэсэн үүрэгтэй байх ёстой бөгөөд тэд нар эцэг эхийн даалгаж өгсөн эхлээд энгийн, дараа нь илүү нарийн төвөгтэй даалгаврыг биелүүлцгээдэг. Ингэж гэр бүл нь ирээдүйн иргэний чухал чанар болсон хөдөлмөрт дурлах үзлээр хүүхдийг хүмүүжүүлдэг. Хөдөлмөр бол хүүхдийн оюун, биеийн хөгжлийн нэн чухал хүчин зүйл мөн. 

	Хүүхдийг хүмүүжүүлэх, бойжуулах шилдэг сайхан нөхцөл олон хүүхэдтэй гэр бүлд л бүрэлддэг. Ийм орчинд хүүхэд өөрийн хүсэл, шаардлагыг гэр бүлийн бусад гишүүдийн хэрэгцээтэй уялдуулж сурдаг. Өнөр гэр бүлд хүүхэд нь бага наснаасаа эхлэн хамт олонч байдалд сурч, тийм гэр бүлийн хүүхэд хүний харилцааны төрөл бүрийн хэлбэрүүдэд дасаж дадах боломж олдог. 

	Өнөр гэр бүлд бойжсон хүүхэд маш амархан нийгмийн идэвхтэй гишүүн, иргэн болж хүмүүждэг. 

	Гэр бүлдээ ганцаараа хүүхэд анхаарал тавиулсаар байгаад дасчихсан байдаг. Тийм хүүхэд нас бие гүйцэхээрээ маш хайнгад, өөртэйгөө харилцаж буй харилцаанд анхааралгүй хандаж, үүнийг гай зовлон мэт хүлээж авдаг ч явдал байдаг. 

	Хүүхдийг соёл, эрүүл ахуйн дадал заншлаар хүмүүжүүлэхэд гэр бүлийн үүрэг асар их юм. Оросын нэрт сурган хүмүүжүүлэгч К. Д. Ушинский "Сайн зуршил бол хүний өөрийнхөө мэдрэлийн системд оруулж авсан ёс суртахууны баялаг юм. Энэ баялаг зогсолтгүй өсөж байдаг бөгөөд хүн өөрийн бүхий л амьдралын турш түүнээс хэсэг хэсгээр авч ашигладаг. Харин буруу зуршил бол хүний шилдэг сайн эхлэлийг тамирдуулан ёс суртахууны дампууралд хүргэж байнга өсөж байдаг бөгөөд хэсэг хэсгээрээ хүний төлөв байдлыг алдагдуулж байдаг төлөгдөөгүй өр юм"30 гэж хэлсэн байдаг. 

	Ялангуяа гэр бүлийн доторх эцэг эхийн харилцан бие биеэ хайрлах сэтгэл хүүхдэд хүмүүжлийн ихээхэн ач холбогдолтой бөгөөд гэр бүлийн бүх дур амьсгалыг эрүүлжүүлж өгдөг юм. Эцэг эх хоёр бие биеэ хайрлаж байдаг бол тэдний тэр хайраас хүүхэд нь бүхнээс илүү амсах болно. Эцэг эхийн харилцаанд хайрлах сэтгэл байхгүй бол бүх ертөнц эцэг эхэд нь ч, хүүхдэд нь ч уй гунигтай байх болно. 

	Бид хүүхдээ хүмүүжүүлэхдээ өөртөө байгаа бүх шилдэг сайн зүйлээ дамжуулах, түүнийг өөрсдөөсөө илүү болгох гэж мэрийдэг билээ. Бидний үр хүүхэд бидний шийдэж чадаагүй юм уу, хараахан шийдэж амжаагүй асуудлыг шийднэ. 

	Шинжлэх ухаан техникийн өрнүүн хөгжлийн үед хүмүүжилтэй, соёлтой хүмүүсээсээ боловсролтой нь илүү олон байх хандлага зүй ёсоор гарч байна. Иймээс нийт хүмүүжилтэй, тухайлбал эр эмийн ёсны хүмүүжил, эр эмийн харилцааны соёлтой холбогдсон тулгамдсан асуудлыг шийдвэрлэх нь хойшлуулшгүй чухал зүйл болж байна. Эр, эмийн ёсны хүмүүжлийг нийт хүмүүжлээс салган үзэж болохгүй. 

	Эр эмийн ёсны хүмүүжил гэдэг эр эмийн ажлыг ухамсартай, ёс суртахуунтайгаар хөтлөн явуулах тодорхой дадал, зуршлыг боловсруулах зорилгоор хүмүүжлийн аргуудыг тодорхой шинжлэх ухааны үндэстэй системийн хэлбэрээр өсвөрийн залуу үеийн оюун санаанд үйлчлэх анагаах ухаан, сурган хүмүүжүүлэх ухааны зохион байгуулалттай үйлчлэлийн нийлбэр цогцос юм. 

	Эр эмийн ёсны хүмүүжлийн зорилт нь эр эмийн ёс нь гоо зүй, коммунист ёс суртахууны хэм хэмжээнд захирагдаж байдаг бие бялдрын хувьд эрүүл чийрэг хойч үеийг бий болгох, биологийн болон нийгмийн зөрөлдөөнгүй эр эмийн зохицол бий болгохын төлөө тэмцэхэд оршино. Манай зөвлөлт нийгмийн нөхцөлд эр эмийн ёсны хүмүүжил нь бие хүний нийгмийн соёлын хүмүүжилтэй холбогдсон нэлээд асуудлыг хамардаг билээ. 

	Олон зуун жилийн турш эдүгээг хүртэл томчууд хүүхэд болон өсвөр насныханд эр эмийн ёсны асуудлын тухай ямар нэг зүйлийг хэлж өгөхийг зохисгүй зүйлд тооцож, тэдний тавьсан асуултад нь зөв хариулт өгөхийн оронд дуугай байх юм уу, мэдээжийн буруу хариулт өгөхийг илүүд үздэг байв. Хувьсгалаас өмнөх үеийн сургуулиудад эр эмийн ёсны хүмүүжлийн асуудлыг "зохисгүйд" тооцож, энэ талаар ажилладаггүй байлаа. Залуус амьдралын энэ талуудыг зохисгүй сониуч зан, хэт тачаалыг л хөгжүүлдэг эргэлзээтэй эх булгуудаас мэдэхэд хүрч байжээ. 

	Эр эмийн ёсны хүмүүжлийн тухай асуудал бол хүмүүжлийн шийдвэрлэвэл зохих хамгийн хүнд зорилтуудын нэг юм. Гэхдээ манай зөвлөлт нийгмийн нөхцөлд бас л олон зүйлийг практик дээр хийх шаардлагатай байгаа боловч энэ асуудлыг зарчмын хувьд шийдвэрлэсэн гэж тооцож болох юм. 

	Энэ асуудлыг зөв тавихын тулд сурган хүмүүжүүлэх ажилтнуудыг эр эмийн ёсны хүмүүжил, гэгээрлийн асуудлуудтай заавал танилцуулах шаардлагатай юм. Үүний тулд хүүхдийн хүмүүжлийн тухай лекц яриаг эцэг, эхчүүдэд зориулан хийвэл зохино. Хүүхдийн хөгжлийн хэвийн, байгалийн явцыг нь зогсоох замаар бид хүүхдүүдийг хүрээлэн байгаа амьдралын нөлөөллөөс хаацайлж болно гэж үзэх нь гэнэн явдал болох сон билээ. Харин бид хүүхдийн бэлгийн байгалийн хөгжил, сэргэлтийг аль болохоор удаан барих нөхцөлөөр тэднийг хүрээлүүлэх тийм ахуйг бий болгох нь чухал байна. Юуны өмнө өсвөр үеийнхнийг архи, тамхинаас сэргийлж, тэдэнд бэлгийн дур, сэрлийг хугацаанаас нь өмнө эрт бий болгодог энэ зуршил хүний организмд ямар хор учруулдгийг ямагт ойлгуулж байх нь чухал юм. 

	Эцэг эх, сурган хүмүүжүүлэгчдийн зорилт бол бэлгийн сэрлийг сулруулан унтраах биш, харин өсвөр үеийнхнийг өөр гаж буруу чиглэлийн хүч нөлөөнөөс өөрийгөө татан авч, даван туулж чаддаг зориг, ухамсрын хүрэлцэхүйц хүчийг эзэмшсэн байлгахын тулд түүний бүх чадлыг шаардлагатай үедээ гаргах хүртэл нь хадгалж байхыг хичээхэд оршино. 

	Бэлгийн сэрлийн хөгжил нь бэлгийн бойжилтын үе хүртэл удаан явагддаг. Бэлгийн харьцааны элдэв төрлийн өдөөлт нь бэлгийн ухамсаргүй сэрлийг анонизмын төрлийн бүдүүлэг хэлбэр, цаашилбал хугацаанаас өмнөх эр эмийн ажил хийхэд хүргэж ч болно. 

	Эр эмийн ёсны тухай эргэцүүлэн бодох явдал нь амьтдын үржлийг санаандгүй ажиглах явдалд цөөнгүй хүргэдэг. Энэ нь хүүхдэд эрэгтэй болон эмэгтэйн биеийн бүтцийг сонирхох сонирхлыг хар аяндаа төрүүлж өгдөг талтай билээ. 

	Бүх соёл, нийгмийн болон ахуйн нөхцөл, түүнчлэн томчуудын орчинд байнга байх нь багачуулын анхаарлыг эсрэг хүйсийнхээ хүүхдийг сонирхоход хүрдэг. Бэлгийн бойжилтоос бүр өмнө томчууд ирээдүйн нөхрийн тухай охидод, эхнэрийн тухай хөвгүүдэд ярьж байдаг. Бараг бүх үлгэр юм уу, хүүхдийн өгүүллэгүүдэд эсвэл эхнэр авсан тухай, эсвэл мангасаас өөрийн эхнэрийг аварсан эрийн баатарлаг явдлын тухай өгүүлсэн байдаг. Мөн өсвөр үеийнхний юм уу, насанд хүрсэн эрэгтэй, эмэгтэйчүүдийн хайр дурлалын тухай зүйлс хүүхдийн хичээнгүйлэн уншдаг бараг бүх ном, кино, жүжиг зэрэгт гардаг. Энэ бүхэн нь эсрэг хүйсэд татагдах чиглэлийг урьдчилан тодорхойлдог эцсийн чиг баримжаа бий болгож, багачуудын хариулт эрж, хариуг олдоггүй олон таамаг, асуудлуудыг бий болгож, хий бодлыг төрүүлдэг ажээ. 

	Иймээс хүүхэд багачуудын эр эмийн ёсны тухай ухагдахуун нь голдуу эр эмийн ёсны тухай үнэн ойлголтоос хол, маш их будилаантсан байдгаараа ялгаатай юм. Хүүхэд эр эмийн ёсны асуудлыг сонирхох болоод ирэхэд тэд голдуу гэр бүлийн доторх дуугай байх гэсэн дүлий дүмбэ байдалтай тулгарч эхэлдэг. Тодорхой биш зүйлийг мэдэх гэсэн хүсэл уг зүйлийг хэвийн биш мэтээр ухаарахад хүргэдэг. Эр эмийн ёстой холбогдсон хүүхдийн анхны асуултууд эрүүл биш сонирхлын үр дагавар төдийгүй, тэдэнд ийм сонирхол хэчнээн эрт бий болдгийг харуулж байна. Энэ асуултууд нь өөрийн гэнэн байдлаараа гайхал төрүүлдэг. 

	Хүүхдүүд гурав, дөрвөн нас хүрэхдээ л тэдний тодорхой сонирхол, сониуч занг сэргээдэг өөрсдийн анатомийн ялгаа, бэлгэ эрхтэн байгааг ажигласан байдаг. Эцэг эх, сурган хүмүүжүүлэгчид хүүхдийн энэ байдлыг ажиглаад эрс тэс таслан зогсоох, ямар нэг шийтгэл, сургамж өгөх, уг сонирхлыг нь ичээж загнах гэвэл энэ нь улам ч хүчтэй болдог. Мөн хүүхдүүдэд эр эмийн ялгааг ямар нэг нууц, зохисгүй зүйл гэж ойлгуулах хэрэггүй юм. Хүүхдийг энэ зүйлийг ердийн зүйл гэж үздэг болгох хэрэгтэй ингэвэл энэ ялгаа нь түүнд онцгой зүйл байхаа болино. 

	Эр эмийн ёсны хүмүүжлийн эхний шат нь багачуудыг үүсэж буй энэхүү сэрлээс нь хөндийрүүлэхэд оршино. Түүнийг аль болох их хөдөлгөж, эсрэг хүйсийн хүүхдүүдтэй тоглуулах хэрэгтэй. Хүүхдийн сониуч зан түр зуурын юм. Тэдэнд сонирхолтой зүйл олон байдаг ч тэд хүүхэд байдлаар сонирхдог. Хүүхэд нэг зүйл дээр удаан тогтдоггүй, дорхноо л өөр зүйл рүү шилждэг. 

	Хүүхэд орчноо насанд хүрсэн бид нар шиг биш, өөрөөр ухварлан ойлгодог. Тэдэнд томчуудад байдаг онцлог шинж, хурьцлыг үзэж амссан харьцаанд байдаг сонирхол огт байдаггүй. 

	Гэхдээ хүрээлэн буй орчин, томчуулын амьдралыг ажиглаж байгаа хүүхдүүдэд хурьцлын сонирхол нэлээд эрт илэрдэг бөгөөд үүнийг эр эмийн ёсонд хандах хүүхдийн онцгой мэдрэмж гэж ойлгож болохгүй. Хүүхдийн дур сонирхол эр эмийн ёсноос өөр бөгөөд хүүхдүүд бие биеэ "дурлалын биш нүдээр" хардаг юм. 

	Хөвгүүд хайр сэтгэлийн эхлэлийг эхлээд ээжээсээ олно. Ээжийг нь хүндлэн хайрлаж буй эцэг, ах, эгч, дүү нартайгаа жөтөөрхүү харилцах явдал ч хааяа илэрдэг. "Жижиг хөвгүүд эмэгтэй хүнийг хайрлах сэтгэлийг нэлээд эрт олж болно. Энэ үед тэдэнд хайртай эмэгтэйгээ цорын ганцаараа хайрлан байх гэсэн хүчтэй жөтөөрхүү зан, хүсэл эрмэлзэл илрэн гардаг. Ийм баримт нэлээд элбэг байдаг. Жишээлбэл, Данте есөн настайдаа Беатричед; Байрон долоон настайдаа Мери дофд дурлаж байсан"31 гэж И. И. Мечников бичсэн байдаг. Гэхдээ хүүхдийн энэ бүх хүсэл бол нэлээд хожим илрэн гардаг эр эмийн ойртолтын хүслээс огт өөр юм. 

	Хэрэв хүүхэд ашигтай хөдөлмөр хийж сураагүй, ажил анхиагүй байдалд орсон, эрх танхи, хангалуун хэтэрхий энхрий бол эсрэг хүйс рүү хугацаанаасаа өмнө татагдах явдал байнга илэрдэг. 

	Эр эмийн ёсны хүмүүжлийн нэн чухал хүчин зүйл бол гэр бүлийн доторх томчуудын ааш зан, тэдний хоорондын харилцаа мөн. Хүүхдүүд өөрт нь шууд хандаагүй байлаа ч гэсэн, томчуулын аливаа үйл хөдлөлийг маш соргог хүлээн авдаг. Томчуудын бие биедээ байнга дургүйцэх, үргэлжийн хэрүүл, хараал хүүхдэд дарамт болж, тэдэнд айдас, цөхрөл төрүүлж, томчуудаас хөндийрөх, өөрийн, дур сэтгэлдээ захирагдахад хүргэж, хүүхдийг баяр хөөр, амьдралын баяр баясгалангаас салгадаг. Хүүхэд өөрт нь халуун илч өгөхгүй байгаа гэр бүлээ хүндлэн хайрлахаа байж, хөгжил баясгалангүй болдог. Иймэрхүү уур амьсгал хүүхдийн идэвхийг нэг байранд хадаж, түүний бүх юм үзэх гэсэн хүсэл, энэ тэргүүнээ эр эмийн ёсны хүслийг хурцдахад дөхөм болдог. 

	Хүүхдийн өсөж бойжих явцад олж авдаг хамгийн хүчтэй дурсамж, дадал заншил нь чухамхүү гэр бүлийн дотор л үүсдэг гэдгийг эцэг, эхчүүд сайн санах хэрэгтэй. Эцэг, эхчүүдэд өөр хоорондоо болон хүүхэдтэйгээ хэрхэн харьцаж буй зэрэг гэр бүлийн доторх байдлыг хүүхэд харж сонссоноор эр эмийн харилцаа, хайр дурлалын тухай анхны ойлголтыг олж мэддэг. Хүүхдийн хүмүүжлийн гол сургууль бол нөхөр, эхнэр, эцэг эх, гэр бүлийн доторх томчуудын хоорондын харилцаа мөн. 

	Зөвлөлтийн нэрт сурган хүмүүжүүлэгч А. С. Макаренко хүүхдийн хүмүүжлийн талаар эцэг, эхчүүдтэй ярилцсан өөрийн яриандаа "Таны өөрийн зан байдал чинь хамгийн чухал зүйл юм. Та хүүхдийг зөвхөн тэдэнтэй ярьж, эсвэл түүнийг сургамжилж, эсвэл түүнд тушааж байхдаа л хүмүүжүүлдэг гэж бүү бод! Та өөрийн амьдралын мөч тутамд, бүр та эзгүй байхдаа ч түүнийг хүмүүжүүлж байдаг"32 гэж хэлсэн байдаг. 

	Хүүхдүүд өөрийн үйл хөдлөлдөө томчуудыг, эн тэргүүнээ өөрийн эцэг эхийг дуурайж, дагадаг. Ийм учраас нэрт сурган хүмүүжүүлэгч В. А. Сухомлинскийн "хэрэв хүмүүс таны хүүхдийн талаар муугаар ярих юм бол энэ чинь таныг өөрийг чинь муулж байгаа хэрэг" гэж бичсэн нь маш үнэн юм. Хүмүүжүүлэхэд "хэцүү" гэдэг зарим хүүхдийн ихэнх хэсэг нь "хэцүү" эцэг, эхийн хүүхэд байдаг. 

	Хүүхдийн эр эмийн сонирхол түүний бэлгийн бойжилтоос нэлээд өмнө илэрдэг бөгөөд томчуудын эр эмийн харилцааг тэд соргогоор хүлээн авдаг. Томчуудын эр эмийн харилцааны хэт задгай, илэрхий хэлбэрүүд нь хүүхдийн эр эмийн хүсэл, тэдний бэлгийн сэрлийг хурцатгаж, дуурайх замаар түүнийгээ хангах аль нэг хэлбэрийг хайхад нь дөхөм болж, хүүхдийн бэлгийн инстинктийг хугацаанаас нь өмнө сэргээдэг. 

	Иймэрхүү жишээ нь өдөр бүр давтагдаж байлаа ч гэсэн ямар ч сайхан сургаалаас хамаагүй илүүгээр хүүхдэд нөлөөлж, томчуудын байдлыг хүүхдүүд ажиглаж байдгийг өдөр тутам санаж явах ёстой. Хүмүүжүүлэгчдийн хэлэх үгээс хийж буй зүйл нь илүү нөлөөлнө. 

	Хүүхдийн тархинд хүлээж авсан ухамсартай, ухамсаргүй бүх зүйл ор мөргүй алга болдоггүй гэдгийг шинжлэх ухаан тогтоожээ. Хүүхдийн бага балчиртаа олж авсан нөхцөлт рефлексүүд хамгийн бат бөх хадгалагдан үлддэг байна. Эдгээр нь өөрийн ач холбогдлыг алдсан мэтээр түр зуур мартагдан гээгдэж болох боловч тодорхой нөхцөлд, нэлээд хожуу насанд ахин илрэн гарч, өмнөхөөсөө багагүй хүчээр үйлчилж болох юм. 

	Хүүхдийн оюун ухааны чадвар, түүнд байгаа хүний сэтгэлгээний чухал онцлогуудын үүсгэвэр нь хар аяндаа биш, хүүхдийн үйл ажиллагаа өргөжихийн хэрээр хүрээлэн буй байдлын нөлөөн дор маш эрт үүсэн хуримтлагдаж эхэлдгийг орчин үеийн сэтгэл зүйн судалгаа харуулж байна. К. Д. Ушинский хүүхэд нас бол хүний зүрх сэтгэлд очдог бүх мэдрэхүйн дамжин гардаг тийм босго юм гэж бичсэн байдаг. 

	Хүүхэд хэчнээн бага байх тутмаа, илүү хүлээж авамтгай, дуулгавартай байдаг бөгөөд түүнд үйлчлэхэд төдий чинээ амархан байдаг. А. В. Луначарский сурган хүмүүжүүлэгчидтэй ярилцахдаа бага хүүхдийг "барьж бүтээх", арай томыг нь "нугалах", насанд хүрснийг нь "хугалах"˗д хүрдгийг үргэлж онцлон тэмдэглэдэг байв. 

	Амьдралын анхны жилүүд бол хүүхдийн биеийн болон мэдрэл сэтгэхүйн хөгжилд хамгийн их хурдацтай үе байдаг. Иймээс гэр бүл нь шинэ хүнийг хүмүүжүүлэх төв, гол тулгуур байдаг билээ. Хүүхдийн хүмүүжилд сургуулийн өмнөх хүмүүжлийн байгууллагууд асар их үүрэгтэй. 

	Нэгэн залуу эх А. С. Макаренкод "Хүүхдийн хүмүүжлийг хэдийнээс эхлэх ёстой вэ" гэж асуухад Антон Семенович "Танай хүүхэд хэдтэй вэ?" гэж асуужээ. "Тэр ердөө л долоон сартай" гэж залуу эх хариулахад "Та яг долоон сар хожигджээ" гэж нэрт сурган хүмүүжүүлэгч хэлсэн гэдэг. Хүүхдийн хүмүүжлийг үнэхээр амьдралынх нь анхны өдрөөс л эхлэх хэрэгтэй юм. Хүүхэд огт ухаарахгүй байлаа ч гэсэн эргэн тойрон болж байгаа бүхнийг сонирхон шингээж авдаг. Хүүхэд гэр бүлийн дотор байгаа сайн, муу юм бүхэнд маш эрт дасаж эхэлдэг. Зарим эцэг эхчүүд хүүхдийн хүмүүжлийг 3—5 наснаас хойш эхлэх хэрэгтэй гэж үздэг нь их алдаа юм. Учир нь энэ үед хүүхэд маш олон зүйлд дадаж, олон зүйлийг сурч амждаг болохоор дараа нь дахин сургах, дахин хүмүүжүүлэхэд хүрдэг бөгөөд энэ нь маш хэцүү, тэр болгон санаснаар болдоггүй юм. 

	Хүүхдээ хүмүүжүүлэх ажилд анхлан орж буй залуу эцэг эхчүүд олон зүйлийг мэдэж, чадах хэрэгтэй болдог. Юуны өмнө хүүхдэд хатуу, заавал биелүүлбэл зохих өдрийн зөв горимыг тогтоож өгөх ёстой. Амьдралын дэглэмтэй байдал нь сахилга батад сургадаг бөгөөд ухаалаг горимоор өсөж торнисон хүүхэд гаж буруу зангүй байдаг. Тэдэнд бүх юманд өөрийн цаг хугацаа, орон байр, хэм хэмжээ байдаг гэсэн ойлголт аяндаа бүрэлдэж, сайн зуршил хуримтлагддаг. 

	Энд эцэг, эхийн үр хүүхдээ хайрлах хайр онцгой юм. Гэрлэсэн залуус хүмүүжлийн шинжтэй үйлдлээс өөрийн хүүхдийг хайрлах хайр, энхрийллийг ялгах нь чухал юм. Эцэг эхчүүдийн дуртай, тааламжтай юм бүхэн хүүхдэд ашигтай байхгүй шүү дээ. Заримдаа хэтэрхий өр нимгэн эцэг эхчүүд хайр, энхрийллийг наадам зугаа болгож, хүүхдээ ашигтай дадал, зөв зан аашаар хүмүүжүүлэх ёстойг мартаж, үүгээрээ өөрийн хүүхдэд хор хохирол учруулдаг. Хүүхдийг хайрлах эцэг эхийн иймэрхүү хайр нь тэдний өөрсдийнх нь жаргалд үйлчилж, хүүхдийн тусын тулд биш, харин үргэлж түүнд хохирол учруулдаг, амин хувиа бодсон хайр байдаг. Тэрчлэн хүүхэд багачуудын бүх биеийг тэврэх, тал бүрээс нь үнсэх, бөгсөн биеийг нь гижигдэх, илэх зэрэг нь тэдний бэлгийн сэрлийг эрт сэргээхэд дөхөм болдгийг санах хэрэгтэй. 

	Эцэг, эхчүүд өөрийн хүүхдийг хайрлахдаа ухаалаг шаардлага тавих ёстой юм. Эрх танхи хүмүүжил нь хүүхдийн зориг санааг бэхжүүлдэггүй, хүүхдийг сул дорой, хамгийн өчүүхэн саад тотгорыг цаашид давах чадваргүй, өөрийн бодлыг дээгүүр тавьсан, орчны хүмүүст үндэслэлгүй шаардлага тавьдаг, хатуу ширүүн ааш зан, аминчхан байдалтай болгодог. 

	Ялангуяа айлын ганц хүүхэд дандаа эрх байдаг. Түүнийг бүх халамж, анхаарал, хамгийн их хайр хүрээлдэг. Харамсалтай нь ийм хүүхэд тэр бүр эрүүл, аз жаргалтай хүн болж чаддаггүй. Хүүхдийг эрхлүүлж, танхи байлгах нь аяндаа л хүүхдийг орчны хортой нөлөөг даах, тэсвэртэй болж хүмүүжихэд саад хүргэнэ. 

	Хүүхдийг хайрлах эцэг эх, эмээ, өвөөгийн онцгой хайр, улиг домог болсон асаргаа, байнга найр тавьж хөл алдах явдал хүүхдийн эрүүл мэнд, сэтгэл санаанд хортой. Хүүхэд эцэс төгсгөлгүй анхаарал халамж, өөрийнх нь эрүүл мэндийн төлөө үргэлж зовниж байгааг байнга мэдэрч өөрийгөө байнга ажиглан зовних болж, өчүүхэн өвдөлтөөс айдаг хий хоосон уйлж ярдагладаг болдог. 

	Ярдаг хүүхдэд онцгой хайр, өрөвч сэтгэл хэрэггүй. Учир нь түүний ярдаг занг дэврээнэ. Анхнаасаа ярдаг, зөрүүд, түргэн ууртай хүүхэд төрдөггүй, харин томчуудтай харилцсан харилцаа хүүхдийг ийм болгодог гэдгийг санах хэрэгтэй. Нялх хүүхдэд зөвхөн хашхирч, үймүүлэх шаардлага байж болохоос ингэе тэгье гэсэн баталгаа байхгүй юм. 

	Хэрэв хүүхдийн шаардлага ухаалаг биш, ашиггүй бол хашхирч уйлж байлаа ч гэсэн түүнийг нь биелүүлэх хэрэггүй. Хүүхдэд "болохгүй" гэж нэгэнт хэлсэн л байвал энэ хуулийг ямар ч орилолт, ямар ч нулимсаар зөрчиж болохгүй гэдэгт түүнийг сургах хэрэгтэй. Энэ үед "болохгүй" гэдэг үг нь биелүүлэх боломжгүй байхтай үргэлж давхцаж байх хэрэгтэй. Хүүхдийн ярдаг зан нь эхлээд хүсэлт маягтай илэрнэ. Хэрэв тэрэнд нь туслаад байвал сүүлдээ тэр нь үг дуугүй үйлчлэх шаардлага, тушаал болон хувирна гэдгийг эцэг, эхчүүд санах хэрэгтэй. Нөгөө талаас хүүхдийг эцэг эхийн ухаалаг, зөв шаардлагад зөрүүдлэн "үгүй" гэж хариулалгүй "за" хэмээн биелүүлдэг болгож сургах нь багагүй чухал юм. 

	Төрөх үед мэдрэлийн системийн үйл ажиллагааны хөгжил хараахан дуусаагүй, эхний жилүүдэд хөөрлийн процесс давамгайлж саатлын процесс бас л боловсроогүй байдаг. Гэхдээ цаашид хүүхдийн өсөлт хөгжлийн хэрээр саатлын процесс нь хөгжиж бэхжин, хүүхдийн зан ааш цэгцрэн, сэтгэлийн хэрэггүй хөдөлгөөнийг барьж сурдаг. Энэ нь хүүхэд бүрд адилгүй хүүхдийн мэдрэлийн системийн өвөрмөц онцлог, гадаад орчны нөлөө, зэргээс хамаарах бөгөөд гэр бүлийн хүмүүжлийн үйл ажиллагаатай хамгийн нягт холбогдсон байдаг. Цаашид нийгмийн орчин, шинжлэх ухаан, урлаг зэрэг нь саатлын механизмыг боловсронгуй болгож, хөдөлмөр болон амьдралын янз бүрийн нөхцөл дэх эрс хувиралд маш нарийн, төгс харилцаж чадах хувь хүнийг хэвшүүлнэ. 

	Хүүхдэд юуг болох, юуг болохгүй гэдгийг ялгуулж сургахдаа "болохгүй" гэдэг үгийг ухаалаг, болгоомжтой хэрэглэх хэрэгтэй. Таны хориглосноор хүүхэд чинь нэг үйлдлийг эхэлж байснаа больж, нөгөөг эхлэх ёстой. Хүүхдийн саатал маш сул болохоор энэ нь маш хэцүү байдаг. Хүүхэд "боль", "хэрэггүй", "яах юм" гэдэг үгийг байнга сонсоод ирэхлээрээ зөрүүд, ууртай болж, заримдаа мэдрэлийн процессын хэт хөөрлөө шалан дээр чулуудах, хашхирах, хөлөөрөө дэвсэх зэрэг түргэн, хөдөлгөөнт үйлдлээр илэрхийлдэг. Хүүхдийн зөрүүд зан хөдлөх үед эсвэл өөр ямар нэг юманд анхаарлыг нь хандуулан аягүй үйлдлээс мэдэгдэлгүйгээр хөндийрүүлэх юм уу эсвэл түүнд анхаарлаа онцлон хандуулахгүй байвал зохино. 

	Зөнд нь орхисон хүүхэд голдуу тайтгарч, зөрүүд зан нь гайгүй болдог. Эцэг эхчүүд багачуудын зөрүүд, ярдаг занг дор нь нугалж түүнийг хүчээр номхон хүлцэнгүй болгох гэж хүсдэг нь маш бүдүүлэг алдаа юм. Хүч хэрэглэснийх нь хариуд дорой хүүхэд уйлдаг. Гэхдээ тэр гомдлоо заавал нууж, түргэн хөдөлгөөнтэй үйлдлээр хүчтэй илэрхийлнэ. Ийм байдал олон давтагдвал неврозын байдал улам гүнзгийрч таны хүүхэд улам зөрүүд болно. Ийм хүүхэдтэй ярилцахдаа захирангуй өнгө, тэр дор нь буруутгахаас зайлсхийх хэрэгтэй. Хүүхдийг ялангуяа ямар нэг сонирхолтой зүйлээрээ оролдож байхад нь шууд таслан зогсоох нь маш мууг санавал зохино. 

	Хүүхдийг илүү уриалагхан, дуулгавартай байгаа бэлгийн бойжилтоос бүр өмнөх үед нь мэдрэхүйн зохих саатлыг (биеэ барих чадвар) бий болгох нь маш чухал юм. Сэтгэл хөдлөлийн сайн хөгжсөн сааталтай хүний энэ чадвар нь гадна байдлаараа биеэ эзэмдсэн, тайван, өөртөө итгэлтэй, төв байдлаар илэрдэг. Хэрэв хүнд хүчтэй дотоод саатал байхгүй бол гадаад байдлаараа түргэн ууртай, биеэ барьж, өөрийгөө эзэмдэж чадахгүй байгаагаар илэрнэ. Энэ байдал нь цаашдаа хүмүүстэй харилцах харилцаа, өрх гэрийн доторх гэр бүлийн хэвийн харилцааг хүндрүүлдэг. 

	Хүүхэд багачуудыг бүр бага наснаас нь эхлэн түүнд бий болсон хүсэл бүхэн тэр дороо л хангагдаж чадахгүй. Ингэж болохгүй гэсэн сэтгэл төрүүлж сургах ёстой. Хүүхдийг хүрээлэн буй хүмүүсийн хүсэл эрмэлзэл, бодит амьдралын шаардлагыг харгалзан үздэг болгож сургах, бусад хүмүүсийн ашиг сонирхол, боломжтой өөрийн хүсэл эрмэлзлийн харьцуулан үздэг, өөрөөр хэлбэл, боломжийн түвшинтэй харгалзуулан өөрийн түвшнийг зохицуулахыг оролддог дадалд сургах хэрэгтэй. 

	 

	Эр эмийн ёсны хүмүүжлийн тухай

	 

	Хүүхэд бэлгийн амьдралын тухай бодогдуулдаг үзэгдлүүдтэй ерийн амьдралын алхам тутамдаа тулгарч байдгийг ямагт санах хэрэгтэй. Иймээс хүүхэд багачуудын анхаарал сонирхол юунд чиглэж байгааг цаг тухайд нь соргог ажиж, хүүхдийн анхаарлыг өөр зүйлд шилжүүлэх, энэ нь цаг үеэ олсон зайлшгүй зүйл байвал түүнд зөв, хялбархан ойлголтыг эвийг нь олж өгөх хэрэгтэй юм. 

	Хүүхэд жирэмсэн болсон ээжийнхээ хэвлий томрон, эрэгтэй, эмэгтэй хүүхдийн бэлгэ эрхтний бүтцийн ялгаа зэргийг амархан ажигладаг. Төрөх дөхөх, шинэ хүүхэд төрөх зэргийг хүүхэд ажиглалгүй өнгөрдөггүй бөгөөд тэд ерөөсөө томчуудад маш олон асуулт тавьдаг. Ялангуяа багачууд шинэ төрсөн хүүхдэд хандах хандлага нь хайр жөтөөрхлөөр илэрдэг. Тэд шинэ жижигхэн дүү хаанаас гарч ирснийг мэдэхийг оролддог. Энэ "энгийн асуулт"˗ыг хариулах талаар янз бүрийн, заримдаа зөрчилтэй зөвлөгөөг сонсоогүй, уншаагүй эцэг, эхчүүд байхгүй биз ээ. 

	Ийм асуулт хүүхдийн жирийн сониуч зангаас гарч байгаа ч гэсэн эцэг, эхийг голдуу гэнэдэх байдалд оруулж, тэднийг ичээж, сандруулдаг. Хүүхэд төрөх, хүйсийн ялгааг биш, харин зүгээр л амьдралын олон янзын байдлыг хүүхэд сонирхож байгаа юм. Энд ухаалаг, зөв хариулах хэрэгтэй. Хүүхдийг үлгэрийн маягийн "Би чамайг зах дээрээс худалдаж авсан", "Би чамайг ойгоос авчирсан", "Дүүг чинь маш том өрөвтас шувуу авчирсан" гэх зэргээр хариулах нь дэмий гэдгийг санаарай. Иймэрхүү үлгэр, займруулсан хариулт бүхэн хүүхэд төрөх ямар нэг онцгой нууцын тухай олон асуултыг бий болгож хүүхдийн хий бодол, сонирхлыг хуурмаг чиглэл рүү байнга маш хүчтэй татаж, сурган хүмүүжүүлэх ухааны үүднээс бол шүүмжлэл даахгүйд хүргэдэг. Энэ үед тоомжиргүй байдал, эрс тэс хариулт өгөх нь хүүхдийн санааг амрааж чаддаггүй, харин тэднийг эцэг эхээс нь хөндийрүүлж мэдэх учир хортой юм. Хүүхэд иймэрхүү асуултын хариуг үнэн хэрэг дээрээ өсөж бойжтолоо хүлээнэ гэж бүү бод! Тэгдэггүй юм. Хүүхэд маргааш нь ямар нэг осолтой "хүмүүжүүлэгч"˗ээс үүнийг хайх болдог. 

	Гэхдээ үүгээр л тоомжиргүй хариултын бүх хор хөнөөл дуусдаггүй юм. Тэдний сэтгэл ханадаггүй бөгөөд харин ч түүний сонирхлыг улам дэвжээж, хамгийн хүсмээргүй зүг рүү нь чиглүүлж өгдөг. Бэлгийн амьдралын тухай тодорхой зүйл бүр түүний ашиг сонирхолд ер бусын их байр эзэлж анхаарлынх нь төвд оршдог. Иймээс хүүхдийн сониуч занг ингэж бүдүүлгээр анхаарахгүй орхих хэрэггүй юм. 

	Эцэг, эх сурган хүмүүжүүлэгчид хүүхэд, багачуудын ийм шулуухан асуултад үхээнц доогуур мэдлэгтэй, заримдаа юу ч мэдэхгүйгээ ил харуулж, гуйвамтгай, ёс журмаас гажууд, хачин жигтэй байдлаар хариулахыг эрмэлздэг нь маш муу юм. Эр эмийн ёсны тухай асуултад бэлтгээгүй томчуудыг хүүхэд заримдаа мухардалд оруулдаг нь ойлгомжтой. Нэг залуухан ээжид 4 настай хүү нь "Муужгайны өндөг ямар байдаг юм бэ?" гэсэн асуулт тавьжээ. Эмэгтэй үүнийг яаж ойлгуулахыг мэдэхгүйдээ бантаж "Ямар ч биш" гэж болхидуу хариулжээ. Үнэндээ хүүхэд маш энгийн зүйл асууж шүү дээ. Тэр тахианы өндөгнөөс ангаахай гардгийг хараад муураас ямар өндөг гардаг бол гэсэн зүй ёсны асуулт түүнд төржээ. 

	Нэг эмэгтэйгээс хүү нь "ээжээ, би гэртээ ирэхээсээ өмнө хаана байсан бэ?" гэж асуухад ээж нь сандарч тэвдэлгүй "Чи тэгэхэд миний гэдсэнд байсан" гэж хариулжээ. "Би яагаад тийшээ орчихдог билээ?" гэсэн хоёр дахь асуулт гарахад "Чи тэнд өссөн. Бүх хүүхдүүд эхлээд ээжийнхээ гэдэс дотор нь өсөөд дараа нь эмнэлэгт төрдөг юм байхгүй юу" гэж хариулжээ. Үүнд хүүхдийн сэтгэл бүрэн ханаж, ахиад ойлгуулах шаардлага гарсангүй. 

	Хүүхдүүд томчуулаас хариулт авах гэж хандах үед нь үнэнийг хэлдэг гэдэгт хүүхдийг бүр анхнаас нь итгүүлэх хэрэгтэй юм. Ийм замаар хүүхдүүдийг өөрийн бэлгийн сонирхлыг нуудаггүй, түүнд хариулах хариултыг ч юу ч мэддэггүй хүмүүсээс хайхгүй байх нөхцөлийг бий болгодог. Хүүхэд байнга үнэн зөв хариулт авахлаараа эр эмийн ёсны нууцыг бүрхэгдүүлж байгаа зүйл алга болж, хүүхэд зөв ойлголт авахын дээр хүүхдийн хөгжиж буй бэлгийн сэрэл, түүний эрмэлзэл нь онц нарийсаж хурдсахгүй болдог. 

	Эр, эмийн ёсны асуудлыг ойлгуулахдаа амьтан ургамлын ертөнцтэй аль болохоор жиших хэрэгтэй. 

	Америкийн нэгэн эмэгтэй өөрийнхөө бий болсон тухай асуусан найман настай хүүгийнхээ асуултад ямар нэг үлгэрийн байдалтай биш, өөрийнх нь насанд тохируулан товч, хялбархан ярьж өгчээ. Хүүхэд үүнийг маш анхааралтай сонсоод тэр өдрөөс хойш өөрийнхөө ээжийг хэчнээн зовоож, шаналгаж байснаа мэдэж түүний ээжтэйгээ харьцах харилцаа урьд үзэгдээгүй наалинхай, хүндэтгэлтэй болж, энэ нь удалгүй бусад эмэгтэйчүүдийг тэгж үзэх болсон сонирхолтой явдлыг Август Бебель иш татсан байдаг. 

	Эцэг, эх, сурган хүмүүжүүлэгчид хүмүүжигчдэдээ илэрч байгаа гэнэтийн бүх өөрчлөлт хувиралт, шинж чанарын бүх онцлогийг тооцож, гэнэт эрс илэрснийг нь сурган хүмүүжүүлэх аргаар зөөлрүүлж, сулруулж байх ёстой. Хүүхдэд эр эмийн ёсны тухай мэдээллийг эр эмийн тухай ойлголтод хэт эрт хүргэхгүй, эр эмийн ёсны тухай сэрлийг сэдээхгүй, бэлгийн хүсэл сэрлийн шинэ эх булаг бий болгохгүй тийм хэлбэрээр өгөх хэрэгтэй. 

	Хүүхдүүд бодит байдлыг ойлгохдоо юу ч мэдэхгүй, юу ч ойлгохгүй гэж томчуулын бодож байгаагаас заримдаа түрүүлдэг. Нэг эмэгтэй хүүдээ хандаж "Хүү минь, нэг том өрөвтас чамд охин дүү авчирчээ. Чи түүнийг харахыг хүсэж байна уу"? гэж асуухад нь "Охин дүү гэнэ ээ? Үгүй. Би арван хоёрдугаар сард өрөвтөс харахыг хүсэхгүй байна" гэж хариулжээ. Ийм маягаар бид хүүхдийн хөгжилтийн аливаа хэр хэмжээг тооцолгүйгээр түүнд өрөвтас болон бусад худал зүйлийг хэлэх нь тэднийг өөрсдөө үүнийг заавал мэдье гэсэн бодолд хүргэдэг. Хүүхдийн хөгжлийг ажиглаж, бодит байдлыг судалж мэдэхэд тэдэнд цаг тухайд нь туслах хэрэгтэй. 

	Хүүхдэд эр эмийн ёсны асуудлыг мэдээлэх, эр эмийн ёстой холбогдсон асуудлыг ойлгуулах нь эр эмийн ёсны хүмүүжлийн хамгийн чухал зорилтын нэг юм. Энэ нь эцэг эх хүмүүжүүлэгчдээс зөвхөн ухаалаг байдал, эв дүйгүй, бас бэлгийн системийн хэвийн үйл ажиллагаа, бүтцийн тухай мэдлэг, эр эмийн ёсны хүмүүжлийн асуудлыг сайн мэдэхийг шаардана. Өөрөө муу мэдэж байвал хүүхдэд юм ярьсны хэрэггүй. Иймээс гэр бүл болох гэж байгаа залуус эр эмийн ёс, эрүүл, ахуйн асуудлуудтай танилцвал зүйтэй байх сан билээ. Энэ нь амьдралын маш чухал ач холбогдолтой юм. Залуу эрчүүд, эмэгтэй бүр зөвхөн бэлгийн инстинктийг зөв сахидаг, гэр бүлийн эр эмийн ёсыг зөв явуулдаг төдийгүй өөрийн хүүхдийг хүмүүжүүлж чаддаг байх ёстой. Хүүхдүүд ирээдүйн эцэг, эхчүүд юм. Үүнд эцэг эхчүүд нь гэртээ, сурган хүмүүжүүлэгчид нь сургууль дээрээ эртнээс эхлэн бэлтгэх хэрэгтэй. 

	Хүүхдийг эр эмийн ёсны талаар бэлтгэх, тэдэнд эр эмийн ёсны зөв ойлголт өгөх хэрэгт хүүхэд, томчуудын хооронд ойр дотно байдал нэн чухал хүчин зүйл болдог. Хөндий хандлага өчүүхэн төдий илэрвэл томчуудын нэр хүнд хүүхдийн зүгээс хайр, хүндэтгэлд биш харин аймхай, номхноор дагах явдалд түшиглэж, аливаа нарийн асуудал, түүний дотор эр эмийн ёсны асуудлыг ойлгуулахад итгэх итгэл, найдварын аливаа хөрс алга болдог. 

	Хүүхэдтэй ярилцахдаа шууд хоосон цээжлүүлэх, онолдох нь зөвхөн хүүхэд багачуулын тархинд тэдний сэрлийг алгасан нааштай нөлөө үзүүлдэг гэж тооцох нь гүн эндүүрэл мөн. К. Д. Ушинский дан ганц оюун ухааныг боловсруулах талыг нь анхаарсан хүмүүжил бол том алдаа гэж үзэж байжээ. Түүний бодлоор хүн нь хэрхэн бодож байгаагаасаа илүүгээр хэрхэн мэдэрч байгаагаараа хүн байдаг ажээ. Зөвхөн эцэг, эхийн сэтгэлийн халамжаас бий болсон хүүхдийн оюунд үйлчилснээрээ сайн үр дүнд хүрч болно гэж тооцдог тийм багш нарын бодол буруу юм. Ялангуяа "хүүхдийг засах" шалтгийн дор сэтгэл санааны төрөл бүрийн сургамж, шийтгэл, тэр дундаа хөнгөхөн байлаа ч гэсэн хүүхдийн гавьяатайд тооцдог ямар ч хүнд шийтгэлээс илүү түүнийг шаналгадаг шударга биш шийтгэл үзүүлэх нь ямар ч үр ашиггүй. Харин эцэг, эхчүүдийн өөрсдийн нь ёс суртахууны үлгэр жишээ, тэдэнд хандах элэгсэг дотно харилцаа нь ёс суртахууны хоосон номчирхох байдлаас илүү нөлөө үзүүлнэ. 

	Хүүхдүүд өсөж бойжиж, орчин тойрныг танин мэддэг. Жишээлбэл, бага ангийн сурагчдын онцлог нь уриалагхан, ялдамхан зэрэг бусад онцлогуудтай нь холбоотой цайлган зан байдаг. Харамсалтай нь, томчууд (эцэг эх, багш нар) хүүхдийн насны энэхүү онцлогийг үргэлж ашиглаж чаддаггүй. Хүүхдийг үргэлж уриалагхан зуршлаар хүмүүжүүлж, түүнийг нь бэхжүүлэхийн тулд хүүхдийн уриалагхан занд зохих дэмийг цагт нь үзүүлэх хэрэгтэй. Яг энэ насанд эр зоригийн бэхжил, мэдрэхүй, зан аашны олон сайхан чанар үүсэж бий болдог. Эцэг эхчүүдээс хүүхдэд хэрэглэдэг залхаах шийтгэл нь нэн хортой юм. Залхаах шийтгэл нь хүүхдийг өөрийгөө боддог, томчуудаас өөрийн, ялангуяа хайр сэтгэлийнхээ шаналлыг нуухад хүргэдэг төдийгүй, зарим хүүхдийг бусдыг юм уу, өөрийгөө зовооход хүргэдэг, ирээдүйд хайр сэтгэлийн хэвийн бус байдлыг бий болгодог. Иймэрхүү эр эмийн ёсны буруу хүмүүжлийг садизм (нөгөө хүнээ зовоож шаналган хүслээ хангадаг бэлгийн гажиг), мазохизм (нөгөө хүнээсээ өөрийгөө зовоож шаналгахыг шаардан хүслээ хангадаг бэлгийн гажиг) гэж нэрлэдэг билээ. Хүүхэд насанд тогтсон эдгээр гажиг нь дараа нь хүний эр эмийн ёсны араншныг бүх насаар нь гажуудуулдаг. 

	Онанизм болон бэлгийн онцгой сонирхол илэрсэн хүүхэдтэй харьцахдаа айлгах, сүрдүүлэх нь зохисгүй юм. Энэ нь хүүхдийн эр эмийн ёсны хүмүүжлийн ааш авирыг түүний бүх ааш авирын төвд зохиомлоор авчирч, заримдаа бэлгийн сонирхлын илрэлийг байнгын болгон хувиргадаг. 

	Хэрэв эцэг эх, сурган хүмүүжүүлэгчид хүүхэд мастурбацитай (хий оролдон тачаадах) байгааг мэдвэл ганцаарчлан болгоомжтой зөөлөн, ярилцах хэрэгтэй. Энд ялангуяа гаднын хүний дэргэд хуурай сургамжлан хэлэх, хатуу ширүүнээр илчлэх, шийтгэх, байнга үглэх нь огт зохимжгүй юм. Харин элэгсэг дотно хандаж жинхэнэ хор холбогдлыг нь ойлгуулсан яриа ямагт сайн үр дүнд хүргэдэг. Хүүхдийг төрөл бүрийн тоглоом, биеийн тамир, зугаалга, экскурсэд татан оруулдаг байх хэрэгтэй. Хүүхдийг ганцаараа биш, ямар нэг юм байнга хийлгэж, хүмүүсийн дунд байлгах нь чухал. Дэмий суух нь хүүхдийн энэ согогийг хөгжүүлэн бэхжүүлдэг. Нэрт сурган хүмүүжүүлэгч, анатомич П. Ф. Лесгафт дэс дараатай, ухаалаг тоглуулсан тоглоом, биеийн тамирын дасгал нь хүүхдийг эр эмийн ажлын талын бодлоос салгаж, өөрийн ямар нэг "ажилд" анхаарлаа төвлөрүүлж, өөрийгөө эзэмддэг болгон сургадаг гэж үзэж байв. Иймээс хүүхдийг "үргэлж ажилтай" байх зуршлаар хүмүүжүүлэх хэрэгтэй. 

	Хүүхдийн дур авьяасыг илрүүлж хөгжүүлж байх хэрэгтэй. Хүүхдийн амьдрал сонирхолтой үйл ажиллагаа, бүтээлч байдал, зугаа цэнгэлээр хэдий чинээ дүүрэн байвал бэлгийн инстинктийн илрэл төдий чинээ бага байна. 

	Хүүхдүүдтэй эр эмийн ёсны сэдвээр хугацаанаас нь өмнө юм уу, хожуу ярихаас зайлсхийх хэрэгтэй. Ямар ч үед хүүхдийг хүсээгүй байхад нь урагш дайран орж өөрөөр хэлбэл түүнийг "гэгээрүүлэх" хэрэггүй. Хүүхдийн эр эмийн асуудлыг сонирхох сонирхлынх нь хэрээр түүний нас байдалд тохирсон ойлголт өгөх хэрэгтэй. 

	Эрт орой хэзээ боловч хүүхдэд бэлгийн сэрэл үүсэж, түүний анхаарлыг шинэ байдлаараа татдаг. Эцэг эх, сурган хүмүүжүүлэгчдийн үүрэг бол энэ үеийг нь олж хүүхдийн эр эмийн ёсыг сонирхох сонирхол давамгай байдалтай болгохгүй байхуйц ахуй, чөлөө завын нөхцөл бий болгож хүүхдийн сэтгэхүйн сэрэхүйн энэ нөлөөг сулруулж анхаарлыг нь холдуулах явдал юм. 

	Хүүхэд дэмий байх дургүй байдаг бөгөөд тэд үргэлж өөрийн зав чөлөөг үйл хөдөлгөөнд, голдуу тоглоомд зориулдаг нь зүй ёсны юм. Кант "Хүүхдэд том хүний байдлаар хандахаас илүү инээдэмтэй юм байхгүй" гэж хэлдэг байжээ. Хүүхэд бол заяанаасаа идэвхтэй амьтан бөгөөд, хэрэв түүнийг нь үргэлж хязгаарлах юм бол түүний орчныг эзэмших оролдлого, арга эв санаачилгын эрх чөлөө алга болдог. 

	Гэхдээ хүүхдийн үргэлжийн шуугиантай ширүүн тоглоом нь томчуудыг зовоож, ямар нэг хэмжээгээр тэдэнд саад болж, томчуудыг хүүхдийг чимээгүй болгож "сэтгэл амрах", тэднийг хазаарлан зогсоож эрмэлзэлд хүргэдэг. 

	Хүүхдийг номхотгох томчуудын эрмэлзэл, тэднийг чимээгүй байлгах гэж албадах нь ямагт хүссэнээр болдоггүй. Гэхдээ хүүхдийн тоглох, хөдлөх гэсэн хэрэгцээ нь зүй ёсны бөгөөд тэдний хувьд идэж, ууж, амьсгалж, унтахтай адилхан амьдралын зайлшгүй зүйл байдаг. Хүүхдийн идэвх хөдөлгөөнийг хязгаарлан "суу", "хэвт", "номхон зогс" гэх зэрэг нь түүнд хор хүргэж, хэвийн өсөж, бойжиход саад болно. 

	Хүүхдийн хувьд тоглоом томчуудын хөдөлмөр шиг л зүйл юм. Тоглоом болон хөдөлмөрийн биологийн уг үндэс нь яг адилхан юм. Хүүхэд насны тоглоом бол хүний ирээдүйн бүх амьдралын голт зүрх нь юм. Хүүхэд тоглоомоороо дамжуулан өөрийн хамгийн анхны авьяас, гүн гүнзгий мөн чанар бүхнийг нээн хөгжүүлдэг. Хүүхдийн зугаа цэнгэлд санаа тавьж байвал төр улс урагш гэгээрэн хөгжиж, хүчирхэг болдог гэж философич Платон маш зөв үзэж байжээ. Анаксагор өөрийн нас барах өдрөө ч хүүхдийг зугаацуулж, тоглуулж байхыг гэрээсэлсэн байдаг. Нэрт сурган хүмүүжүүлэгч Л. В. Выготский "Хүүхэд тоглоомдоо өөрийн дундаж түвшнээс ихээхэн дээш гардаг" гэж хэлсэн нь үндэсгүй биш юм. Хүүхэд тоглоомдоо өөрт нь хялбархан ойлгогдох зоригт сансрын нисэгч, сайн эмч зэрэг болж тоглохдоо бүхнийг мэдэж, бас бусад хүүхдийг сурган хүмүүжүүлэгчийн адилаар сургаж байдаг билээ. Хүүхэд тоглоомоороо дамжуулан зөвхөн орчныг мэдэх төдийгүй тоглоомоороо хөдөлгөөний соёлыг бий болгодог. Хүүхдийн тоглоомд хөдөлмөр, спорт, урлагийн үндсийг бүрдүүлдэг бүх чадварын эхлэлт байдаг. Иймээс хүүхдийн тогтворгүй занг болиулах хэрэггүй. 

	Хүүхэд өөрийнхөө гараар сайн биш зүйлийг хийж, үүндээ баясаж байдаг. Үүнийг эцэг эхчүүд хараад түүний илүү сайн хийж чадахгүй байхад нь хайхрахгүй юм уу, заримдаа дурамжхан байх нь цөөнгүй байдаг. Хүүхдийн хийх гэсэн сонирхлыг унтрааж байвал хүүхдийн салшгүй баяр нь дороо алга болж, хамгийн гол нь өөрийн боломж, өөрийн хүчинд итгэхээ больж, бие даасан байдал нь бэхжихээ болино. Хүүхдийн бие даасан байдлыг хэдийгээр тэр нь "тоглоомын" үйл ажиллагаа байсан ч ялангуяа бусад хүүхэдтэй тоглож байвал түүнийг бүх талаар урамшуулж дэмжих хэрэгтэй. 

	Хүүхдийн "тоглоомын" үйл ажиллагаандаа зарцуулах энерги асар их юм. Зөвхөн хүүхдийн энэхүү их хүчийг ашигтай дадал, зуршил олгоход чиглүүлэх хэрэгтэй юм. Хүүхдүүд тоглоомоо дандаа эвддэг нь бүхэнд илэрхий. Гэхдээ энэ нь уур хорсол, эвдэж хэмхлэх хүсэл хараахан биш, харин бүхнийг мэдэх, бүхнийг турших гэсэн сонирхол юм. Хүүхэд өөрийн мэдэхгүй байгаа зүйлийг цочир, аяс, хурдтайгаар танин мэддэг А. Франс "Хүүхэд бол хэн ч мэдэхгүй суут ухаантан. Тэд орчныг хүний хэмээс хэтэрсэн эрчимтэйгээр судалдаг" гэж хэлсэн нь маш зүйтэй юм. Нэг том хүн хүүхдийн биеийн үйл ажиллагаандаа зарцуулдаг эрч чадлын их багыг өөртөө туршихыг оролдож өглөөнөөс орой болтол хүүхдийн бүх хөдөлгөөнийг давтсан байна. Орой болохоор туршигч ядарснаас болж хөл нь үнэхээр гуйвж байхад хүүхэд харайж, наадаж, инээж баяссаар л байжээ. 

	Хүүхэдтэй аль болох их ярилцах хэрэгтэй. Тэдэнтэй ярихдаа тэдний наснаас хамааралгүй зөв ярилцах ёстой. Санаатай халтирч ярих, саалах33 хүүхдийн яриаг дуурайх хэрэггүй юм. Хүүхэд таныг заавал дуурайж, төрөлх хэлээ удаан, заримдаа сургуулийн насанд хүртлээ ч зөв эзэмшиж чаддаггүй. Хэл ярианы дутагдал нь оюун ухааны хөгжлийг саатуулж, хүүхдийн сэтгэхүйн хөгжилд сөрөг нөлөө үзүүлдэг. 

	Хүүхдийн биш театрын тоглолт, кино, телевизийн нэвтрүүлэг нь эротик34 төрүүлдэг талаасаа маш аюултай юм. Хүүхдэд зөвхөн хүүхдийн кино, жүжиг, телевизийн нэвтрүүлэг л тохиромжтой юм. 

	Хугацаанаасаа өмнө бэлгийн инстинктийн илрэх байдалтай тэмцэх чухал хэрэгсэл бол хүүхдэд гэр ахуйн дэглэмийг заавал тогтоож өгөх явдал юм. Өглөөний гимнастик өөрт нь үйлчлэх элементүүд, тохирсон гэрийн ажил, гэр орны дэглэм, ариун цэврийг сахих энэ бүхэн солихын аргагүй дүрэм болсон байх ёстой. 

	Эцэг эхчүүд хүүхэд, багачуулд голдуу бараг үргэлж маш олон үүрэг өгч, эрхийг нь багасгадаг нь маш буруу юм. Хүүхдэд ямар нэг юмны эрх нь зөвхөн үүрэгтэй хамт байж болно. Эрх нь тусдаа бол хүчингүй болдог гэдгийг үргэлж ойлгуулах хэрэгтэй. 

	Тэрчлэн хүүхдийг байгаль, болон хүний ахуйн бүх сайхныг мэддэг, үнэлдэг болгож сургах, тэднийг уран сайхны амт шимт болон зохиол, хөгжим, уран зурагт дуртай ном болон урлагийн зүйлсийг (зураг, баримал гэх мэт) гамтай хадгалдаг болгон хөгжүүлэхийг хичээх хэрэгтэй. Энэ бүгд нь хүүхдийг саатуулж тэднийг байнга хийх юмтай, баяр баясгалантай, өөрийн бэлгийн мэдрэхүйг "бодох" завгүй болгодог. 

	Эр эмийн ёсны зөв хүмүүжилд хүүхэд, багачуудыг зөв, зохистой хооллох явдал их ач холбогдолтой. Энд найрлагатай хоолыг сонгон аван өдрийн турш хоолыг зөв хуваарилах явдал чухал юм. Хүүхдийн хоолонд мэдрэлийн системд илүү цочрол үзүүлдэг сэрлийг цочруулдаг тийм хүнсний бүтээгдэхүүнийг албадан өгөх нь буруу. Ялангуяа элдэв төрлийн халуун ногоогоор (тоохуу, чинжүү, гич, цуу зэрэг) амталсан махан хоол, загасны түрс, далайн загас, давсалсан болон утсан, цуунд дарсан зүйлс нь цочрол үүсгэж үйлчилдэг. Хүүхдэд чихэрлэг зүйл хэт өгөх хэрэггүй, чихэрлэг зүйл нь бэлгийн сэрлийг эрт сэргэхэд дөхөм болдог. Учир нь бүх төрлийн чихэрлэг зүйлс нь бэлгийн сэрлийг ихэсгэхэд үйлчилдэг нойр булчирхайнаас ялгаран гардаг инсулиний гормоныг ихэсгэдэг. 

	Хүүхэд, багачуудын хоол нь олон төрлийн, тэжээллэг бөгөөд А. С, D, В бүлгийн витаминыг их хэмжээгээр агуулсан байх ёстой. Уураг, витамин, эрдсийн давс дутсанаас өсөлт саатаж, хүүхдийн зөв хөгжил удааширдаг. Ялангуяа тархины идэвхтэйгээр хэлбэржин тогтох үед (амьдралын эхний гурван жилд) энэ нь хойших жилүүдэд заримдаа засаж авч болдоггүйд хүргэдэг хүүхдийн оюуны хөгжлийн сулралд хүргэдэг. 

	D витамин дутахад ясны хөгжил саатаж, сульдаагаар өвддөг. D витамин дутахад зөвхөн сульдаагаар төдийгүй, охидыг хожим төрөх үед нь ноцтой хүндрэлд учруулдаг аарцгийн ясны дутуу хөгжилд хүргэж болно. 

	Шинэ жимс, ногоо багассан өвөл, хаврын улиралд хүүхдэд загасан тос байнга өгч байх нь чухал юм. Энэ үед нь хүүхдэд исгэлэн байцаагаар хийсэн винегрет, ургамлын тосонд чанасан манжин, лууван, сонгино өгөх нь ашигтай. Өсвөр насанд нь ургамлын гаралтай, витамин, эрдсийн давсаар баялаг хоол өгөхийг хичээх хэрэгтэй. Шөнө хооллох, унтахын өмнө шингэн зүйл их уулгах хэрэггүй. Аарцгийн болон бэлгэ эрхтэнд цус ихсэж нэгэн зэрэг бэлгийн сэрлийг өдөөж, мэдрэлийн төвүүдийг саатуулан удаашруулдаг архи, спиртийн ундааг эрс хориглох ёстой. Хэт их хоол идэж, юу ч хийхгүй цаг нөхцөөх нь бэлгийн бойжилт эрт хөгжиж, инстинкт хугацаанаас өмнө илрэн гарахад үргэлж хүргэдэг. Үүнээс гадна хэт хооллосон ялангуяа дулаан нөхцөлд өссөн хүүхэд таргалах нь цөөнгүй бөгөөд үүнийг олонх хүмүүс эрүүл байгаагийн шинж гэж буруу боддог. Бас байнга хэт хооллох, ховдоглосны үр дүнд зүрх, судас, бөөрөнд хортой нөлөөлж таргалалтын эрт хэлбэрт хүргэх бодисын солилцооны дутмагшил үүсдэг. 

	Хүүхэд тогтмол цагт байнга хооллох ёстой бөгөөд хоолны хоорондох завсарлага хэт удаан байх ёсгүй. 

	Хүүхэд, багачуудыг зөв хооллож байхын зэрэгцээгээр зөв нойрсуулах нь эр эмийн ёсны хүмүүжилд нэн чухал ач холбогдолтой. 

	Хүүхэд хангалттай унтах ёстой. Учир нь нойр ерөөс организмын үндсэн хэрэгцээний нэг мөн. Залуус, өсвөр хүүхдэд нойр маш чухал ач холбогдолтой юм. Дутуу унтах нь хүүхдийн бие махбод эн тэргүүн түүний мэдрэлийн системийг ядрааж, түүнийг амархан хөөрөмтгий, цочромтгой болгож бэлгийн сэрлийн цочролыг хөнгөтгөдөг. 

	Гэхдээ хүүхдийг хэт их унтахыг албадах хэрэггүй. Хүүхдийг хугацаанаас нь өмнө хүчээр хэвтүүлж энэ үед тэднийг унталгүй удаан хэвтэхэд хүргэж болохгүй. Ийм байдалд хүүхдийн анхаарал тэднийг онанизмын зуршил үүсэхэд таатай хөрс бий болдог бэлгийн сэрлийг үргэлж үүсгэж байдаг. Хүүхэд үргэлж нэг цагт унтахаар хэвтэж, нэг цагт байнга сэрдэг байх ёстой. 

	Хүүхдийн нойрсох нөхцөл багагүй ач холбогдолтой. Хүүхдийг хэт зөөлөн хөнжил, дэвсгэрт унтуулах хэрэггүй. Тэднийг хөнжлийнхөө гадуур гараа гарган унтуулж сургах хэрэгтэй. Хүүхдийг сэрсний нь дараа хурдан босох, хэвтэртээ удаан хэвтэхгүй байх зуршилд сургавал зохино. Эрэгтэй, эмэгтэй хүүхэд юм уу, эсвэл томчуудыг хүүхэдтэй нь нэг оронд огт унтуулж болохгүй. Унтахад агаарын температур 18—20°˗аас хэтрэхгүй байвал зохино. Халуу дүүгсэн тасалгаанд байх, маш халуун тасалгаа, зөөлөн хөнжилд унтах, халуун ваннд орох нь шөнө сэрлийн цочрол өгдөг. Харин 16—18°˗ын хүйтэн усыг, ялангуяа шүршүүр маягаар хэрэглэх, бүх биеэ өдөр бүр арчих, шавших зэрэг нь бэлгийн цочролыг саатуулдгаараа нэн ашигтай байдаг. Хүүхдийн тоглож, унтдаг газар салхи сайтар оруулсан байх ёстой. 

	Морь, унадаг дугуй унах нь салтаанаас дарах даралтаараа зарим хэмжээгээр бэлгийн цочрол өгч болох юм. Гэхдээ ерөөс амьдралын хөдөлгөөнт байдал нь бэлгийн сэрлийг сулруулдаг, суугаа байдал нь ихэсгэдэг юм. 

	Хүүхдийн зөв хооллолт, хэвийн нойр, байнга хийх юмтай байхаас гадна тэдний биеийн цэвэр байдлыг онцгой анхаарч байх хэрэгтэй. Энэхүү хүчин зүйл нь бүр бага наснаас эхлэн ач холбогдлоо олдог, биеийн ялангуяа бэлгийн ойр орчмын арьсны ариун цэвэр хангалтгүй байх нь бэлгэ эрхтнийг цочроож, загатнуулж, түүнийг маажихад хүргэнэ. Хүүхдийг бие зассаны дараа гараа угаадаг болгон сургах хэрэгтэй. Том хүүхдийн бэлгэ эрхтнийг бохир байлгавал тэднийг цочроож, бэлгэ эрхтэн рүүгээ бүр их анхаарч, түүнээс үүссэн сэрлийг "дагахад" хүрдэг. Хүүхдийг арчлахдаа тэдний бэлгэ эрхтэнд хүрэхээс зайлсхийх хэрэгтэй. Энэ нь тэдэнд тааламжтай санагдаж, дараа нь тэд үүнийг өөрснөө хийж ч магадгүй. 

	Хүүхдийн бэлгэ эрхтнийг арчлах, түүнийг цэвэр байлгахыг биеийн ерөнхий арчилгаанаас ялган онцгойлох хэрэггүй. Хүүхэд багачуудын бэлгэ эрхтний хавийг хэт онцлон арчлах үргэлж угааж цэвэрлэх, хагас дутуу арчлах нь хүүхэд түүндээ онцгой анхаарал тавих, тэдний бэлгийн сэрэл эрт төрөх эх үүсвэр болж болзошгүй юм. 

	Хувцас их ач холбогдолтой. Хувцсыг бэлгэ эрхтний хэсгийг, ялангуяа хөвгүүдэд үрэхгүй, шахахгүй байлгахын тулд чөлөөтэй хийх ёстой. Хүүхдийн хөдөлгөөн, идэвхийн аливаа хязгаарлалт нь хүүхэд бэлгийн сэрлээ анзаарч түүнийг нь хурцатгах шалтгаан болж болох юм. 

	Эцэг эхчүүд хүүхдийг түр ч гэсэн өвөрлөх хэрэггүй. Эцэг эхийн дулаан бие, ялангуяа хүүхдийг чанга тэврэх, үнсэх үед түүнд хугацаанаас өмнө бэлгийн сэрэл төрөхөд хүргэдэг. 

	Биеийн тамир, спорт тоглоом нь багачуулын биеийн хөгжлийн маш чухал хүчин зүйл болдог, мөн хүүхдийг эр эмийн ёсны асуудалд хугацаанаасаа өмнө анхаарлаа хандуулахаас салгадгаараа маш чухал юм. 

	Биеийн хөдөлмөр, биеийн тамир нь бэлгийн сэрлийг ердийн байдалд нь тогтоон барьж, түүний хугацаанаас өмнө илрэн гарахыг зогсоож, бэлгийн цочролыг удаашруулна. Гэхдээ энд хүүхэд их ядрахгүй, түүний хичээллэлт нь зөв, түүнчлэн нэр алдар хөөцөлдсөн, онцгой шунамтгай, аварга болохын хүслэнд автсан, ууртай байлгахгүй байхыг харгалзах ёстой. Хүүхэд залуучуудын спортын гол зорилго нь эрүүлжүүлэх үр дүн болохоос биш, спортын аварга болох явдал биш гэдгийг санах хэрэгтэй. 

	Өсвөр насныханд бэлгийн бойжилтын үе болсонтой холбогдож тэдний бие махбодод нь болж буй процессыг зөв мэдээлэх нь маш чухал юм. Охидод биеийн юм гэж юу болох, хөвгүүдэд поллюци өсөж буй организмд ямар ач холбогдолтой болохыг урьдаас мэдүүлсэн байвал зохино. Хүүхдэд энэ процессын утга санааг ойлгуулахдаа гол анхаарал нь эдгээр процесст биш, бие гүйцэж байгаатай уялдан гарч буй ерөнхий өөрчлөлтөд хандуулах хэрэгтэй. 

	Эцэг эх, сурган хүмүүжүүлэгчид охидод биеийн юм, хөвгүүдэд поллюци илрэхээс бүр өмнө тэдний бие бялдрын үндсэн өөрчлөлтийн зэрэгцээ ерөнхий байдал, зан араншин эрс өөрчлөгдөж, нэлээд хугацааны туршид эр эмийн явдлын санаашрал илэрдгийг мэдэж байвал зохино. Иймээс эцэг эх, сурган хүмүүжүүлэгчид энэ үед нь хүүхдэд маш няхуур, анхааралтай хандах ёстой. 

	Энэ үед хүүхэд, томчуудын хоорондын үнэн санааны, нөхөрсөг, итгэлцсэн харилцаа нь эрүүл, энх, эр эмийн ёсны зөв хүмүүжлийн зайлшгүй нөхцөл, баталгаа болдог. 

	Шилжилтийн насны үед урьд хүүхдэд зүгээр л ойлгомжгүй байсан мэдээжийн зүйлийг нуух, тойрон өнгөрөх хэрэггүй. Харин залуус, хүүхнүүдийн мэдээгүй байгаа тэр зүйлийг ойлгуулж, мэдүүлэх хэрэгтэй. Тэд амьдрал, эр эмийн ёсны бүх чухал асуудлаар үнэн зөв мэдээлэл авах эрхтэй юм. 

	 

	Залуучууд, өсвөр насныхны эр эмийн ёсны мэдээллийн тухай

	 

	Шүүмжлэлтэйгээр сэтгэдэг болсон залуучуудад эр эмийн ёсны асуудлуудаар зөв, бүрэн төгс хариулт өгөх хэрэгтэй. Гэхдээ эцэг эх, багш нар нэн соргог, тодорхой хүрээний дотор эвлэг, чанд байх ёстой. 

	Эдгээр асуудлыг ойлгуулахдаа хэрэгтэй үед нь ямар ч албадлагагүйгээр зохих хариултыг энгийн хэлбэрээр өгдөг болохын тулд буурь суурьтай бэлдэх хэрэгтэй юм. 

	Сургуульд хүүхдийг амьтан судлал, ялангуяа хүний анатоми, физиологи үзэхэд нь эр эмийн талаарх яриаг ухаалаг хийх хэрэгтэй. Энэхүү тайлбар яриа нь тухайн байдал, цаг хугацаа, хүүхдийн мэдлэгийн ерөнхий түвшин, тэдгээрийн хөгжилтэй зохицсон байх ёстой. 

	Эндүү ойлгох, бүдүүлэг аяс байдалд хүргэхгүйн тулд гадна бэлгэ эрхтний бүтцийн асуудлыг хөндөхгүй байх нь дээр. Гэхдээ хэрэв бэлгэ эрхтэнтэй шууд хамааралтай асуулт гарвал хариулахаас булзах хэрэггүй. Хүүхдэд эр эмийн ёсны тухай мэдээлэхдээ худал хэлэх ч, тодорхой нэрлэх, нарийвчлах, илүү тодорхой болгох ч шаардлагагүй юм. Сургууль эр эмийн ёсны хүмүүжлүүдийг анхаарал гоц татахгүй, энгийн ердийн байдлаар ойлгуулж болгоомжтой явуулах хэрэгтэй. Залуучуудыг ичиж зовохоос сэргийлж, энэ сэдвээр хийх яриаг хөвгүүд, охидод тус тусад нь хийвэл зүгээр. 

	Хүн төрөх тухай ярихдаа амьтанд ч тэр, ургамалд ч тэр дэлхий дээрх амьдралыг үргэлжлүүлэхэд үржлийн ач холбогдлыг тэмдэглэх нь чухал юм. Хүүхэдтэй хийх хичээлийн үндсэн агуулга нь амьдралын биологийн үндсийг голлох ёстой. Энэ үед үржлийн тусламжтайгаар амьдрал, хадгалагдан бэхжиж байдгийг, үржлийг дамжин илүү уян хатан, эрүүл чийрэг залуу үе бий болдгийг зааж өгөх нь чухал юм. Удамших шинж, ялангуяа амьдралд илүү сайн зохицсон чанарын олон төрөл, байдлыг хангадаг бэлгийн үржлийн давуу талыг онцлох хэрэгтэй. 

	Бэлгэ эрхтний бүтцийг судлахдаа цэцгийн бүтцийг судлахаас эхэлсэн нь дээр байдаг. Цэцгийг дагууд нь зүсэж үрийн сав, хонгорцог, үрэвч, дохиурыг үзүүлж, үрэвчийн тэнд байгаа ирээдүйн үрийг үзүүлэх хэрэгтэй. Үрэвч дотор байгаа үрээс ирээдүйн ургамлын үрийг гаргахын тулд энэ үрэнцэрт дохиурт байгаа тоос орох ёстой. 

	Хэрэв эрэгтэй хүний төмсөнд боловсорсон эр үртэй эмэгтэй хүний өндгөн эс урьдчилан нийлж эмэгтэй хүний өндгөвчинд орвол ирээдүйн хүн өсөж хөгжиж байдаг. Эмэгтэй хүний умайтай, цэцгийн үрэвчийг харьцуулж болох юм. Цэцгийн тоосыг эр үртэй харьцуулах хэрэгтэй. Тоос хүртдэг хонгорцог үрэвчид тоос ордог үрийн савны суваг, ирээдүйн үрийн үр тогтохыг үзүүлэх хэрэгтэй. 

	Энэ зорилгоор хүүхдүүд өөрснөө тоос хүртээж чадах өргөст хэмхийн эр, эм цэцгийг үзүүлж, судлуулах нь чухал юм. 

	Хүүхдүүдтэй цэцгийн тухай ингэж шүүн хэлэлцэж ярилцах нь тэднийг үр тогтох процессын мөн чанартай танилцуулж өгдөг. 

	Хүүхдийг бэлгийн амьдралын асуудлуудтай танилцуулахдаа хүүхдүүд байгаль, амьтан, ургамлын амьдралтай эхлэн танилцаж болох тэдэнд хамгийн ойрхон, ойлгомжтой зүйлээс эхэлбэл зохино. 

	Эр эмийн ёсны хүмүүжилд аливаа зориудын санаатай зүйлийг арилгах нь чухал бөгөөд бэлгийн асуудлыг биологи, байгалийн шинжлэлийн ерөнхий иж бүрэн асуудлаас салгах хэрэггүй. Асуудлыг яг бэлгийн ойлголтоор хязгаарлах нь зохисгүй юм. Бэлгийн саланги байдлын асуудлыг хүүхдэд онцгой сэтгэгдэл төрүүлэхгүйн тулд байгалийн зэрэгцсэн холимог үзэгдлүүдэд хандуулах хэрэгтэй. 

	Хүүхдийн эр эмийн ёсны хүмүүжлийн ажилд нэн чухал байрыг эцэг, эхчүүд эзэлдэг. Зөвхөн гэр ахуйн нөхцөл байдалд, түүний хувийн онцлогийг тооцсоны үндсэн дээр хүүхдийн ухамсар, зан авирын хөгжилд хамгийн халуун дотно хүмүүжлийн нөлөө үзүүлэх боломжтой юм. Харамсалтай нь эцэг эхчүүд энэ асуудлын талаар мэдлэг багатайгаас болж одоо болтол гэр бүлийн дотор хүүхдийн эр эмийн ёсны хүмүүжлийн асуудлаар бас л бага ажиллаж байна. 

	Эндээс эцэг эх, сурган хүмүүжүүлэгчид, оюутан залуучууд, ялангуяа зөвхөн гэр бүл болсон биш, өөрөөр хэлбэл ирээдүйн эцэг эх болох залуучуудын дунд эмч нарын лекторын үйл ажиллагааг өргөтгөх нь зайлшгүй хэрэгтэй юм. 

	Залуу эхчүүдийг хүүхдээ зөв арчлах, хүмүүжүүлэхэд сургаж, тэдний дунд ихээхэн, чухал ажлуудыг явуулдаг эмэгтэйчүүдэд зөвлөгөө өгөх газар байдаг. Гэхдээ гэр бүлд хүүхдийн эцэг гэж байдаг бөгөөд тэд энэ хэрэгт мөн л идэвхтэй оролцох ёстой. Харамсалтай нь олон залуу эцэг өөрийгөө мэдлэггүйд тооцон, хүүхдийн хүмүүжлээс зайлсхийдэг. Москва хотын эмэгтэйчүүдэд зөвлөгөө өгөх 35 дугаар газрын ажлын дуурайл болохуйц үлгэр жишээг дагах хэрэгтэй. Энд залуу эцгүүдтэй тусгай ярилцлага хийдэг залуу эцгийн бага хурлыг олон жилийн турш системтэйгээр хийж иржээ. Залуу эцгийн энэ өвөрмөц сургуулиуд нь залуу эрчүүдэд гэр бүлийнхээ дотор эцэг, сурган хүмүүжүүлэгч, эр нөхрийн үүрэгт зохистой байраа олоход нь тусалж байна. 

	Гэр бүл болж байгаа залуучуудад гэр бүлийн эр эмийн ёсны асуудлуудад харьцах хувийн бэлтгэл чухал. Иймээс эмэгтэйчүүд эр эмийн эмгэг судлал, мэдрэлийн мэргэжилтнүүд зөвлөгөө өгдөг тусгай кабинетуудыг поликлиникүүдийн дэргэд ажиллуулах нь маш зүйтэй байх сан. Мөн гэр бүл бүртгэх газар гэр бүл бологчдоос зөвхөн эрүүл мэндийн байдлыг биш, бэлэг, бэлгийн эрүүл ахуйн асуудлуудаар наад захын тодорхой мэдлэгтэйгээр гэр бүл болох гэж байгаа тухай зөвлөгөө өгөгч эмчийн тусгай магадалгааг шаардаж байвал сайн сан. Гэр бүл бүртгэх газарт эр эмийн эрүүл ахуй, ёс, хүүхдийн хүмүүжлийн талаар залуу хосуудад мэдэгдэхүүн өгөх сайтар боловсруулсан ном, товхимлыг тэдэнд гардуулдаг байвал муугүй л байх сан. 

	Эцэг эх сурган хүмүүжүүлэгчид хүүхэд багачуудын бэлгийн төсөөлөл хөгжиж байгааг хянаж байх нь маш чухлыг санах ёстой. Өнгөрсөн жилүүдэд сурагчдын дунд явуулсан судалгаанаас үзэхэд, хөвгүүдийн 60 хувь, охидын 40 хувь нь эр эмийн ёсны тухай анхны мэдээллийг бэлгийг бойжилтынхоо үеэс бүр өмнө олж авсан байжээ. 

	Хүүхдүүд эр эмийн ёсны тухай мэдээллийг ямар эх булгаас авч байна вэ? Хүүхдүүдийн амьдралыг ажиглахад тэдний эр эмийн ёстой танилцах эх үүсвэр нь ахмад нөхөд, найз охид, сургууль, нийтлэг ном, ахмад эмэгтэйчүүд, багш, эцэг эхчүүд зэрэг маш олон янз байдаг. Эстонийн сурган хүмүүжүүлэгч Э. Соодрегийн саяхны судалгаа эр эмийн ёсны тухай мэдээллийг охидын 32.8 хувь, хөвгүүдийн зөвхөн 11.1 хувь нь эцэг эхчүүдээс, харин багш нараас охидын 6.5 хувь нь авч нэг ч эрэгтэй хүүхэд багшаас ийм мэдээлэл аваагүй байв. Охидын 36 хувь, хөвгүүдийн 60.6 хувь нь найз нөхөд, танилуудаасаа, охидын 22.9 хувь, хөвгүүдийн 28.9 хувь нь номоос үндсэн "мэдээлэл" олж авсан байдаг. Хүүхэд эр эмийн ёстой эрт танилцахад спиртийн ундаа хэрэглэж эхлэх нь маш их нөлөөлдөг. Соодрегийн мэдээлснээр хүүхдийн ихэнх нь 7—8 наснаас эхлэн гэр бүлийн баяраар архи амсаж эхэлдэг байна. Харин 15 нас гэхэд хөвгүүдийн 70 хувь, охидын 60 хувь нь архи ууж үзсэн байна35. 

	Энэ бүхэн хүүхэд, багачуудын эр эмийн ёсны хүмүүжлийн ажилд бид илэрхий урагшгүй байгааг харуулж байна. Нөхөд нь ч, найз охид нь ч, хүүхдүүд өөрсдөө ч 14 нас хүртлээ эр эмийн ёсны тухай зөв төсөөлөл авч чадахгүй байна. Бүрэн биш мэдлэгээс буруу мэдлэг долоон дор нь ойлгомжтой билээ. 

	Энэ байдал эцэг эх, сурган хүмүүжүүлэгчид санаа тавьж хүүхэд эр, эмийн ёсны анхны мэдэгдэхүүнийг эцэг, эхээсээ багачууд нь юм мэдэхгүй найз нөхдөөсөө биш, харин багш нараасаа авдаг болгоход ашигтай бүх бодол санаагаар хүүхдийн эр эмийн ёсны хүмүүжлийг өөрийн гарт атгаж байх ёстой. 

	Эцэг, эхчүүд, сурган хүмүүжүүлэгчдэд хандаж "Нөхөд өө, илэн далангүй байцгаая!" Бид хүүхдүүдэд эр эмийн явдлын илрэл байгааг хараад мухардалд орох нь цөөнгүй байдаг. Бид хүүхдийн дунд байгаа онанизмын тухай мэддэг, эр эмийн ажилд залуучууд эрт орвол мэдрэлийн систем цуцах, ерөнхий сулрал, бие махбод ядрах болон арьс өнгөний өвчин, зэрэг маш хүнд зовлонд учирдгийг бас мэднэ. 

	Гэр бүлийн ийм эмгэнэлт явдал эцэг эхийн зовлон, шаналгаа болдог. Гэхдээ эдгээр нь ховор байгаа ч гэсэн гэр бүлийн төдийгүй, нийгмийн ноцтой асуудал юм. Ийм явдалтай ухаалаг шийдвэртэй, шаргуу тэмцэх хэрэгтэй. Сүүлчийн энэхүү баталгаатай хэн ч маргахгүй. Гэхдээ ямар ч гэсэн... олонх хүмүүс, түүний дотор эр эмийн ёсны хүмүүжлийн асуудалд хамаатай эцэг эх, сурган хүмүүжүүлэгчид, эмч нарт яриангүй хэрэгтэй, гэвч үүгээр хэн нэг нь оролдож л байг, гэхдээ би л биш гэсэн бодол байна. 

	Ахмад үеийнхэн бид эр эмийн ёсны асуудлаарх ил яриаг зохисгүйд тооцдог, энэ асуудлыг тойрон өнгөрөхийг хичээдэг, юмыг өөрийнх нь нэрээр нэрлэдэггүй, бүх чадлаараа ярих хэрэгтэй байхад дуугай байх юм уу, бүдэг бадаг өнгөц ярих төдийхнөөр өнгөрөх тийм байдлаар хүмүүжсэн байж ч болох юм. Тийм ээ, ярих хэрэгтэй. Учир нь одоо хүүхдүүд оюун санаа, бие бялдрын хувьд нэлээд эрт хөгждөг болжээ. Дуугай байснаас бидний бүхнээс илүү хайрладаг манай хүүхдүүд, залуус хохирч байна"36 гэж академич Г. Н. Сперенскийн бичсэн нь үндэсгүй биш юм. Эр эмийн асуудалд эцэг, эхчүүд, сурган хүмүүжүүлэгчид номой байдлаар төвийг сахих нь маш хортой. 

	Харамсалтай нь эцэг эх багш нар ирээдүйн гэр бүл, залуу эхэд өгөх ёстой зайлшгүй тэр мэдлэгийг үл тоомсорлодог нь цөөнгүй. Жишээлбэл эмэгтэй хүн нөхөрт гарахдаа өөрийн байгалийн үүргийн тухай зөв мэдэхгүй байх явдал гардаг. Бэлгийн хүрээ, түүний бүх үүрэг тухайн эмэгтэйн хувьд огт ойлгомжгүй хэвээр үлдэж тэр эх болохдоо өөрийнх нь организмд гарч болох тэр процессын тухай мэдээгүй байдаг. Ийнхүү мэдэхгүй байгаа нь хожим өөрт нь муугаар нөлөөлдөг. Хэрэв ээж нь охиныхоо, сурган хүмүүжүүлэгч нь сурагч залуусынхаа эр эмийн ёсны хүмүүжлийн асуудалд илүү их анхаарал тавьж байсан сан бол залуу эмэгтэйчүүдэд учирдаг сэтгэл санааны эмгэгээс зайлсхийж болох байсан билээ. 

	Бэлгийн харьцаа, хүний хойч удмыг нөхөн үйлдвэрлэх, хүмүүжүүлэхтэй холбогдсон түүний үүрэг эр эмийн ёсны соёлын ачаар зарим хүний яахыг өөрөө мэднэ гэж боддог шиг зөвхөн инстинктэд найдаж болохгүй, маш их нарийссан нь мэдээж билээ. 

	Залуучуудын эр эмийн ёсны хүмүүжил, гэгээрэлд асар их үүргийг 10—15 жилийн турш өсвөр үе, залуу насныхны ерөнхий хүмүүжлийг гардаж байгаа, соёлын асар их хүчтэй багш нар гүйцэтгэнэ. Иймээс сурган хүмүүжүүлэгчид эр эмийн ёсны физиологитой сайтар танилцаж, зөвхөн хүүхэд залуусын асуултыг зөв хариулах төдийгүй тэдний энэ талаарх ойлголт төлөвшин бий болоход нь идэвхтэй, тухай бүр нь нөлөөлж, зөв ойлголт өгдөг байх нь онцгой чухал юм. 

	Эр эмийн ёсны, хүмүүжил, гэгээрэлд эмч нар багагүй үүрэг гүйцэтгэнэ. Тэд эцэг эх, сурган хүмүүжүүлэгчидтэй ажлаа нэгтгэвэл зохино. Гэхдээ эмч нар дунд сургуулийн ахлах ангийнхан, дээд сургуульд суралцагч залуусын дунд эр эмийн ёсны асуудлаар олонтоо яриа хийж, эрт эхэлсэн, эмх замбараагүй явдал эрүүл мэндэд хортой үр дагавар учруулдгийг, гэр бүл болохоос өмнө тэвчээр зайлшгүй хэрэгтэй, тэвчиж чадах нь ашигтайг зааж өгөх хэрэгтэй юм. 

	Ахлах ангийнхны биологийн хичээлд хөвгүүд, охидын эрүүл ахуйн бүлгийг коммунист ёс суртахууны үндэснүүдтэй хамт оруулбал нэн сайн байх сан. Тэгэхдээ бас энэ хичээлийг туршлагатай биологийн багш юм уу эмч нарын аль аль нь тус тусдаа заах ёстой. 

	Эр эмийн ёсны талаарх тусгай асуудлаар эцэг нь хүүтэйгээ, эх нь охинтойгоо, сурган хүмүүжүүлэгч нь сурагчидтайгаа чөлөөтэй товчхон ярилцдаг бол сайн сан. Эмч, сурган хүмүүжүүлэгчид залуус, хүүхнүүдтэй эр эмийн ёсны асуудлаар тусгай яриаг хийж байх хэрэгтэй. Гэхдээ ярих зүйлээ эртнээс сайн бэлтгэж боловсруулсан байвал зохино. 

	Түүнчлэн эмч, сурган хүмүүжүүлэгчид сургуулийн ахлах ангийн сурагч, дээд сургуулийн оюутнуудад зориулан жинхэнэ хайр дурлал, хүний амьдралд гүйцэтгэх үүрэг, эр эмийн харьцаа, үерхэл нөхөрлөл, залуучууд бүсгүйчүүдийн харилцан итгэл хүндэтгэл зэрэг сэдвээр, гэрлэлт, гэр бүлийн асуудлаар системтэй маргаан зохиож байвал зохино. Эдгээр маргаанд заасан сэдвүүдээр хоёр үеийнхний төлөөлөгчид яривал нэн ашигтай, сонирхолтой болдог. Бэлгийн эрүүл ахуй, коммунист ёс суртахууны асуудлаар асуулт, хариултын үдэшлэг зохиох нь муугүй байх сан. 

	Залуусыг тэсвэр тэвчээрээ алдахын эсрэг, эрэгтэй, эмэгтэйн хоорондын зөв харилцааны төлөө тэмцэхэд хүн төрөлхтний өгөөмөр их мэдрэмж хайр дурлалыг хүндэтгэх үзлээр хүмүүжүүлэх нь их ач холбогдолтой юм. Гэхдээ хайр дурлалыг өдөр тутмын амьдралд доромжлон басамжилж, бузарлах хүн ч хааяа гардаг. Хайр дурлалыг физиологийн явцуу илрэл, хувийн сонирхлыг хангах зүйл мэтээр үзэх нь голдуу хөнгөн хийсвэр түр зуур ханилах, гэрлэхийн өмнө ба гэр бүлтэй хэр нь хавьтсантайгаа сээтгэнэх зэрэг гэр бүлийг тогтворгүй болгох үй олон эвгүй явдалд хүргэдэг. 

	Энэхүү эрхэм дээд мэдрэмж хайр дурлалыг хэчнээн буурьтай, зөв ойлгож, түүнийг хүний болон нийгмийн амьдралын бусад талуудтай холбож тодорхой ухамсарлавал залуучууд бүсгүйчүүдийн харилцаа төдий чинээ сайн сайхан, бат бэх, гэр бүл гэрлэлтийн цаашдын харьцаа төдий чинээ үнэ цэнтэй, амьдрал өөрөө төдий чинээ аз жаргалтай байх болно. 

	Нэрт сурган хүмүүжүүлэгч А. С. Макаренко төрөл төрөгсөд эцэг, эх бүр өөрийн хүмүүжүүлж байгаа ирээдүйн эрэгтэй, эмэгтэй иргэдийг зөвхөн гэр бүлийн хайр дурлал дотор аз жаргалтай байж чадах, зөвхөн энэ хэлбэрээр нь л эр эмийн ёсны баяр баясгаланг эрж хайж чаддаг болгох тийм зорилтыг өөрийнхөө өмнө тавих ёстой гэж хэлдэг байжээ. Хэрэв эцэг эхчүүд өөртөө тийм зорилго тавилгүй, энэ зорилгодоо хүрэхгүй бол хүүхдүүд эр эмийн хэвийн ёсноос гажиж, аз жаргалгүй зовлон эдэлж амьдрах болно. 

	Зарим залуусын ирээдүйд гэр бүл болох, амьдралын ханиа сонгоход буурь суурьгүй дутуу ханддаг шалтгаануудын нэг нь гэр бүл сургууль өөрийн хүмүүжлийн ажлын процесст энэ асуудлыг оруулахгүй орхиж, залуучууд энэ тухай бодох нь бас л эрт байна залуучууд суралцаж л байг, үлдсэн бүхнийг нь өөрсдөө шийдэг гэж огт буруу тооцсоноос болдог. 

	Эцэг эх, сурган хүмүүжүүлэгчид залуусыг догдлуулж байгаа асуудлыг санаатайгаар тойрон өнгөрөх, тэдгээрийг ямар нэг тодорхойгүй шалтгаанаар "хожим" гэж хойш тавихыг хичээх нь залуучуудыг хайр дурлал, гэр бүл, гэрлэлтийг үзэх зөвлөлт нийгэмд харш үзлийн аюул, хөрөнгөт нийгмийн үзэл суртлын хорлон бусниулах аюул нэвтрэн ороход хүргэнэ. Ийм чухал асуудлыг зөнд нь орхиж болохгүй. 17—18 насны залуучуудтай хайр дурлалын тухай "ямар ч гоёл чимэглэлгүй шууд яриаг явуулж болно, явуулах ч хэрэгтэй"37 гэж А. С. Макаренко хэлдэг байв. Шинжлэх ухааны байр сууринаас залуучуудад үнэнийг мэдүүлэх, ил шууд ярилцах нь хэзээ ч муу болохгүй. Энэ нь эр эмийн хоорондын харилцааг зөв зохиох, эр эмийн ажил зохистой бий болж өрнөхөд нь туслах болно. "Дурлаж сурна, дурлалыг мэдэж сурна, аз жаргалтай байж сурна гэдэг бол өөрөө өөрийгөө хүндэтгэж сурна, хүний эрхэм чанарыг хүндэтгэж сурна гэсэн үг юм... Эр эмийн ёсны хүмүүжил гэдэг бол юуны өмнө нийгмийн бие хүний соёлын хүмүүжил мөн". 

	Сургууль дээр хайр дурлал, гэрлэлт, гэр бүлийн тухай сурагчидтайгаа ярилцаж болох уу гэсэн асуултад хариулж А. С. Макаренко хэлэхдээ “Зөвлөлтийн багш нар хүмүүжүүлж сургасан шавь нар нь хожим гэр бүл болоод өөрийгөө хэрхэн авч явах хариуцлагыг хүлээх ёстой.” Сургуульд энэ нарийн асуудлыг өргөн тавих боломжгүй гэсэн байр суурь баримтлагчдыг "сургуулийн ажилтан"38 гэж хочилж байжээ. 

	Эр эмийн ёсны хүмүүжил нь залуусыг өөрийн боломжийг хугацаанаас нь өмнө зарцуулахгүй, биеийнхээ хүч чадлаа нийгмийн ашигтай бүтээлч хөдөлмөрт зориулдаг болгохын тулд бэлгийн инстинктийн хөгжлийн зөв чиглэлийг өгөх ёстой. Эр эмийн ёсны хүмүүжил, гэгээрэл нь бүх инстинкт, түүний дотор бэлгийн инстинктийн илрэл, хөгжилд тусалж, зөвхөн инстинкт биш, ухамсар, зориг, хүний зан араншныг хувийн ашиг тусын тулд биш, нийгмийн ашиг сонирхолд чиглүүлдэг байлгахыг хичээх ёстой. 

	Эр эмийн ёсны асуудал бол залуусын коммунист ёс суртахуун, бие бялдрын хүмүүжилтэй нягт холбоотой юм. 

	Гэр бүл сургууль хоёр бие биедээ саад болохгүй, харилцан тусалдаг байлгахыг ямар ч байсан хичээх хэрэгтэй. Тэгсэн цагт өрх гэрийн хүмүүжил, сургуулийн хамт коммунист нийгэм байгуулах нэг ер бусын хэрэглэгдэхүүн болж чадна. 


ЭР ЭМИЙН ХАРЬЦААНЫ НИЙГМИЙН БОЛОН ХУВИЙН АЧ ХОЛБОГДОЛ 

	 

	“Эрэгтэй, эмэгтэй хүн бол түүнгүйгээр хүний сэтгэлийн утас бүрэн, зөв найраа эгшиг гаргаж чадахгүй тийм хоёр эгшиг юм". 

	Д. МАДЗИНИ

	 

	Эрэгтэй, эмэгтэй хүний эрмэлзэл нь бэлгийн байнгын үйл ажиллагаагаар үргэлжлэн хойч үедээ "амьдралын үндэс суурийн буухиаг" өвлөн дамжуулах, тэдний эрүүл мэндэд нөлөөлөх их ач холбогдолтой юм. Германы философич Кант эрэгтэй, эмэгтэй хоёр хамтдаа байж л нэг бүхэл бүтэн хүнийг бүрдүүлдэг гэж үзэж байжээ. Санаа сэтгэл нийлсэн хоёр л эрүүл саруул үр хүүхэд төрүүлж үр удмаа үхэлгүй мөнх залдаг билээ. Эр эмийн хэрэгцээг хангах нь эрэгтэй, эмэгтэй хүний бэлгийн болон оюун санааны хөгжил, тухайн хүний төгс чанарт зайлшгүй хэрэгцээтэй зүйл мөн. Эр эмийн харьцаа хоёр биеийн оролцоог шаарддаг хүний физиологийн цорын ганц үүрэг юм. 

	Эр эмийн ёс нь хувийн болон нийгмийн амьдралд түлхэц өгдөг. Мөн оюун санааны болон биеийн үйл ажиллагааны хүчирхэг шижим, материал баялаг хуримтлуулах, гал голомтоо үлдээх, эхлээд эсрэг хүйс, дараа нь хүүхдэд цаашилбал хүний нийгэмтэй харьцах харьцаа зэрэг дээд зэргийн сэрлийг олж авах түлхэц болдог. 

	Гэрлэсэн эр хүн бүр нөхөр, эцэг, эр хүн гэсэн гурван хүн нөхөрт гарсан эмэгтэй бүр эхнэр, эх, эмэгтэй гэсэн гурван хүн байдаг гэж хэлж болно. Нөхөр, эцэг, эхнэр, эхийн үүрэг бол нийгмийн болон хувийн ач холбогдол бүхий эмэгтэй хүний харьцааг холбогч нэн чухал шижим болж тэдний амьдралд чухал суурь эзэлдэг. Иймээс жирийн сайн сайхан гэр бүлийн зорилго, зорилт нь хамгийн дээд зэргийн хурьцлын зохицол дээр бэлгийн физиологийн хэрэгцээг хангах; бэлгийн амьдралын соёлыг эхнэр, нөхрийн гоо сайхан, сэтгэл хөдлөлийн эрхэм чанарын эх булгийн хувьд дээшлүүлэх; амьдралын туйлын зорилго, оюун санааны харилцан ашиг сонирхлыг хангах; өмнөх үеийнхний соёл, шинжлэх ухааныг баяжуулан эзэмших чадвартай оюун ухаан бие бялдрын хувьд эрүүл чийрэг хойч үеийг төрүүлэх; бат бэх гэр бүл бий болгох хүүхдийг хүмүүжүүлэх гэсэн үндсэн зүйлд чиглэнэ. 

	Гэр бүлийн амгалан тайван байдлаас залуу үеийн ёс суртахууны дүр төрх, эрүүл мэнд, ажлын чадвар хамаарна. Гэр бүлийн халуун илч, хайр дурлалаас үе үеийн эрүүл чийрэг залгамж, хүний бат бэх байдлын шавхагдашгүй нөөц бий болдог. Иймээс манай социалист нийгэм өөрийн дэвшил, хөгжил, цэцэглэн мандахын нэг үндэс болсон гэр бүлийг бэхжүүлэх амин чухал сонирхолтой байдаг. 

	А. Бебель өөрийн "Эмэгтэйчүүд, социализм хоёр" хэмээх номдоо: "Хүний бэлгийн хэрэгцээ бол эрүүл мэндийг сахиулах аюулын дор түүнийг хангахыг шаарддаг хүний хамгийн хүчтэй хэрэгцээний нэг юм. Энэ хэрэгцээ нь хоол сайн боловсрох, хоол идэх дуртай байх эрүүл биеийн үндсэн нөхцөл болсон эрүүл чийрэг ходоодтой байх шиг хүн хэчнээн эрүүл, хэвийн хөгжилтэй байвал, төдий чинээ хүчтэй байдгаараа ер бусын юм. Гэхдээ бэлгийн хэрэгцээг хангах нь ганцхан хүүхэд төрүүлэх явдал биш юм”39 гэж бичсэн байдаг. 

	Хүмүүсийн бэлгийн харьцааны өөрийнх нь гол утгын тухай хоёр янзын үзэл байдаг. Зарим эрдэмтэн шуудхан яривал, соёлтой хүнд олон хүүхэдтэй болох эрмэлзэл байхгүй харин бэлгийн үйлдэл бол жаргал амсах хэрэгсэл л юм гэж үзэхийг шаардаж байна. Зарим нь эр эмийн харьцаа бол зөвхөн үржиж олон болох зорилгод хүрэх зайлшгүй бөгөөд хойшлуулшгүй шат юм. Хэрэв энэ зорилго түүнгүйгээр биелэгдсэн бол хүний амьдралд ямар ч ач холбогдолгүй байх сан билээ гэж үздэг. Олонх нь эрэгтэй хүн бол эмэгтэй хүний хувьд зөвхөн хэрэгсэл юм, эмэгтэй хүний зорилго бол хүүхэд төрүүлэх явдал гэж үздэг ажээ. Гэхдээ эмэгтэй хүн жирэмслэхээс айж байхдаа ч, хүүхэд төрүүлэх тухай яриа байгаагүй ч эр эмийн харьцаанд тэмүүлж болдог гэдгийг бид мэднэ. Эрэгтэй хүний тухайд ч ингэж хэлж болно. Хүний эрмэлзэл төрөлтийн хэрэгцээг хангахад хэрэгтэйгээсээ илүү маш их эрчимтэй байдгаараа онцлог. Хурьцал, дуртай холбоотой юм бүхэн зөвхөн төрж бойжих хэрэгсэл биш, хүний амьдралд ач холбогдолтой, ямар нэг нэн чухал зүйл билээ. 

	"Хүмүүс зөвхөн удам угсаа залгахын тулд хайр дурлалаараа нэгдэн ойртож, холбогддоггүй гэсэн баримтыг олонх нь үгүйсгэдэг, олон зуун жилийн турш маргаангүй байсан баримтыг бид эцсийн эцэст ухамсарлах хэрэгтэй байна... Удам угсаа залгах нь эр эмийн харьцааны цорын ганц агуулга биш. Бид дурлал, түүнийг заншуулахад огт өөрөөр хандах ёстой. Хайр дурлалын дотоод зөвтгөл бол хоёр хүний жаргал цэнгэл мөн"40 гэж профессор Р. Нойберт бичсэн нь үнэн юм. 

	Хэрэв эрэгтэй, эмэгтэй хүнд янагийн тийм нягт холбоо байхгүй, тийм нарийн нийлмэл замаар хийдэг янагийн ойртолт байхгүй байсан бол амьдрал нэн ядмаг, хурц сайхан сэтгэлийн хөдлөлгүй, тэдний оюуны үйл ажиллагаа, уран бүтээл, соёл шинжлэх ухаан одоогийнх шиг ийм өндөр байхгүй байсан биз ээ. Хүний хамгийн их янаглалын идэвхтэй жилүүд нь хүний оюун ухааны хамгийн их бүтээлтэй үеүд байдаг нь нийтэд илэрхий. Янаглалын эрчимтэй үе, буурсан үед ажлын бүтээл арай бага байдаг билээ. 

	Хүний хамгийн сайхан сэрэл, сэтгэл хөдлөл түүний эр эмийн ёстой холбоотой. Хүмүүсийн янагийн харьцаанд гүн гүнзгий орсон тэтгэн тэжээдэг нийгмийн үзэгдэл болсон, хүний тийм сэрэл хайр дурлал хүний амьдралд ямар ач холбогдолтой билээ. 

	Хүүхэд төрөх, эцэг эх байх, хайр дурлал зэрэг тийм сайхан зүйлсийн зэрэгцээгээр эр эмийн хэрэгцээг хангах нь физиологийн хувьд зайлшгүй. Хүмүүсийн хэрэгцээ бол үргэлж нийгмийн хөгжлийн хөдөлгөгч хүч, хүний идэвхийн хүчирхэг эх булаг, хүнийг орчин тойронтой нь холбох хэрэгсэл болдог. 

	Ийнхүү өсөж үржих зорилгод чиглэсэн бэлгийн инстинкт нь хувь хувийн хэрэгцээг хангах гэсэн өөр нэг талтай байдаг. Биеийн гүн гүнзгий шаардлагаас бэлгийн инстинкт урган гарахдаа амьдралын сэтгэхүйн бараг бүх хүрээнд өөрийн салаа салбараар нөлөөлдөг. "Бэлгийн инстинктийг алдаатай үзэлд тулгуурлан хүчээр номхотгох эрмэлзэл нь хүний зол жаргалтай байх явдлыг саатуулах хэрэгсэл болох нь мэдээжийн хэрэг. Оюун санааны, дээд үйл ажиллагааны ийм чухал үүсгэврийг гаргуунд нь хаях шаардлага нь зөв байж хэрхэвч болохгүй. Чухамхүү бэлгийн инстинктийн үр дагавар илрэлийн асар их ач холбогдлыг хамгийн нягт нямбай байдлаар хамгаалж байх ёстой" гэж И. И. Мечников бичсэн нь үндэсгүй зүйл биш ээ. 

	Бэлгийн инстинктийн хоёрдмол шинж нь бие хүн, нийгмийн хоорондох зарим зөрчлийн эх үүсвэр болох нь цөөнгүй байдаг. 

	Бие хүн үр дагаврынх нь тухай бодолгүйгээр зөвхөн эр эмийн жаргал цэнгэлд байнга дуртай байдаг бол, нийгэм нь хүний эр эмийн үйл ажиллагааг тэдний төрж олшрох үүргээ заавал биелүүлсэн цагт л зүй ёсны гэж үздэг. Бэлгийн инстинктийн хувийн үүрэг түүний нийгмийн үүргээс нэлээд хазайж болно. Орчин үеийн хүний тачаалаа хангах гэсэн эрмэлзэлд ямар нэг саад тотгор гардаг боловч хүүхэд олох, хүүхэд төрүүлэх эрмэлзэл ихэвчлэн зонхилж байна. Гэхдээ уг чанар өөрчлөгддөггүй болохоор эр эмийн жаргал цэнгэл нь үр удмыг үргэлжлүүлсний шагнал болон ирдэг. Эр эмийн ёсноос бүрмөсөн татгалзах хүн цөөн ч хурьцлын шууд зорилго болох хүүхэд төрөхөөс зайлсхийх эрмэлзэл бараг үргэлж гардаг. 

	А. С. Макаренко энэ талаар санаа тавьж хэлэхдээ "Хүн хүүхэдтэй болох хүслээс гадуур эр эмийн жаргал цэнгэлд байнга тэмүүлдэг нь өөрт нь болоод бусад хүмүүст нь зовлон авчирдаг, эмх журамгүй, ёс суртахууны хувьд зөвтгөшгүй тийм хэлбэрт заримдаа хүргэдэг" гэжээ. 

	Хүүхдийн хүмүүжил, тэдэнтэй байнга харьцах, тэдэнд санаа тавих, тэдний хувь заяаны төлөө хариуцлагыг оюун санааны хувьд баялаг, оюун ухаан, бие бялдрын хувьд боловсорсон эхнэр, нөхөр хоёр хариуцаж, хүүхдийн өвтэгш хөгжилд тусалдаг. 

	Хүнд эр эмийн ёсны үзүүлэх ач холбогдлын тухай А. С. Макаренко "Хурьцал нь хүн төрөлхтний соёлын бүх ололт амжилт, хүний амьдралын нийгмийн нөхцөл, түүхийн соёл, гоо зүйн ялалтаас ангид байж болохгүй"41 гэж бичсэн байдаг. 

	Бэлгийн инстинкт нь хүнийг эр эмийн ёсны хамгийн их хүчдэлд оруулах төдийгүй, түүний амьдралын үйл ажиллагааг дээшлүүлж, хүмүүсийн нийгмийн харилцаа, соёл ахуйд тусгалаа олдог. Энэ нь дур сэрлээ хангах илүү нарийссан ямар нэг хэлбэр маягаар шинэ зугаа цэнгэл хайх эцсийн зорилго болон хувирах юм бол удалгүй эр эмийн ёсны хэвийн хэлбэр өөрчлөгдөж, энэ жаргал цэнгэлд эрүүл мэнд, нийгмийн болон соёлын янз бүрийн үнэт зүйлс хохирч, капиталист ертөнцөд байнга байдаг гэмт хэргийн нэг эх үүсвэр болно. 

	Зөвхөн социалист нийгэмд л бэлгийн инстинктийн хоёрдмол шинж өөрийн өвтэгш байдлаа олдог. Хүн өөрийн удам угсааг айж эмээх, эргэцүүлэх явдалгүйгээр өсгөж болох, дур сэрлээ амьдралын хамгийн сайхан, утга агуулга төгөлдөр хэрэгсэл, шижим түлхэц болгох бүх нөхцөл манайд бий. 

	 


ТӨГСГӨЛ 

	 

	Гэр бүл болж байгаа залуу сайхан хосуудыг харахад ямагт таатай байдаг. Тэдний амьдралын баяр баясгалан, аз жаргал барагдашгүй юм шиг санагддаг. Гэтэл, харамсалтай нь олонх зүйлийг урьдаас сайтар тунгаагаагүйгээс болж энэ байдал яагаа ч үгүй байхад алга болдог. 

	Гэрлэхдээ зөвхөн өнөөдөр биш, маргаашийн тухай сайн бодох хэрэгтэй. Ирээдүйн эхнэр, нөхөр зөвхөн өөрсдөө тулгаран ирж буй гэр бүлийн амьдралын асуудлыг сайтар бодох биш, өөрийн төрөл төрөгсөд, ойр дотнынхонтойгоо зөвлөлдөх хэрэгтэй. 

	Гэр бүл болохын өмнө өөрийнхөө болон хамт амьдрах хүнийхээ хүсэл сэтгэлийг сайтар судлах хэрэгтэй. Гэр бүл нь нөхөрлөл хайр дурлалын эхлэл биш, зүй ёсны нь үргэлжлэл болох ёстой. Цаг зуурын шохоорхол нь гэнэтийн хайр дурлалыг төрүүлж, урьдчилж бодоогүй, яаран гэр бүл болох шалтгаан болох нь цөөнгүй байдаг. 

	Хайр дурлал нөхөрлөл шиг юуны өмнө ойр дотно танилцахыг шаарддаг. Хүнийг амьдралын янз бүрийн нөхцөл хөдөлмөр, баяр ёслол, уй гуниг, баяр баясгалан, хөөр баяслын ялангуяа хүнд үед нь сайтар таньж мэдвэл зохино. Мөн цаад хүн чинь юунд сонирхолтой, найз нөхөд нь хэн болохыг мэдэх хэрэгтэй. Бас тэр хүний зан авир, түүний дотоод ертөнцийг гүн гүнзгий таних нь чухал. 

	Юуны өмнө эрэгтэй нь эмэгтэйг, бас эмэгтэй нь эрэгтэйг өөр хүйстэйнх нь хувьд биш, хүнийх нь хувьд харах ёстой. Зөвлөлтийн нэрт сурган хүмүүжүүлэгч В. И. Сухомлинский "Дурлалыг зөвхөн баяр бахархал гэж үздэг хүн л уй гуниг, аз жаргалгүй байдал, нулимсыг бий болгодог. Эмэгтэй хүнд дурлахаасаа өмнө, түүнд хүний хувьд нь дурла" гэж хэлсэн нь маш зүйтэй юм. Дурлалын хамт хүний эрхэм чанар заавал байх ёстой. 

	Гэрлэлт, гэр бүлийн тухай мөрөөдөж байгаа зарим залуус гэр бүлийн амьдралыг эцэс төгсгөлгүй үнсэлцэж болох, эцэг эх, сурган хүмүүжүүлэгчдээс айх юмгүй, гэр бүл бологчдод илүү юу ч хэрэггүй, юу ч шаардагдахгүй юм шиг тийм нэг онцгой буянаа эдэлсэн зүйл мэтээр гэнэнээр боддог. Гэхдээ бодит байдал тийм байдаггүй. Гэрлэлт нь "хүний амьдралын сайн сайхан бүхэн хүний ялан дийлэгч хүч бүрэлдэж, үр хүүхэд өсөж бойжих" эх үндсийг тавьдаг юм гэж А. С. Макаренкогийн хэлснийг мартах ёсгүй. 

	Залуус гэр бүл болохдоо өөрийн амьдралын зузаан номын шинэ хуудсыг нээдэг. Тэдний өмнө хэрхэн зөв шийдсэнээс нь өөрсдийнх нь аз жаргалтай ирээдүй хамаарах эр эмийн ёсны асуудал гарч ирдэг. Эр эмийн асуудлуудтай эх, эцэг байх явдал холбоотой байдаг. Нас бие гүйцэх нь дангаараа, тэр ч байтугай жинхэнэ харилцан дурлалцсан хайр сэтгэл байсан ч эхнэр, нөхрийн харилцааны нийцэлд бас л хангалтгүй юм. Энд бас нийгмийн төлөвшил, ёс суртахуун, гоо зүйн хүмүүжил хэрэгтэй. Нийгмийн төлөвшил бие бялдрын хөгжилтөөс ямагт хойно гүйцдэг бөгөөд зан төлөвийг тодорхойлж, үзэл суртал, мэргэжлийн ашиг сонирхлын байдлыг тогтоодог билээ. Түүнээс гадна залуус эр эмийн ёс, гэр бүлийн эрүүл ахуйн асуудлуудыг мэддэг байх ёстой. 

	Гэрлэж байгаа залуус өөрсдийн эцгийн болон эхийн үүрэг хариуцлагыг мэдэж байвал зохино. Хос залуус бүр зөвхөн өөрийнхөө төлөө биш, өөрийн удам угсааны төлөө амьдарч байна гэдгээ санах ёстой. Хүүхэд өсөж нийгмийн ашигтай хөдөлмөр хийх чадвартай, оюун санаа, бие бялдар, ёс суртахуун, гоо зүйн хувьд хүмүүжсэн бие хүн болохдоо л нийгмийн хувьд үнэтэй хүн болно шүү дээ. Хүүхдийг анхлан, голлон хүмүүжүүлэгч нь эцэг, эх байдаг билээ. Энэхүү их үйл хэрэгт хүүхдийг хайрлах хайр, тэднийг хүмүүжүүлэх гэсэн хүсэл хангалтгүй юм. Сурган хүмүүжүүлэх, тусгай мэдлэг дадлыг эзэмших хэрэгтэй. 

	Гэр бүлийн амьдралд орж буй залуус, хүүхдүүд эр эмийн ёсыг зөв явуулах тухай тодорхой ойлголттой байхын дээр өвчний илрэл, аль нэг гажилтыг үүсгэх шалтгааны тухай мэдэх ёстой. Эр эмийн амьдралын үндсийг мэдэхгүй байх нь зөвхөн хүний эрүүл мэндийг сахиулах төдийгүй гэр бүл, гэрлэлтийн эв нэгдэлд муугаар нөлөөлдөг. 

	Гэрлэж байгаа залуус анатоми физиологийн тодорхой мэдлэг, бэлгийн эрүүл ахуй, хайр дурлалын сэтгэл зүйн талын мэдлэгтэй байх ёстой. Тэд эр эмийн болон энгэр зөрүүлэх ёсны соёлын талаар үндсэн мэдлэгийн ихээхэн нөөцтэй байх хэрэгтэй. "Өөрөө аяндаа болно", бүх сэрэхүйг "янзалж" болдог гэж бодох ч хэрэггүй. Зарим нь залуус аажмаар "дараа нь" бүх зүйлийг мэднэ, хурьцлын нийцэлд өөрсдөө "хүрнэ" гэж огт буруугаар боддог. Гэр бүлд энэ бүхэн нь явсаар байгаад хамт амьдрах боломжгүй байдалд учруулдаг үйлийн үргүй эмх цэгцгүй байдалд хүргэдэг. Ийм зүйл цөөнгүй гардаг. Догдолсон сэтгэл, биеэ барих хүмүүжил биеэ захирах чадвар бүр хүүхэд байхаас эхэлдэг гэдгийг ялангуяа эцэг эх, сурган хүмүүжүүлэгчид санаж явах ёстой. Сэтгэлийн хүмүүжил нь маш их анхаарал, уян хатан чин зориг эв дүйг шаарддаг. Хүний сэтгэл хөдлөлийн шилдэг сайн баялаг, түүнийг эзэмдэх чадвар, тэдгээрийн зүй зохистой хослол нь гэр бүл аз жаргалтай амьдрахын үндэс болдог. 

	Залуус соёлч зан байдлын дэг журмыг сурч, түүнийг зөвхөн клуб, театр, кино, зочилж явахдаа биш, ажил, ахуйдаа мөрдөж сурах ёстой. Бүр бага залуу насандаа соёлч байдлын жирийн үндсийг эзэмшилгүй гэр бүл болсон залуус өдөр тутмынхаа амьдралд хайр дурлалын яруу сайхныг голдуу хадгалж чаддаггүй. 

	Манай залуусын бие бялдрын болон оюуны хөгжил нь ахуйн соёлч байдал, ялангуяа ханилсан хоёрын харилцааны соёлоос ямагт түрүүлсээр байна. Иймээс бид соёлч байдал, коммунист ёс суртахууны хүмүүжлийн асуудлыг хамгийн дээд хэмжээнд тавих ёстой. 

	Ёс суртахууны хувьд хүмүүжин, бүрэн төлөвшсөн хүнд зөвхөн зан суртахууны хэм хэмжээ, журмыг мэддэг хүн биш, зан төлөвийн тодорхой хэв маягийг зайлшгүй шаарддаг бие хүний хүнлэг байдлын үндсийг бүрдүүлэгч бат үндэс бий болсон сэтгэлтэйгээ мэдлэг нь нийцсэн тийм хүнийг тооцно. 

	Залуус, хүүхнүүд гэр бүл болохын өмнө өөрсдийн эрүүл мэндийн байдлыг бие биедээ хэлбэл сайн. Гэр бүл бологсод Вассерманы урвалаар шинжлүүлж, резусфакторын хэмжээ, цусны бүлгээ тогтоолгож, организмын хромосомын "паспорт" гэж хэлж болох генетикийн тодорхойлолт буюу удамшлын бүтэц (хромосомын комплекс)˗ийг илрүүлэн эрүүл мэндээ шалгуулах нь чухал. Энэ нь зарим далд өвчнийг илрүүлэхэд тусалж, аз жаргал эдэлдэггүй, нийцдэггүй гэр бүл байхаас сэргийлнэ. 

	Олонх залууст хайр дурлал санаа авхуулж амьдрал их юманд сургаж байгаа нь мэдээжийн хэрэг. Гэр бүлийг яаж аз жаргалтай байлгах тухай шинжлэх ухаан байдаггүй. Энд бэлэн жор, нэгдсэн схем ч байхгүй. Гэхдээ энд хүний амьдралын аль ч салбарт физиологи, сэтгэл зүй, эрүүл ахуй, сурган хүмүүжүүлэх ухааны мэдлэг тус болно. Туршлагатай, юм мэддэг хүмүүс, эмч, багш, урлаг, соёлын зүтгэлтэн, ахмад үеийнхэнтэй зөвлөлдөх нь маш чухал юм. Залуучуудад хандаж В. А. Сухомлинскийн "Ахмад хүмүүстэй харилцах минут тутамдаа тэднээс суралц. Битгий өөртөө эрдэж, бардам зан гарга. Хэрэв та залуу, хүч бүрэн бол бүх юмыг болно гэж бүү бод. Зөвхөн хөгшин болоход л хүч хүрэх тийм зүйл ч бий. Учир нь түүнд олон үеийнхний цэцэн ухаан шингэсэн байдаг юм" гэж хэлсэн ухаалаг үгийг санаж явах ёстой. "Залуу насанд хүч чадлаар, хөгшрөхөд толгойгоороо хийдэг" гэсэн ардын зүйр үг ч байдаг. 

	14—25 насны үе бол хүний амьдралын хамгийн чухал, хариуцлагатай үе мөн. Энэ жилүүдэд амьдралд зах хязгаар байдаггүйг мэдэрнэ. Олонх хүмүүс залуу насандаа өмнө минь цаглашгүй их цаг хугацаа байна. Амьдрал хязгааргүй. Аливаа зорилгод бараг хүрч болно, яарах хэрэггүй, бүх юмыг амжина гэдэг бол хамгийн муухай хуурмаг зүйл юм гэдгийг олж мэднэ. 

	Залуу нас бол амьдралд бэлтгэх үе, хэмжээлшгүй их төлөвлөгөө зохиох, зоримог найдлага төрөх, зөгнөж мөрөөдөх нас байдаг. Гэхдээ залуу нас богинохон, маш хурдан өнгөрдөг. Алдсан цагийг дахин хэзээ ч нөхдөггүй. Иймээс оюун ухаан, бие бялдраа зогсолтгүй хөгжүүлж, ирээдүйн тусын тулд урагш ахих, аль болох ихийг мэдэж, чаддаг болохын тулд өөрийн мэдцийг өргөжүүлж мэдлэг олж авах хэрэгтэй. 

	Гэр бүл бололцох нь зөвхөн өөр хүнтэй хамт амьдарна гэсэн хэрэг биш. Хамтын амьдралыг эхнэр, нөхөр хоёр өөрсдөө аз жаргалтай байж, хүүхдүүддээ ч аз жаргал өгч чадах, харилцан бие биеэ дэгжээж байх тийм шинэ хүчийг хоёуланд нь өгдөг болгох хэрэгтэй. 

	Манай залуусын ирээдүй сайхан байна. Гэр бүл болж байгаа залууст байгаль, урлаг, хүмүүсийн дунд байгаа сайхан бүхнийг ойлгож сурах, хайр дурлалын эрхэм нууцад нэвтэрч, нөхөрлөл, сонгож авсан ханиа энхрийлж хайрлах, нөхөрлөх, ертөнцийн сайн сайхан, байдлыг таньж мэдэх замыг бат итгэлтэй болгодог үнэ цэнтэй хүчийг ойлгох хэрэгтэй гэж хэлмээр санагддаг юм. 

	Хайр дурлалаа бэхжүүлэх, хүний соёлыг өндөрт өргөх, ажил хэрэг, сэтгэл санаагаа төгс байлган, залуу байхаасаа эхлэн хүч чадал, цаг хугацааг хайрлаж, түүнийг ухаалаг үр ашигтай зарцуулахаас бүү татгалз, тэгвэл та энэ залуу нас, оюун санааны болон бие бялдрын өвтэгш байдлыг удаанаар хадгалж чадна. 

	Зөвлөлтийн залуус та нарт замдаа авч явах юм бүхэн чинь байна. Ахмад үе чинь та нарт амьдралын их туршлага мэдлэг, эд материал, соёл, үзэл суртлын болон ёс суртахууны үнэт зүйлс, баялаг, хувьсгалт тэмүүлэл, урам зоригийг өвлөн өгсөн билээ. Энэ эх булгаас бүрэн мэдэж аваад хүн төрөлхтний хайр сэтгэл гэсэн яруу сайхан зүйлийг мандуулсан тансаг сайхан амьдралыг байгуулцгаа. 

	Хүн төрөлхтөн хэдэн үеийн турш, шинжлэх ухааны мэдлэг, соёлын баялгийг хуримтлуулж иржээ. Манай залуу үе ч өөрсдөө баялаг юм. Залуу хүмүүс та нар хүн төрөлхтний аугаа их өв хөрөнгийг өвлөн авч танин мэдээд түүнийг арвижуулах хэрэгтэй. Шинэ, илүү боловсронгуй нийгмийг байгуулж буй манай эрин үед сайн сайхан, үнэн мөний хуулиар амьдралыг бүтээлчээр хувирган өөрчлөх чадвартай, тэмцэх, бүтээн байгуулах эрч хүч нь бялхсан, хүчтэй, эрүүл чийрэг залуу хүмүүс хэрэгтэй байна. 

	Бид манай залуучуудыг өргөн соёлтой, боловсролтой, төдийгүй оюун санааны хувьд баялаг, эрүүл мэнд, оюун ухаан, сэтгэл зүрх бүх юмаараа цог жавхлантай байлгахыг хүсэж байна. Энэ бүхэнд залуучууд дайны жилүүдэд өөрийн гавьяагаар хойч үеийнхнийхээ аз жаргалыг гийгүүлсэн тэр баатарлаг хүмүүсийг хэзээ ч мартах ёсгүй. 

	"Бид манай залууст далавч өглөө! Тэр биднээс дээш хөөрөх болно, хөөрөх ч ёстой!" гэж хөдөлмөр тулалдаанд хатуужсан нэг ахмад дайчин маш онож хэлсэн байдаг. Энэ далавчаа улам хүчирхэг найдвартай байлгаж улам дээшээ, улам цааш хөөрцгөө. 

	Ингээд энэ номоос таны мэдэж авсан шинэ соргог, ашигтай зүйл бүхэн таны сэтгэл санаанд үүрд үлдэж, таны оюун ухааны хүртээл болж, өөрийн чинь эрүүл чийрэг, урт удаан, жинхэнэ ёсоор аз жаргалтай амьдралаа зохиоход тань тус болох болтугай!

